
ᐱᒋᐊᓐᖓᕐᓂᖓᓂ ᓇᓗᓇᐃᖅᑐᐃᔾᔪᑎ ᐊᒻᒪᓗ ᒫᓐᓇᕋᑖᒃᑯᑦ ᖃᓄᐃᓐᓂᐅᓯᒪᔪᑦ 
 

ᑖᓐᓇ ᑕᑯᔪᓐᓇᐅᑎᑦ ᑐᑭᓯᐅᒪᔾᔪᑎᓂᑦ ᐊᒻᒪ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓ 

ᑎᒍᔭᐅᓚᐅᖅᓯᒪᒻᒪᑦ ᓄᓇᑦᓯᐊᖅ ᐊᕕᑦᑕᐅᑎᓪᓗᒍ ᐄᐳᕈ 1, 1999-ᒥ. 
 

ᒫᓐᓇᓕᓴᐅᓛᑦ ᐊᒃᓱᑲᓪᓚᒃ ᐋᖅᑭᒋᐊᖅᓯᔾᔪᑎᒥᓃᑦ ᑖᒃᓱᒧᖓ ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ 

ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓄᑦ ᐱᓕᕆᐊᖑᔪᕗᑦ 2017-ᒥ. ᐱᖁᔭᒃᓴᖅ 48, 

ᐱᖁᔭᐅᔪᖅ ᐋᖅᑭᒋᐊᖅᓯᔾᔪᑎᐅᔪᖅ ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ 

ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓂᑦ, ᓯᕗᓪᓕᖅᐹᖓᓂᑦ ᐅᖃᓕᒫᖅᑕᐅᓂᖃᔪᕗᖅ ᔫᓂ 6, 2017−ᒥ. ᑖᓐᓇ 

ᐱᖁᔭᒃᓴᖅ ᐱᓐᖑᖅᑎᑕᐅᔪᔪᖅ ᓯᑎᐱᕆ 19, 2017−ᒥ. 
 

ᐱᖁᔭᒃᓴᖅ 59, ᐱᖁᔭᐅᔪᖅ ᐋᖅᑭᒋᐊᖅᓯᔾᔪᑎᐅᔪᖅ ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ 

ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓂᑦ, ᓯᕗᓪᓕᖅᐹᖓᓂᑦ ᐅᖃᓕᒫᖅᑕᐅᓂᖃᔪᕗᖅ 

ᒪᓕᒐᓕᐅᖅᕕᒃ ᐃᒃᓯᕙᓂᖃᖅᑎᓪᓗᒍ ᐊᒃᑑᕝᕙ 25, 2024-ᒥ. ᑭᖑᓂᖓᒍᓪᓕ ᐱᖅᑕᐅᔪᔪᖅ 

ᑲᑎᒪᔾᔪᑎᒃᓴᕐᓂᑦ ᐱᖁᔨᕗᖔᕈᑎᑎᒍᑦ ᐊᒃᑑᕝᕙ 30, 2024-ᒥ, ᐱᒋᐊᖅᑎᑕᐅᔪᔪᒧᑦ ᐱᖁᔭᒃᓴᕐᒥᑦ 

ᓴᖅᑭᖅᓯᔪᒥᓂᐅᔪᒧᑦ ᒥᓂᔅᑕᐅᔪᒧᑦ ᓯᕗᓕᖅᑎᓂᑦ ᒐᕙᒪᐅᖃᑎᒌᓂᓪᓗ ᐱᓕᕆᐊᖃᖅᑎᓄᑦ.   
 

ᐃᓗᓕᖓ ᓈᓴᐅᑎᓕᒃ 61 ᐱᖁᔭᐅᔪᒥ ᐃᒪᐃᒍᓐᓇᑎᑦᑎᒻᒪᑦ, ᐃᓚᖓᒍᑦ, ᑕᐃᒫᒃ: 
 

ᑎᒃᑯᐊᖅᑕᐅᓂᖓ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ 

61. (1) ᑖᓐᓇ ᑲᒥᓴᓇ ᒪᓕᓪᓗᓂ ᐊᑐᓕᖁᔭᓕᐊᒥᓂᐅᔪᓂᒃ ᒪᓕᒐᓕᐅᖅᕕᒻᒥ, 

ᑎᒃᑯᐊᖅᓯᒋᐊᖃᖅᐳᖅ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᒥᑦ 

ᐱᓕᕆᐊᖃᖃᑦᑕᓂᐊᖅᑐᒥᑦ ᐱᓕᕆᐊᖑᒋᐊᓕᓐᓂᑦ ᓇᓗᓇᐃᖅᑐᖅᑕᐅᓯᒪᔪᓂᑦ ᐅᕙᓂ ᐱᖁᔭᐅᔪᒥ 

ᐊᒻᒪᓗ ᐱᓕᕆᐊᖃᖃᑦᑕᕐᓗᓂ ᐊᓯᖏᓐᓂᑦ ᑲᒪᖃᑦᑕᕐᓗᓂ ᐊᐅᓚᓂᐅᔪᓂᑦ ᖄᖓᒍᒃᑲᓐᓂᖅ, 

ᐱᓕᕆᐊᖑᖁᔭᐅᔪᓂᑦ ᐊᓯᖏᓐᓄᑦ ᒪᓕᒐᕐᓄᑦ. 
 

ᒫᓐᓇ ᑲᒥᓴᓇᐅᔪᖅ, ᒍᕋᐃᔭᒻ ᔅᑎᐅᓪ, ᐊᓪᓚᕝᕕᖓᓂ ᐱᒋᐊᔪᔪᖅ ᔮᓐᓄᐊᕆ 11, 2021-ᒥ. ᐊᓪᓚᕕᒻᒥ 

ᐊᑕᓂᖓ ᐃᓱᓕᒃᕕᒃᓴᓕᒃ ᔮᓐᓄᐊᕆ 10, 2026-ᒥ. ᑖᒃᓱᒥᖓ ᓯᕗᓪᓕᐅᔪᔪᖅ ᑕᒥᓴᓇ 

ᐃᓅᔪᓐᓃᖅᓯᒪᓕᖅᑐᖅ ᐃᓚᐃᓐ ᑮᓇᓐ ᕚᓐᒃᔅ ᐊᑕᓚᐅᖅᓯᒪᔪᖅ ᓅᕕᐱᕆ 15, 1999-ᒥᑦ ᔮᓐᓄᐊᕆ 10, 

2021-ᒧᑦ. 
 

ᑕᐃᒃᑯᐊᓕ 2020-2021 ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᑖᒃᓱᒪ ᑐᑭᓯᐅᒪᔾᔪᑎᓕᕆᓂᕐᒧᑦ  

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᔪᒻᒪᑕ ᓯᑎᐱᕆ 9, 2021. ᑕᐃᒃᑯᐊ 

2021-2022 ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᔪᔪᑦ ᒪᐃ 25, 2022−ᒥ. 

ᑖᒃᑯᐊ ᑲᑎᒪᔨᕋᓛᑦ ᑕᓚᕖᓴᒃᑰᖅᑐᑎᒃ ᓈᓚᓐᓂᖃᖅᑎᑦᑎᔪᔪᑦ ᐱᔾᔪᑎᒋᓪᓗᒋᑦ ᑖᒃᑯᐊ ᐊᕐᕌᒍᑕᒫᖅᓯᐅᑎᑦ 

ᐅᓂᒃᑳᓕᐊᒥᓂᖏᑦ ᓯᑎᐱᕆ 26-ᒥᑦ 27−ᒧᑦ, 2022−ᒥ. ᑖᒃᑯᐊ ᑲᑎᒪᔨᕋᓛᑦ ᑭᖑᓂᖓᒍᑦ ᑐᓂᓯᓗᒻᒥᔪᑦ 

ᐅᓂᒃᑳᓕᐊᒥᓂᖏᓐᓂᑦ ᒪᓕᒐᓕᐅᖅᕕᒻᒧᑦ ᓄᕕᐱᕆ 8, 2022−ᒥ. ᑖᒃᓱᒪ ᑐᑭᓯᐅᒪᔾᔪᑎᓕᕆᓂᕐᒧᑦ  

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᑭᐅᔾᔪᑎᖏᑦ ᐅᓂᒃᑳᓕᐊᒥᓂᖓᓄᑦ ᑖᒃᑯᐊ ᑲᑎᒪᔨᕋᓛᑦ 

ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᔪᒻᒪᑕ ᒫᑦᓯ 6, 2023−ᒥ. ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᑖᒃᑯᐊ 

ᑲᑎᒪᔨᕋᓛᑦ ᐅᓂᒃᑳᓕᐊᒥᓂᖓᓄᑦ ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᔪᒻᒪᑕ ᒪᐃ 24, 2023−ᒥ. 
 

ᑕᐃᒃᑯᐊ 2022-2023 ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᑖᒃᓱᒪ ᑐᑭᓯᐅᒪᔾᔪᑎᓕᕆᓂᕐᒧᑦ  

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᔪᒻᒪᑕ ᒪᐃ 24, 2023−ᒥ. ᑲᑎᒪᔨᕋᓛᑦ  

ᓈᓚᓐᓂᖃᖅᑎᑦᑎᔪᒻᒪᑕ ᑖᒃᑯᓂᖓ ᐅᓂᒃᑲᓕᐊᒥᓂᕐᓂᑦ ᐱᔾᔪᑎᖃᖅᑐᑎᒃ ᐄᐳᕈ 19-20, 2024-ᒥ. 

ᑐᑭᓯᐅᒪᔾᔪᑎᓕᕆᓂᕐᒧᑦ  ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉᑭᐅᔾᔪᑎᖏᑦ ᑲᑎᒪᔨᕋᓛᑦ 

ᐅᓂᒃᑳᓕᐊᒥᓂᖏᓐᓄᑦ ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᔪᒻᒪᑕ ᒪᐃ 27, 2024-ᒥ. ᑖᒃᓱᒪ 

ᑐᑭᓯᐅᒪᔾᔪᑎᓕᕆᓂᕐᒧᑦ  ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᑭᐅᔾᔪᑎᖏᑦ ᑲᑎᒪᔨᕋᓛᑦ 

ᐅᓂᒃᑳᓕᐊᒥᓂᖏᓐᓄᑦ ᒪᓕᒐᓕᐅᖅᕕᒻᒨᖅᑕᐅᔪᔪᑦ ᐊᒃᑑᕝᕙ 24, 2024-ᒥ. ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ 

ᑖᒃᑯᓄᖓ ᐅᓂᒃᑳᓕᐊᒥᓂᕐᓄᑦ ᒪᓕᒐᓕᐅᖅᕕᒻᒨᖅᑕᐅᔪᔪᑦᑕᐅᖅ ᐊᒃᑑᕝᕙ 24, 2024-ᒥ. 

ᑕᐃᒃᑯᐊ 2023-2024−ᒥ ᐊᕐᕌᒍᑕᒫᖅᓯᐅᑎᖏᑦ ᐅᓂᒃᑳᓕᐊᒥᓂᖏᑦ ᑐᑭᓯᐅᒪᔾᔪᑎᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᒪᓕᒐᓕᐅᖅᕕᒻᒨᖅᑕᐅᔪᒻᒪᑕ ᒪᐃ 23, 2024-ᒥ. ᑲᑎᒪᔨᕋᓛᑦ 

ᓇᐅᑦᓯᖅᑐᖅᑎᐅᔪᑦ ᒐᕙᒪᒃᑯᑦ ᐊᐅᓚᓂᖏᓐᓂᑦ ᑮᓇᐅᔭᖅᑐᕈᑎᖏᓐᓂᓪᓗ ᑕᓚᕖᓴᒃᑰᖅᑐᑎᒃ 

ᓈᓚᓐᓂᖃᖅᑎᑦᑎᔪᒻᒪᑕ ᐱᔾᔪᑎᖃᖅᑐᑎᒃ 2023-2024-ᒥ ᒐᕙᒪᒃᑯᑦ ᑮᓇᐅᔭᖅᑐᕈᑎᒥᓂᖏᓐᓂᑦ ᒪᐃ 1, 

2025-ᒥ.  

 

ᑖᒃᑯᐊ ᑲᑎᒪᔨᕋᓛᑦ ᓈᓚᓐᓂᖃᖅᑎᑦᑎᓂᖓ ᐊᑐᖅᑕᐅᓚᐅᖅᑐᖅ ᑲᑎᒪᕐᔪᐊᖅᕕᖓᓂ ᒪᓕᒐᓕᐅᖅᕕᐅᑉ 

ᐊᒻᒪᓗ ᑕᓚᕖᓴᒃᑯᑦ ᑕᑯᒃᓴᐅᑦᑕᐅᑎᒋᓪᓗᓂ ᓄᓇᕗᓕᒫᒥ. ᑖᓐᓇ ᓈᓚᓐᓂᖃᖅᑎᑦᑎᓂᖅ ᒪᑐᐃᖓᓚᐅᖅᑐᖅ 

ᑭᒃᑯᓕᒫᓄᑦ ᐱᕙᓪᓕᐊᔪᓕᕆᔨᓄᓪᓗ ᑕᑯᓐᓈᖅᑕᐅᔪᓐᓇᖅᑐᑎᒃ ᒪᓕᒐᓕᐅᖅᕕᐅᑉ ᐳᓛᖅᕕᖓᓂᑦ, ᐊᒻᒪᓗ 

ᑕᑯᒃᓴᐅᑦᑕᐅᑎᒋᒋᓪᓗᓂ ᒪᓕᒐᓕᐅᖅᕕᐅᑉ ᖃᕋᓴᐅᔭᒃᑯᑦ ᐃᑭᐊᖅᑭᕕᖓᓂ. ᑲᑎᒪᔨᕋᓛᑦ 

ᓈᓚᓐᓂᖃᖅᑎᑦᑎᓂᖓᓂ ᐅᖃᐅᓯᒥᓃᑦ ᓇᕿᑦᑕᖅᓯᒪᔪᑦ ᐱᔭᐅᔪᓐᓇᖅᑐᑦ ᒪᓕᒐᓕᐅᖅᕕᐅᑉ ᖃᕋᓴᐅᔭᒃᑯᑦ 

ᐃᑭᐊᖅᑭᕕᖓᓂ.  
 

 

ᐅᖃᕆᐊᖅᑐᖅᓯᒪᔪᑦ ᓵᖓᓃᒋᐊᖅᑐᖅᑐᑎᒃ ᑖᒃᑯᐊ ᑲᑎᒪᔨᕋᓛᑦ ᐃᓚᖃᓚᐅᖅᑐᑦ ᑐᑭᓯᐅᒪᔾᔪᑎᓕᕆᓂᕐᒧᑦ  

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᒥᑦ ᐊᒻᒪᓗ ᐊᒥᓱᑲᓪᓚᓐᓂᑦ ᓄᓇᕗᑦ ᒐᕙᒪᖓᑕ ᐊᖏᔪᖅᑳᒡᒍᑎᖏᓐᓂᑦ 

ᑭᒡᒐᖅᑐᐃᔪᓂᑦ ᐱᓕᕆᕕᖓᑕ ᓯᕗᓕᖅᑎᓂᑦ ᒐᕙᒪᐅᖃᑎᖏᓐᓂᓪᓗ ᐱᓕᕆᐊᖃᖅᑏᑦ,  ᐱᓕᕆᕕᖓᓂᑦ 

ᐋᓐᓂᐊᖅᑕᐃᓕᓕᕆᔨᒃᑯᑦ, ᐱᓕᕆᕕᖓᓂᑦ ᐃᖅᑲᓇᐃᔭᖅᑎᓕᕆᔨᒃᑯᑦ, ᐱᓕᕆᕕᖓᓂᑦ ᒪᓕᒐᓕᕆᔨᒃᑯᑦ 

ᐊᒻᒪᓗ ᐱᓕᕆᕕᖓᓂᑦ ᐃᖏᕐᕋᔪᓕᕆᔨᒃᑯᑦ ᐱᖁᑎᕐᔪᐊᓕᕆᔨᒃᑯᑦ ᓄᓇᕗᒻᒥ. ᑖᒃᑯᐊ ᑲᑎᒪᔨᕋᓛᑦ ᖁᔭᓕᔪᑦ 

ᑕᐃᒃᑯᓂᖓ ᐅᖃᕆᐊᖅᑐᖅᓯᒪᔪᔪᓂᑦ. 

ᑕᑯᔭᐅᓯᒪᔪᑦ ᐊᑐᓕᖁᔭᓕᐊᖑᓯᒪᔪᓪᓗ ᑐᕌᖅᑎᑕᐅᓪᓗᑎᒃ ᓄᓇᕗᑦ ᒐᕙᒪᖓᓄᑦ  
 

ᐱᔾᔪᑎ:  ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᐱᔾᔪᑎᖃᖅᑐᑦ ᐊᐅᓚᑕᐅᓂᖓᓂᑦ ᑕᑯᔪᓐᓇᕈᑎ     
        ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓ 

 

ᓄᓇᕗᑦ ᒐᕙᒪᖓᑕ ᐱᓕᕆᕕᖓᑦ ᓯᕗᓕᖅᑎᓂᑦ ᒐᕙᒪᐅᖃᑎᖏᓐᓂᓪᓗ ᐱᓕᕆᐊᖃᖅᕕᖓ ᖁᓚᐅᖅᑎᔪᓂᑦ 

ᑲᒪᒋᐊᖃᕐᓂᖃᕐᒪᑦ ᒐᕙᒪᒃᑯᑦ ᐊᐅᓚᑦᑎᓂᖏᓐᓂᑦ ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ 

ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓂᑦ ᐊᒻᒪᓗ ᐊᑦᑐᐊᓂᖃᖅᑐᓂᑦ ᒪᓕᒐᕐᓂᑦ ᐊᑐᐊᒐᕐᓂᓪᓗ 

(ᑕᑯᔭᓐᓇᐅᑎᑦ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᔭᐅᔾᔪᑎᖏᑦ ᑲᓐᖑᓇᖅᑐᑦ ᐊᑐᐊᒐᖓ, ᑲᓐᖑᓇᖅᑐᑦ 

ᐃᓵᖅᑕᐅᑎᓪᓗᒋᑦ ᐊᑐᐊᒐᖓ, ᐊᒻᒪᓗ ᑲᓐᖑᓇᖅᑐᑦ ᑕᑯᔭᐅᑎᓪᓗᒋᑦ ᐊᒃᑐᖅᑕᐅᓂᖏᓐᓂᑦ ᖃᐅᔨᓴᕐᓂᕐᒧᑦ 

ᐊᑐᐊᒐᖅ).  
 

ᒐᕙᒪᒃᑯᑦ 2019-2020−ᒥ ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᐱᔾᔪᑎᖃᖅᑐᑦ ᐊᐅᓚᑕᐅᓂᖏᓐᓂᑦ 

ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓂᑦ  

ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᔪᒻᒪᑕ ᒫᑦᓯ 16, 2021. ᑕᐃᒃᑯᐊᓕ 2020-2021ᒥᑦ ᑕᐃᑯᖓ 2022-2023 

ᑲᑎᑦᑕᐅᓯᒪᓪᓗᑎᒃ ᐊᕐᕌᒍᑕᒫᖅᓯᐅᑎᓂ ᐅᓂᒃᑲᓕᐊᒥᓂᕐᓂ ᒪᓕᒐᓕᐅᖅᕕᒻᒨᖅᑕᐅᔪᔪᑦ ᒪᐃ 30, 2024-ᒥ. 

ᑕᐃᒃᑯᐊ 2023-2024−ᒥ ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᒪᓕᒐᓕᐅᖅᕕᒻᒨᖅᑕᐅᔪᔪᑦ ᓅᕖᕝᕙ 6, 

2024-ᒥ. ᑕᐃᒃᑯᐊᓕ 2024-2025-ᒥ ᓱᓕ ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᓯᒪᓐᖏᑦᑐᑦ. 
 

ᑖᒃᑯᐊ ᑲᑎᒪᔨᕋᓛᑦ ᓇᓗᓇᐃᖅᓯᔪᑦ ᐱᒻᒪᕆᐊᓘᓂᖓᓂᑦ ᐅᐸᓗᖅᓯᒪᓐᖏᑦᑐᓂᑦ ᓴᖅᑭᖅᓯᖃᑦᑕᕆᐊᖃᕐᒪᑕ 

ᐊᕐᕌᒍᑕᒫᖅᓯᐅᑎᓂᑦ ᐅᓂᒃᑳᓕᐊᒥᓂᖏᓐᓂᑦ ᒪᓕᒐᓕᐅᖅᕕᒻᒧᑦ. 
 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #1: 

 

ᑖᒃᑯᐊ ᑲᑎᒪᔨᕋᓛᑦ ᐊᑐᓕᖁᔨᕗᑦ ᑖᒃᓱᒪ ᓄᓇᕗᑦ ᒐᕙᒪᖓᑕ 2024-2025-ᒧᑦ ᐊᕐᕌᒍᑕᒫᖅᓯᐅᑎᑦ 

ᐅᓂᒃᑳᓕᐊᒥᓂᖏᑦ ᐱᔾᔪᑎᖃᖅᑐᑦ ᐊᐅᓚᑕᐅᓂᖓᓂᑦ ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ 

ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᑕ ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᖁᔭᐅᓪᓗᑎᒃ 

ᐱᔪᓐᓇᖅᑕᐅᓕᑐᐊᓪᓚᕆᑉᐸᑕ. 

 

ᑖᒃᑯᐊ ᑲᑎᒪᔨᕋᓛᑦ ᓱᓕᒃᑲᓐᓂᖅ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓ ᓴᖅᑭᖅᓯᖁᔭᐅᓪᓗᓂ 

ᐋᖅᑭᒋᐊᖅᑕᐅᔾᔪᑎᖏᓐᓂᑦ ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ 

ᐱᖁᔭᕐᔪᐊᖓᓂᑦ ᒪᓕᒐᖅᑎᒍᑦ ᒥᓂᔅᑕ ᑲᒪᔨᐅᔪᖅ ᑖᒃᓱᒥᖓ ᐱᖁᔭᐅᔪᒥᑦ ᒪᓕᒐᓕᐅᖅᕕᒻᒧᑦ 

ᓴᖅᑭᖅᓯᖃᑦᑕᕆᐊᖃᕐᓗᓂ, ᐃᓗᐊᓂ 6 ᑕᖅᑮᑦ ᑮᓇᐅᔭᓕᕆᔾᔪᑎᑦ ᐊᕐᕌᒍᖓᑕ ᐃᓱᓕᒃᕕᖓᓂᑦ 

ᐱᒋᐊᖅᓯᒪᔪᓂᑦ ᐊᕐᕌᒍᑕᒫᖅᓯᐅᑎᓂᑦ ᐅᓂᒃᑳᓕᐊᒥᓂᖏᓐᓂᑦ ᒪᓕᒐᓕᐅᖅᕕᒻᒧᑦ ᐅᖃᐅᓯᖃᖅᑐᓂᑦ ᖃᓄᖅ 

ᐊᐅᓚᑕᐅᒻᒪᖔᖅ ᑖᓐᓇ ᐱᖁᔭᐅᔪᖅ. 

ᐱᔾᔪᑎ:  ᐃᖅᑲᓇᐃᔭᖅᑎᑖᖅᑐᕐᓂᖅ ᐊᒻᒪᓗ ᕿᑎᖓᓂ ᐊᐅᓚᑦᑎᓕᕐᓂᖅ 
 

ᐊᒃᓱᑲᓪᓚᒃ ᕿᒥᕐᕈᔭᐅᓚᐅᖅᑐᑦ ᑕᐃᑲᓂ ᑖᒃᑯᐊ ᑲᑎᒪᔨᕋᓛᑦ ᑕᓚᕖᓴᒃᑰᖅᑐᑎᒃ ᓈᓚᓐᓂᖃᖅᑎᑦᑎᓂᖏᓐᓂ 

ᐅᓪᓗᖏᓐᓂ ᓯᑎᐱᕆ 26-27, 2022−ᒥ, ᐊᒻᒪᓗ ᐄᐳᕈ 24-25, 2025−ᒥ, ᐃᓱᒫᓗᒋᔭᐅᔪᓂᑦ 

ᐃᖅᑲᓇᐃᔭᖅᑎᑖᖅᑐᕆᐊᓕᓐᓂᑦ ᐊᒻᒪᓗ ᕿᑎᖓᓂ ᐊᐅᓚᑦᑎᓕᕐᓂᐅᔪᓂᑦ. 
 

ᑕᐃᑲᓂ 2021-2022−ᒥ ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᓐᓂ ᒪᓕᒐᓕᐅᖅᕕᒻᒧᑦ, ᑕᐃᓐᓇ  

ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᓇᓗᓇᐃᖅᓯᓚᐅᕐᒪᑦ “ᐊᒥᓲᓗᐊᕐᓂᖏᓐᓂᑦ 

ᐃᖅᑲᓇᐃᔮᑦ ᐃᓐᓄᒃᑕᐅᓯᒪᓐᖏᑦᑐᑦ, ᐃᖅᑲᓇᐃᔭᖅᑎᖏᓪᓗ ᐊᓯᔾᔨᖅᑕᖃᑦᑕᓗᐊᖅᑐᑎᒃ, ᐃᖅᑲᓇᐃᔮᒧᑦ 

ᐱᓕᒻᒪᒃᓴᐃᔪᖃᓐᖏᓗᐊᖅᑐᓂ ᐊᒻᒪᓗ ᐊᐅᓚᑦᑎᔨᓄᑦ ᐃᑲᔪᖅᓯᖅᑕᐅᒐᓛᑐᐃᓐᓇᐸᑦᑐᑎᒃ ᐃᓛᓐᓂᓪᓗ 

ᐃᑲᔪᖅᓯᖅᑕᐅᕙᓐᓇᑎᒃ ᐱᓪᓗᒋᑦ ᒐᕙᒪᒃᑯᑦ ᑕᑯᔪᓐᓇᐅᑎᖏᓐᓂᑦ ᑐᑭᓯᐅᒪᔾᔪᑎᓂᑦ ᐊᒻᒪᓗ 

ᓴᐳᒻᒥᑦᑎᔾᔪᑎᐅᔪᒥᑦ ᑲᓐᖑᓇᖅᑐᓄᑦ ᑐᑭᒧᐊᑦᑎᑦᑎᔨᖏᓐᓄᑦ. 
 

ᑕᐃᑲᓂ 2022-2023−ᒥ ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᓐᓂ ᒪᓕᒐᓕᐅᖅᕕᒻᒧᑦ, 

ᑐᑭᓯᐅᒪᔾᔪᑎᓕᕆᓂᕐᒧᑦ  ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᓇᓗᓇᐃᖅᓯᓯᒪᔪᖅ ᑕᒪᒃᑯᐊ 

“ᐃᖅᑲᓇᐃᔭᖅᑎᑭᒃᓱᕐᓃᑦ ᐃᓗᐊᓂ ᓄᓇᕗᑦ ᒐᕙᒪᖓ ᐱᑕᖃᕈᓐᓃᑎᑦᑎᓕᕐᒪᑕ ᑕᑯᔪᓐᓇᕈᑎᓂᑦ 

ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᔭᐅᔾᔪᑎᖓᓂᑦ ᑲᓐᖑᓇᖅᑐᑦ.” 
 

ᑕᐃᑲᓂ 2023-2024-ᒥ ᐊᕐᕌᖑᑕᒫᖅᓯᐅᑎᖏᓐᓂ ᐅᓂᒃᑳᓕᐊᒥᓂᖏᓐᓂ ᒪᓕᒐᓕᐅᖅᕕᒻᒧᑦ, 

ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᓇᓗᓇᐃᖅᓯᔪᔪᖅ ᓱᓕ “ᓱᓕᒻᒪᑦ” 

ᐃᖅᑲᓇᐃᔭᖅᑎᑭᒃᓱᕐᓂᖏᑦ ᐱᑕᖃᕈᓐᓃᑎᑦᑎᓕᕐᒪᑕ ᑕᑯᔪᓐᓇᕈᑎᓂᑦ ᑐᑭᓯᐅᒪᔾᔪᑎᓂᑦ ᐊᒻᒪᓗ 

ᓴᐳᒻᒥᔭᐅᔾᔪᑎᖓᓂᑦ ᑲᓐᖑᓇᖅᑐᑦ.” 

 

ᒪᑐᐃᖅᓯᔾᔪᑎᖏᓐᓂ ᑲᑎᒪᔨᕋᓛᓄᑦ ᓂᓪᓕᐊᓂᐅᓴᓪᓗᓂ ᐄᐳᕈ 24, 2025-ᒥ, ᑐᑭᓯᐅᒪᔾᔪᑎᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᒪᐃᓕᐅᔪᒻᒪᑦ: 

 

 ᑕᑯᔪᓐᓇᕈᑎᑦ ᑲᓐᖑᓇᖅᑐᓕᕆᓂᕐᒧᓪᓗ ᒪᓕᒐᐃᑦ ᑐᑭᓯᔭᕐᓂᓲᖑᓐᖏᒻᒪᑕ, ᑕᐃᒫᓪᓗ ᐃᓚᖏᑦ  

ᒐᕙᒪᒃᑯᑦ ᐱᓕᕆᕕᖏᑦ ᐊᒃᓱᕈᓪᓚᕆᒃᓯᒪᕗᑦ ᒪᓕᒐᕐᓂᑦ ᒪᓕᒐᓱᐊᖅᑐᑎᒃ. ᐃᖅᑲᓇᐃᔭᖅᑎᖏᑦ 

ᐊᒃᓱᐊᓗᒃ ᐊᓯᔾᔨᑕᖅᐸᒻᒪᑕ ᐊᒥᓱᓪᓗ ᐃᓐᓄᒃᑕᐅᓯᒪᓇᑎᒃ. ᑮᓇᐅᔾᔭᒃᓵᖏᑦ ᐊᑦᑎᓗᐊᕐᓂᕐᒪᑕ 

ᐱᒐᓱᐊᖅᑕᐅᔪᒪᓐᓂᕋᑎᓪᓗ ᐊᒻᒪᓗ ᓄᖅᑲᖅᑕᐃᓕᒪᑎᑦᑎᒍᑎᒃᓴᐅᓇᑎᒃ ᐊᒻᒪᓗ 

ᐃᓪᓗᒃᓴᖃᕈᓐᓇᖅᐸᓚᐅᓐᖏᒻᒪᑕ ᐃᖅᑲᓇᐃᔮᑦ, ᑕᐃᒫᓪᓗ ᐊᓯᖔᖏᓐᓄᑦ ᐃᓪᓗᖃᖅᑎᑦᑎᓲᓄᑦ 

ᐃᖅᑲᓇᐃᔮᓂᑦ ᐱᒐᓱᐊᖔᖅᐸᓚᐅᕐᒪᑕ. ᑖᓐᓇ ᑕᕝᕙ ᐱᔾᔪᑎᐅᓪᓗᓂ 

ᐱᕙᓪᓕᐊᑎᑕᐅᔪᓐᓇᓚᐅᓐᖏᓚᑦ ᑕᑯᔪᓐᓇᕈᑎᑦ ᑲᓐᖑᓇᖅᑐᓕᕆᓂᕐᓗ ᐊᒃᓱᐊᓗᒃ 

ᓱᒃᑲᐃᒃᐸᓚᐅᖅᐳᖅ. ᐃᖅᑲᓇᐃᔭᖅᑎᒃᓴᓂᑦ ᓇᓂᓯᔪᓐᓇᖅᐸᓚᐅᖅᑐᑦ ᐃᓕᓐᓂᐊᑎᑦᑎᓪᓗᑎᓪᓗ, 

ᑭᓯᐊᓂᓕ ᑕᖅᑭᑦ ᐊᒥᓲᓐᖏᑦᑐᑦ ᐊᓂᒍᕋᐃᒻᒪᑕ ᐊᓯᐅᕙᑦᑐᑎᒃ, ᑕᒪᑐᒪᓗ ᑲᐃᕙᓐᓂᖓ 

ᐱᒋᐊᒃᑲᓂᖅᐸᑦᑐᓂ. ᑕᒪᒃᑯᐊ ᐃᓱᒫᓗᓇᖅᑐᑦ ᐱᓕᕆᐊᕆᓪᓗᒋᑦ, ᒫᓐᓇ ᒐᕙᒪᐅᔪᖅ ᓴᖅᑭᖅᓯᓯᒪᔪᖅ 

ᐊᖏᓂᖅᓴᒥᑦ ᐊᓪᓚᕕᒻᒥᑦ ᕿᑎᐊᓃᑦᑐᒥᑦ ᐃᑲᔪᖅᓰᖃᑦᑕᓂᐊᖅᑐᒥᑦ ᑐᑯᔪᓐᓇᐅᑎᓕᕆᓂᕐᒥ 

ᑲᓐᖑᓇᖅᑐᓕᕆᓂᕐᒥᓗ. ᓱᓕ ᐱᒋᐊᓕᕋᑖᖅᓯᒪᒻᒪᑕ, ᑭᓯᐊᓂᓕ ᑕᑯᔪᓐᓇᓕᕇᖅᑐᖓ 

ᐊᓯᔾᔨᕐᓂᕆᔭᖓᓂᑦ. ᓇᐃᓈᕐᓗᒍ, ᑲᑎᒪᔩᑦ, ᑖᓐᓇ ᕿᑎᐊᓃᑦᑐᖅ ᐊᓪᓚᕝᕕᒃ ᖁᕝᕙᐹᓪᓕᑎᑦᑎᔪᖅ 

ᐃᖅᑲᓇᐃᔭᖅᑎᓕᒫᓂᑦ. ᑕᒪᓐᓇᓗ ᐱᐅᔪᐊᓘᓪᓗᓂ.  

 

ᑖᒃᑯᐊ ᑲᑎᒪᔨᕋᓛᑦ ᖃᐅᔨᒪᔪᑦ ᒐᕙᒪᒃᑯᑦ ᓱᓕ ᓵᓐᖓᑦᑎᒻᒪᑕ ᐊᒥᓱᑲᓪᓚᓐᓂᑦ ᐊᒃᓱᐊᓗᒃ 

ᐃᖅᑲᓇᐃᔭᖅᑎᑭᒃᓱᕐᓂᐅᔪᓂᑦ ᐃᓐᓄᒃᓯᒐᓱᐊᕋᓗᐊᖅᑐᑎᒃ ᐃᓄᖃᕆᐊᖃᓪᓚᕆᑦᑐᓂᑦ ᐃᖅᑲᓇᐃᔮᓂᑦ, 

ᐃᓚᖃᖅᑐᓂᑦ ᐋᓐᓂᐊᖅᑕᐃᓕᓕᕆᔨᑦ ᐃᖅᑲᓇᐃᔮᖏᓐᓂᑦ. 
 

 

ᐋᒡᒌᓯ 12, 2022−ᒥ, ᓄᓇᕗᑦ ᒐᕙᒪᖓ ᓴᖅᑭᖅᓯᔪᒻᒪᑦ ᑳᓐᑐᕌᒥᑦ ᐱᒐᓱᐊᕋᒃᓴᐅᔪᒥᑦ ᐊᑭᑦᑐᕋᐅᑎᓂᒃᑯᑦ 

ᓈᓴᐅᑎᓕᒻᒥᑦ 2022-52: ᐱᓕᕆᒋᐊᖃᓕᕋᐃᑉᐸᑕ ᐱᓕᕆᑎᑕᐅᖃᑦᑕᕋᔭᖅᑐᓂᑦ − ᑲᓐᖑᓇᖅᑐᓂᑦ 

ᑐᑭᓯᐅᒪᔾᔪᑎᓂᓪᓗ ᐊᐅᓚᑦᑎᓂᕐᒧᑦ-ᑐᕌᖓᔪᓂᑦ ᐊᒻᒪᓗ ᖃᐅᔨᓴᖅᑎᐅᓗᑎᒃ ᐱᔨᑦᑎᕋᕐᓗᑎᒃ. ᑖᓐᓇ ᑲᓐᑐᕌ  

ᐱᒐᓱᐊᕋᒃᓴᖅ ᒪᑐᔪᔪᖅ ᓯᑎᐱᕆ 16, 2022−ᒥ. 

ᐊᕐᕌᒍᑕᒫᑦ ᑮᓇᐅᔭᕆᕙᑦᑕᖏᑦ ᐊᑐᕈᒫᕐᓂᐊᖅᑐᑦ ᐱᓕᕆᕕᖓᑕ ᓯᕗᓕᖅᑎᓂᑦ ᒐᕙᒪᐅᖃᑎᖏᓐᓂᓪᓗ 

ᐱᓕᕆᐊᖃᖅᑏᑦ ᑕᑯᔪᓐᓇᐅᑎᑦ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᑦ ᐊᓪᓚᕝᕕᖓᑕ 

ᐊᒥᓱᕈᕆᐊᖅᑕᐅᓯᒪᓕᕐᒪᑕ 115% ᑕᒫᓐᖓᑦ $293,000−ᓂᑦ 2022-2023 ᑮᓇᐅᔭᓕᕆᔾᔪᑎᑦ ᐊᕐᕌᒍᖓᓂ, 

ᑕᒪᐅᖓ $697,000−ᓄᑦ 2025-2026 ᑮᓇᐅᔭᓕᕆᔾᔪᑎᑦ ᐊᕐᕌᒍᖓᓂ. ᐱᓕᕆᕕᖓᑕ ᓯᕗᓕᖅᑎᓂᑦ 

ᒐᕙᒪᐅᖃᑎᖏᓐᓂᓪᓗ ᐱᓕᕆᐊᖃᖅᑏᑦ 2024-2025−ᒥ ᑮᓇᐅᔭᖅᑐᕈᑎᒃᓴᖏᑦ ᒥᒃᓴᐅᓯᔭᐅᓯᒪᔪᑦ 

ᓇᓗᓇᐃᖅᓯᓯᒪᒻᒪᑕ ᖃᑦᑎᐅᓂᖏᒡᒎᖅ ᐃᖅᑲᓇᐃᔮᖁᑎᖏᑦ ᑕᐃᑲᓂ ᑕᑯᔪᓐᓇᐅᑎᑦ ᑐᑭᓯᐅᒪᔾᔪᑎᓂᑦ 

ᐊᒻᒪᓗ ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᑦ ᐊᓪᓚᕝᕕᖓᓂ ᐊᒥᓱᕈᕆᐊᖅᑕᐅᓂᐊᖅᑐᒋᔭᐅᒻᒪᑕ 2.0−ᓂᑦ 

2022-2023 ᑮᓇᐅᔭᓕᕆᔾᔪᑎᑦ ᐊᕐᕌᒍᖓᓂ ᑕᑉᐸᐅᖓ 5.0−ᓄᑦ 2025-2026−ᒥ ᑮᓇᐅᔭᓕᕆᔾᔪᑎᑦ 

ᐊᕐᕌᒍᖓᓂ. 
 

ᑖᒃᓱᒪ ᐱᓕᕆᕕᐅᔫᑉ ᐅᓪᓗᒥ ᐊᑐᖅᑕᖓ ᐱᓕᕆᐊᒃᓴᓄᑦ ᐸᕐᓇᐅᑎ ᓇᓗᓇᐃᖅᓯᓯᒪᒻᒪᑦ ᑕᐃᓐᓇᒎᖅ 

ᓄᓇᕗᒻᒥ ᑕᑯᔪᓐᓇᐅᑎᑦ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᑦ ᐊᓪᓚᕝᕕᖓ 

“ᓄᑖᕈᕆᐊᖅᓯᒻᒪᑕ ᐃᓕᓐᓂᐊᑎᑦᑎᓪᓗᑎᒃ ᐅᓂᒃᑳᕐᓂᕆᕙᑦᑕᖏᓐᓂᑦ ᐃᓕᓐᓂᐊᕈᑎᒃᓴᖏᓐᓂᓪᓗ ᐊᒻᒪᓗ 

ᐊᑐᕐᓂᐊᕐᓂᕋᖅᑐᑎᒃ ᐱᐅᓴᓐ ᑲᓚᐅᑦ ᖃᕋᓴᐅᔭᓕᕆᔾᔪᑎᓂ ᐃᓕᓐᓂᐊᑎᑦᑎᒍᑎᖏᓐᓂᑦ ᑖᓐᓇ 

ᐃᓕᓐᓂᐊᕋᒃᓴᖅ ᐊᑐᐃᓐᓇᐅᔪᓐᓇᓛᕐᒪᑦ ᐃᖅᑲᓇᐃᔭᖅᑎᐅᔪᓄᑦ ᓄᓇᕗᑦ ᒐᕙᒪᖓᓂ, ᐱᖃᓯᐅᔾᔨᓗᓂ 

ᓇᓗᓇᐃᖅᑕᐅᓯᒪᔪᓂᑦ ᐃᓕᓐᓂᐊᖅᑕᐅᖁᔭᐅᔪᓂᑦ ᓄᑖᓄᑦ ᐃᖅᑲᓇᐃᔭᖅᑎᓄᑦ 

ᐃᓕᑉᐹᓪᓕᖅᑎᑕᐅᒐᓱᓐᓂᖏᓐᓄᑦ ᐃᓚᒋᔭᐅᓗᑎᒃ.” 
 

ᑖᒃᓱᒪ ᐱᓕᕆᕕᐅᔫᑉ ᐅᓪᓗᒥ ᐊᑐᖅᑕᖓ ᐱᓕᕆᐊᒃᓴᓄᑦ ᐸᕐᓇᐅᑎ ᓇᓗᓇᐃᖅᓯᓯᒪᒻᒥᒻᒪᑦ ᑕᐃᓐᓇᒎᖅ 

“ᓄᓇᕗᒥ ᑕᑯᔪᓐᓇᐅᑎᑦ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᑦ ᐊᓪᓚᕝᕕᖓ 

“ᐊᓯᔾᔩᓂᐅᓴᒻᒪᑕ ᓄᑖᕈᕆᐊᖅᓯᓗᑎᓪᓗ ᐱᒻᒪᕆᐅᔪᓂᑦ ᑕᑕᑎᕆᐊᓕᓐᓂᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ 

ᐊᑐᖅᑕᐅᓲᓂᑦ ᖃᐅᔨᓴᖅᑎᓪᓗᒋᑦ ᑲᓐᖑᓇᖅᑐᑦ ᑕᑯᔭᒥᓂᐅᑎᓪᓗᒋᑦ ᐊᒃᑐᖅᑕᐅᔪᓂᑦ ᐊᒻᒪᓗ ᑲᓐᖑᓇᖅᑐᑦ 

ᐃᓵᖅᑕᐅᑎᓪᓗᒋᑦ, ᐊᑐᕆᐊᖏᑕ ᐱᔭᕆᐊᑭᓐᓂᖅᓴᐅᓂᐊᕐᒪᑕ ᐊᒻᒪᓗ ᒪᓕᒋᐊᓕᖏᓐᓂᑦ ᐱᖁᔭᕐᒥ 

ᒪᓕᑦᑎᐊᓂᖅᓴᐅᑎᑦᑎᓗᑎᑦ.”  
 

ᑖᒃᓱᒪ ᐱᓕᕆᕕᐅᔫᑉ ᐅᓪᓗᒥ ᐊᑐᖅᑕᖓ ᐱᓕᕆᐊᒃᓴᓄᑦ ᐸᕐᓇᐅᑎ ᓇᓗᓇᐃᖅᓯᓯᒪᒻᒥᒻᒪᑦ ᑕᐃᓐᓇᒎᖅ 

ᓄᓇᕗᒻᒥ ᑕᑯᔪᓐᓇᐅᑎᓂᑦ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᑦ ᐊᓪᓚᕝᕕᖓ “ᓯᕗᒧᑦ 

ᖃᐅᔨᒋᐊᖅᑐᑦ ᖃᓄᖅ ᐱᐅᓴᓐ ᑲᓚᐅᑦ−ᒥᑦ ᖃᕋᓴᐅᔭᓕᕆᔾᔪᑎᒥᑦ ᐊᑐᕈᓐᓇᓛᕐᒪᖔᖅ ᐱᕕᑖᖅᑎᑦᑎᓗᑎᒃ 

ᑭᒃᑯᑐᐃᓐᓇᕐᓂᑦ ᑐᒃᓯᕋᕈᓐᓇᖅᓯᓗᑎᒃ ᑕᑯᔪᓐᓇᐅᑎᓂᑦ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᔭᐅᓂᖏᓐᓄᑦ 

ᑲᓐᖑᓇᖅᑐᓂᑦ ᑐᒃᓯᕋᐅᑎᓂᑦ ᑭᒃᑯᓕᒫᑦ ᖃᕋᓴᐅᔭᖏᑎᒍᑦ. ᑖᓐᓇᓕ ᐃᓚᒋᔭᐅᓐᖏᒻᒪᑦ ᓯᕗᓪᓕᖅᐹᖑᔪᒧᑦ 

ᖃᕋᓴᐅᔭᒃᑯᑦ ᐸᕐᓇᒍᑎᐅᔪᒧᑦ, ᓯᕗᓕᖅᑎᓂᑦ ᒐᕙᒪᐅᖃᑎᒌᓂᓪᓗ ᐱᓕᕆᐊᖃᖅᑎᑦ ᖃᐅᔨᓴᕆᐊᖅᓯᒪᓕᖅᑐᑦ 

ᓱᒋᐊᖃᕋᔭᕐᒪᖔᑕ ᐊᑐᓕᖅᑎᑦᑎᒐᓱᓪᓗᑎᒃ ᑕᐃᒪᐃᑦᑐᒥᑦ ᖃᕋᓴᐅᔭᒃᑰᕈᑎᒥᑦ.” 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #2: 

 

ᑖᒃᑯᐊ ᑲᑎᒪᔨᕋᓛᑦ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᐆᒧᖓ ᐅᓂᒃᑳᓕᐊᒥᓂᕐᒧᑦ 

ᐱᑕᖃᖁᓪᓗᒋᑦ ᓇᓗᓇᐃᖅᑐᖅᓯᒪᔪᓂᑦ ᖃᓄᐃᓕᖓᓕᕐᒪᖔᑕ ᐅᓪᓗᒥ ᑕᑯᔪᓐᓇᐅᑎᓂᑦ ᑐᑭᓯᐅᒪᔾᔪᑎᓂᑦ 

ᐊᒻᒪᓗ ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᓂᑦ−ᐱᔾᔪᑎᖃᖅᑐᓂᑦ ᐃᓕᓐᓂᐊᑎᑦᑎᓂᐅᔪᑦ ᐊᒻᒪᓗ 

ᓄᑖᕈᕆᐊᖅᓯᓂᐅᔪᑦ ᐱᒋᐊᖅᑎᑕᐅᓯᒪᔪᑦ ᐅᖃᐅᓯᐅᓯᒪᔪᓂᑦ ᒪᑉᐱᒐᖏᓐᓂ 6-7 2025-2026-ᒥ 

ᐱᓕᕆᐊᒃᓴᓄᑦ ᐸᕐᓇᐅᑎᖏᓐᓂ ᐱᓕᕆᕕᖓᑕ ᓯᕗᓕᖅᑎᓂᑦ ᒐᕙᒪᐅᖃᑎᖏᓐᓂᓪᓗ ᐱᓕᕆᐊᖃᖅᑏᑦ. 

 

ᑖᒃᑯᐊ ᑲᑎᒪᔨᕋᓛᑦ ᓱᓕᒃᑲᓐᓂᖅ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᑖᒃᓱᒧᖓ 

ᐅᓂᒃᑳᓕᐊᒥᓂᕐᒧᑦ ᐱᑕᖃᖁᓪᓗᒋᑦ ᓇᓗᓇᐃᖅᑐᖅᓯᒪᔪᓂᑦ ᖃᓄᓪᓚᑦᑖᖅ ᐱᓕᕆᐊᖑᓐᓂᕐᒪᖔᑕ 2023-

2024-ᒥ ᐊᒻᒪᓗ 2024-2025-ᒥ ᑮᓇᐅᔭᓕᕆᔾᔪᑎᑦ ᐊᕐᕌᒍᖏᓐᓂ ᑎᒥᐅᔪᓄᑦ ᐊᑖᒍᑦ ᑳᓐᑐᕌᒥᑦ 

ᐱᒐᓱᐊᕋᒃᓴᐅᔪᔪᒥᑦ 2022-52−ᒥ: ᐱᓕᕆᒋᐊᖃᓕᕋᐃᑉᐸᑕ ᐱᓕᕆᑎᑕᐅᖃᑦᑕᕋᔭᖅᑐᓂᑦ − ᑲᓐᖑᓇᖅᑐᓂᑦ 

ᑐᑭᓯᐅᒪᔾᔪᑎᓂᓪᓗ ᐊᐅᓚᑦᑎᓂᕐᒧᑦ-ᑐᕌᖓᔪᓂᑦ ᐊᒻᒪᓗ ᖃᐅᔨᓴᖅᑎᐅᓗᑎᒃ ᐱᔨᑦᑎᕋᕐᓗᑎᒃ. 

ᐱᔾᔪᑎ:  ᐃᓱᓕᓕᖅᑐᑦ ᐊᑐᐊᒐᑦ 

 

ᓄᓇᕗᑦ ᒐᕙᒪᖓᑕ ᐱᓕᕆᕕᖓᑦ ᓯᕗᓕᖅᑎᓂᑦ ᒐᕙᒪᐅᖃᑎᖏᓐᓂᓪᓗ ᐱᓕᕆᐊᖃᖅᕕᖓ 

ᐊᐅᓚᑦᑎᖃᑦᑕᕐᒪᑦ ᑕᑯᔪᓐᓇᐅᑎᓂᑦ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᑦ 

ᐊᑐᐊᒐᖓᓂᑦ. ᑖᓐᓇ ᐊᑐᐊᒐᖅ ᒫᓐᓇᓕᓴᐅᓛᖑᔪᒥ ᐊᓯᔾᔨᖅᑕᐅᔪᒻᒪᑦ ᐊᒃᑑᕝᕙ 2019−ᒥ ᐊᒻᒪᓗ 

ᐃᓱᓕᔪᓪᓗᓂ ᐊᒃᑑᕝᕙ 2024−ᒥ. 

 

ᓄᓇᕗᑦ ᒐᕙᒪᖓᑕ ᐱᓕᕆᕕᖓᑦ ᓯᕗᓕᖅᑎᓂᑦ ᒐᕙᒪᐅᖃᑎᖏᓐᓂᓪᓗ ᐱᓕᕆᐊᖃᖅᕕᖓ 

ᐊᐅᓚᑦᑎᖃᑦᑕᕐᒪᑦ ᑲᓐᖑᓇᖅᑐᑦ ᐃᓵᖅᑕᐅᑎᓪᓗᒋᑦ ᐊᑐᐊᒐᖓᓂᑦ. ᑖᓐᓇ ᐊᑐᐊᒐᖅ ᒫᓐᓇᓕᓴᐅᓛᖑᔪᒥ 

ᐊᓯᔾᔨᖅᑕᐅᔪᒻᒪᑦ ᐊᒃᑑᕝᕙ 2019−ᒥ ᐊᒻᒪᓗ ᐃᓱᓕᔪᓪᓗᓂ ᐊᒃᑑᕝᕙ 2024−ᒥ. 

 

ᓄᓇᕗᑦ ᒐᕙᒪᖓᑕ ᐱᓕᕆᕕᖓᑦ ᓯᕗᓕᖅᑎᓂᑦ ᒐᕙᒪᐅᖃᑎᖏᓐᓂᓪᓗ ᐱᓕᕆᐊᖃᖅᕕᖓ 

ᐊᐅᓚᑦᑎᖃᑦᑕᕐᒪᑦ ᑲᓐᖑᓇᖅᑐᑦ ᐃᓵᖅᑕᐅᑎᓪᓗᒋᑦ ᐊᒃᑐᖅᑕᐅᔪᓂᑦ ᖃᐅᔨᓴᕐᓂᕐᒧᑦ ᐊᑐᐊᒐᖓᓂᑦ. ᑖᓐᓇ 

ᐊᑐᐊᒐᖅ ᒫᓐᓇᓕᓴᐅᓛᖑᔪᒥ ᐊᓯᔾᔨᖅᑕᐅᔪᒻᒪᑦ ᐊᒃᑑᕝᕙ 2019−ᒥ ᐊᒻᒪᓗ ᐃᓱᓕᔪᓪᓗᓂ ᐊᒃᑑᕝᕙ 

2024−ᒥ. 

 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #3: 

 

ᑖᒃᑯᐊ ᑲᑎᒪᔨᕋᓛᑦ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᑖᒃᓱᒧᖓ ᐅᓂᒃᑳᓕᐊᒥᓂᕐᒧᑦ 

ᐱᑕᖃᖁᓪᓗᒋᑦ ᐃᓗᓕᖅᑐᔪᓂᑦ ᐅᓪᓗᒥᒨᖓᔪᓂᑦ ᓇᓗᓇᐃᖅᑐᖅᓯᒪᔪᓂᑦ ᖃᓄᐃᓕᖓᓕᕐᒪᖔᑕ 

ᕿᒥᕐᕈᓂᕆᔭᖏᑦ ᑕᑯᔪᓐᓇᐅᑎᓂᑦ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᒥᑦ ᑲᓐᖑᓇᖅᑐᓂᑦ 

ᐊᑐᐊᒐᖓᓂᑦ, ᑲᓐᖑᓇᖅᑐᑦ ᐃᓵᖅᑕᐅᑎᓪᓗᒋᑦ ᐊᑐᐊᒐᖓᓂᑦ, ᐊᒻᒪᓗ ᑲᓐᖑᓇᖅᑐᑦ ᐃᓵᖅᑕᐅᓂᖏᓐᓄᑦ 

ᐊᒃᑐᖅᑕᐅᔪᓂᑦ ᖃᐅᔨᓴᕐᓂᕐᒧᑦ ᐊᑐᐊᒐᖓᓂᑦ. 

ᐱᔾᔪᑎ:  ᑲᓐᖑᓇᖅᑐᑦ ᐊᒃᑐᖅᑕᐅᓂᖏᓐᓂᑦ ᖃᐅᔨᓴᕐᓃᑦ 

 

2017−ᒥ, ᒪᓕᒐᓕᐅᖅᕕᒃ ᑲᔪᓯᑎᑦᑎᔪᒻᒪᑦ ᐊᒥᓱᑲᓪᓚᓐᓂᑦ ᐋᖅᑭᒋᐊᖅᓯᔾᔪᑎᓂᑦ ᑕᑯᔪᓐᓇᐅᑎ 

ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓄᑦ, ᐱᖃᓯᐅᔾᔨᓪᓗᑎᒃ 

ᐃᓚᒋᐊᖅᓯᓂᐅᔪᓂᑦ ᑎᑎᕋᖅᓯᒪᓂᐅᔪᓂᑦ ᐱᔾᔪᑎᖃᖅᑐᓂᑦ ᑲᓐᖑᓇᖅᑐᖅ ᐊᒃᑐᖅᑕᐅᓂᖏᓐᓂᑦ 

ᖃᐅᔨᓴᕐᓂᐅᔪᓂᑦ.  
 

ᑖᓐᓇ ᐱᖁᔭᖅ ᑐᑭᖃᖅᑎᑦᑎᔪᖅ “ᑲᓐᖑᓇᖅᑐᑦ ᐊᒃᑐᖅᑕᐅᓂᖏᓐᓂᑦ ᐊᐅᔨᓴᕐᓂᕐᒥᑦ” ᑐᑭᖃᕐᓗᓂ 

“ᖃᐅᔨᓴᕐᓂᐅᔪᒥᑦ ᐱᓕᕆᐊᖑᔪᒥᑦ ᒐᕙᒪᒃᑯᑦ ᑎᒥᖁᑎᒋᔭᖓᓄᑦ ᑕᐃᒫᒃ ᑐᑭᖃᖅᑎᑕᐅᒻᒪᑦ ᐃᓗᓕᖓᓂ  

ᓈᓴᐅᑎᓕᒃ 2−ᒥ, ᑭᓯᐊᓂᓕ ᐱᖃᓯᐅᔾᔨᓇᓂ ᓄᓇᓕᐅᑉ ᒐᕙᒪᕋᓛᖓᓂᑦ, ᖃᐅᔨᒐᓱᐊᖅᑐᑎᒃ ᐅᓪᓗᒥᐅᔪᖅ 

ᐅᕝᕙᓘᓐᓃᑦ ᑐᒃᓯᕌᖑᔪᖅ ᐱᓕᕆᓂᐅᔪᖅ ᐱᔨᑦᑎᕋᐅᑎᐅᔪᕐᓘᓐᓃᑦ ᑎᑭᐅᑎᒻᒪᖔᖅ 

ᖃᓄᐃᓕᖓᒋᐊᖃᕐᓂᐅᔪᓄᑦ ᓇᓗᓇᐃᖅᑐᖅᓯᒪᔪᓄᑦ ᐊᕕᑦᑐᖅᓯᒪᓂᖓᑕ 2-ᒥ ᑕᕝᕙᓂ ᐱᖁᔭᐅᔪᒥ.” 
 

ᐃᓗᓕᖓ ᓈᓴᐅᑎᓕᒃ 42.1 ᐱᖁᔭᐅᔪᒥ ᐃᒪᐃᒍᓐᓇᑎᑦᑎᒻᒪᑦ: 
 

ᑲᓐᖑᓇᖅᑐᖅ ᐊᒃᑐᖅᑕᐅᓂᖏᓐᓂᑦ ᖃᐅᔨᓴᕐᓂᕐᒥᑦ 

42.1. (1) ᒥᓂᔅᑕᐅᔪᖅ ᐃᒪᐃᓐᓂᐊᖅᐳᖅ, ᐱᕙᓪᓕᐊᑎᑕᐅᔪᖃᖅᑎᓪᓗᒍ ᐱᓕᕆᔾᔪᑎᐅᔪᒥᑦ 

ᐱᔨᑦᑎᕋᐅᑎᐅᔪᒥᓪᓘᓐᓃᑦ ᒐᕙᒪᒃᑯᑦ ᑎᒥᐅᑎᒋᔭᖓᓄᑦ ᐅᕝᕙᓘᓐᓃᑦ ᐋᖅᑭᑎᒃᓯᒪᓂᖓ 

ᐊᓯᓂᑦᑕᐅᑎᓪᓗᒍ ᐅᑕᕙᒌᖅᑐᖅ ᐱᓕᕆᔾᔪᑎᐅᔪᖅ ᐱᔨᑦᑎᕋᐅᑎᐅᔪᕐᓘᓐᓃᑦ ᒐᕙᒪᒃᑯᑦ 

ᑎᒥᖁᑎᒋᔭᖓᓄᑦ, ᑐᓂᓯᓂᐊᖅᐳᖅ ᒥᓂᔅᑕᐅᔪᒧᑦ ᑲᒪᔨᐅᔪᒧᑦ ᑖᒃᓱᒥᖓ ᐱᖁᔭᐅᔪᒥᑦ 

(a) ᑲᓐᖑᓇᖅᑐᑦ ᐊᒃᑐᖅᑕᐅᓂᖏᓐᓂᑦ ᖃᐅᔨᓴᕐᓂᐅᔪᒥᑦ ᑭᒥᕐᕈᓂᐊᖅᑕᖏᓐᓂᑦ ᒥᓂᔅᑕᐅᑉ 

ᐅᖃᐅᓯᒃᓴᖃᖅᕕᒋᓗᒋ ᓗ; ᐅᕝᕙᓘᓐᓃᑦ 

(b) ᖃᐅᔨᔭᒥᓂᐅᔪᓂᑦ ᖃᐅᔨᓴᕆᐊᓐᖓᖅᑐᓄᑦ ᓇᓗᓇᐃᖅᓯᓯᒪᔪᓂᑦ ᑲᓐᖑᓇᖅᑐᑦ 

ᐊᒃᑐᖅᑕᐅᓂᖏᓐᓄᑦ ᖃᐅᔨᓴᖅᑐᖃᕆᐊᑐᓐᖏᒻᒪᑦ ᐱᓕᕆᔾᔪᑎᐅᔪᒥᑦ 

ᐱᔨᑦᑎᕋᐅᑎᐅᔪᒥᓪᓘᓐᓃᑦ. 
 

ᖃᐅᔨᓴᕆᐊᓐᖓᕐᓂᖅ 

(2) ᒥᓂᔅᑕᐅᔪᖅ ᖃᐅᔨᓴᕆᐊᓐᖓᓂᐊᖅᐳᖅ ᐱᒋᐊᓕᕋᑖᖅᑐᖅᓯᐅᑎᒥᑦ, ᐊᒻᒪᓗ ᑕᐃᒪᐃᒋᐊᖃᕈᓂ, 

ᑲᓐᖑᓇᖅᑐᑦ ᐊᒃᑐᖅᑕᐅᓂᖏᓐᓂᑦ ᖃᐅᔨᓴᖅᑕᐅᑎᑦᑎᔪᓐᓇᖅᑐᓂ ᒪᓕᓪᓗᓂ ᒥᓂᔅᑕᒋᔭᐅᔪᒥᑦ 

ᑲᒪᔨᐅᔪᒥᑦ ᑖᒃᓱᒥᖓ ᐱᖁᔭᐅᔪᒥᑦ. 
 

ᓄᓇᓖᑦ ᒐᕙᒪᕋᓛᖏᑦ ᐱᖃᑕᐅᓐᖏᑦᑐᑦ 

(3) ᓄᓇᓕᐅᑉ ᒐᕙᒪᕋᓛᖓ ᒐᕙᒪᒃᑯᓐᓄᑦ ᑎᒥᖁᑎᒋᔭᐅᓐᖏᒻᒪᑦ ᓇᓗᓇᐃᖅᑕᐅᓯᒪᓪᓗᓂ 

ᐃᓗᓕᒃᑲᓐᓂᖏᓐᓂ ᓈᓴᐅᑎᓕᒻᒥ (1)−ᒥᑦ. 

 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #4: 

 

ᑖᒃᑯᐊ ᑲᑎᒪᔨᕋᓛᑦ ᐊᑐᓕᖁᔨᕗᑦ  ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᑖᒃᓱᒧᖓ ᐅᓂᒃᑳᓕᐊᒥᓂᕐᒧᑦ 

ᐃᓚᖃᖁᓪᓗᒋᑦ ᐃᓗᓕᖅᑐᔪᓂᑦ ᓇᓗᓇᐃᖅᑐᐃᓯᒪᔪᓂᑦ ᐃᓛᒃᑰᖓᔪᓂᑦ ᖃᐅᔨᔭᒥᓂᐅᔪᓂᑦ ᑲᓐᖑᓇᖅᑐᑦ 

ᐊᒃᑐᖅᑕᐅᓂᖏᓐᓂᑦ ᖃᐅᔨᓴᕐᓂᒥᓂᐅᔪᓂᑦ ᐊᒻᒪᓗ ᖃᐅᔨᓴᕆᐊᓐᖓᕐᓂᒥᓂᐅᔪᓂᑦ ᐊᑖᒍᑦ ᐃᓗᓕᖓ 

ᓈᓴᐅᑎᓕᒃ 42.1 ᑕᐃᑲᓂ ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ 

ᐱᖁᔭᕐᔪᐊᖓᒍᑦ ᐊᑯᓐᓂᖓᓂ ᐄᐳᕈ 1, 2024 ᐊᒻᒪᓗ ᒫᑦᓯ 31, 2025, ᐊᒻᒪᓗ ᓇᓗᓇᐃᖅᑐᐃᓂᖏᑦ 

ᐅᖃᐅᓯᖃᕐᓗᑎᒃ ᖃᓄᑎᒋ ᑕᐃᓐᓇ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ 

ᖃᐅᔨᒋᐊᖅᕕᐅᖃᑦᑕᓂᕐᒪᖔᖅ ᖃᓄᖅ ᐃᓱᒪᖃᕐᒪᖔᖅ ᑖᒃᑯᐊ ᐊᑐᐃᓐᓇᕈᖅᓴᖅᑕᐅᑎᓪᓗᒋᑦ. 

ᐱᔾᔪᑎ:  ᓴᖅᑭᖅᑕᐅᓂᐊᕐᓂᕋᐃᒐᑎᒃ ᐊᖏᖃᑎᒌᒍᑏᑦ 
 

ᐊᒃᓱᑲᓪᓚᒃ ᐅᖃᐅᓯᐅᓚᐅᖅᑐᖅ ᑖᒃᑯᐊ ᑲᑎᒪᔨᕋᓛᑦ ᑕᓚᕖᓴᒃᑰᖅᑐᑎᒃ ᓈᓚᓐᓂᖃᖅᑎᑦᑎᓂᖏᓐᓂ ᓯᑎᐱᕆ 

26-27, 2022−ᒥ, ᐊᒻᒪᓗ ᐄᐳᕈᒐ 19-20, 2024−ᒥ, ᐊᒻᒪᓗ ᐄᐳᕈ 24-25, 2025−ᒥ ᑕᒪᒃᑯᐊ ᐱᓪᓗᒋᑦ  

ᓴᖅᑭᖅᑕᐅᓂᐊᕐᓂᕋᐃᒐᑎᒃ ᐊᖏᖃᑎᒌᒍᑏᑦ. 
 

ᐅᖃᐅᓯᕆᔪᔭᖏᓐᓂ ᑖᒃᑯᓄᖓ ᑲᑎᒪᔨᕋᓛᓄᑦ ᓯᑎᐱᕆ 27, 2022−ᒥ, ᑕᐃᓐᓇ ᑐᑭᓯᐅᒪᔾᔪᑎᓕᕆᓂᕐᒧᑦ  

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᒪᐃᓕᔪᔪᖅ: 
 

“ᑭᐅᔾᔪᑎᒐ ᐃᕝᕕᑦ ᐊᐱᖅᑯᑎᖓᓄᑦ ᐅᓇᐅᕗᖅ, ᓇᒻᒥᓂᖅ ᐅᕙᖓ ᐃᓱᒪᒋᔭᖓᒍᑦ ᐃᓕᒃᓯᓐᓄᑦ 

ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᒋᔭᐅᓪᓗᖓ, ᐊᒻᒪᓗ 

ᒪᓕᒐᕐᓂᐊᖅᑎᐅᓯᒪᓪᓗᖓ ᐅᖓᑖᓄᑦ ᐊᕐᕌᒍᑦ 30, ᑕᒪᒃᑯᐊ ᑐᑭᓯᐅᒪᔾᔪᑎᓕᕆᓂᕐᒧᑦ ᒪᓕᒐᐃᑦ 

ᓴᓐᖏᓂᖅᓴᐅᔪᑦ ᓴᖅᑭᖅᑕᐅᓂᐊᕐᓂᕋᐃᒐᑎᒃ ᐊᖏᖃᑎᒌᒍᑎᓂᑦ, ᐱᓗᐊᖅᑐᒥ ᒐᕙᒪᓕᕆᓪᓗᓂ, 

ᐅᐱᓐᓇᕋᓂ ᑭᒃᑯᓕᒫᑦ ᑮᓇᐅᔭᖁᑎᒋᒻᒪᒋᑦ. ᑕᐃᒪᓕ ᓄᓇᕗᑦ ᒐᕙᒪᖓ ᓴᖅᑭᖅᑕᐅᓂᐊᕐᓂᕋᐃᒐᑎᒃ 

ᐊᖏᖃᑎᒌᒍᑎᓕᐅᖅᑲᑕ, ᑐᑭᖃᖅᑐᖅ ᒐᕙᒪᒃᑯᑦ ᐱᖃᑕᐅᓂᖃᕐᒪᑕ ᐃᓚᖓᒍᑦ, ᑭᓯᐊᓂᓕ 

ᑕᐃᒪᐃᑦᑐᒥᑦ ᑲᒪᒋᐊᖃᓚᐅᖅᓯᒪᓐᖏᑦᑐᖓ, ᑕᐃᒫᖏᓛᒃ ᑭᓇᑐᐃᓐᓇᖅ ᑐᒃᓯᕋᕐᓂᖅᑲᑦ 

ᐊᖏᖃᑎᒌᒍᑎᐅᔪᒥᑦ ᑕᑯᔪᒪᓗᓂ ᐊᒻᒪᓗ ᒐᕙᒪᒃᑯᑦ ᐅᑲᖅᑐᒥᓂᐅᓗᑎᒃ ‘ᐋᒡᒐ, ᐃᓕᓐᓄᑦ 

ᑐᓂᓯᔾᔮᖏᑦᑐᒍᑦ ᓴᖅᑭᖅᑕᐅᓂᐊᕐᓂᕋᐃᒐᑎᒃ ᑎᑎᕋᖅᓯᒪᓂᖅᑕᖃᕐᒪᑦ ᐊᖏᖃᑎᒌᒍᑎᖓᓂ,’ 

ᒐᕙᒪᒃᑯᑦ ᑕᐃᒪᐃᓕᑉᐸᑕ ᒪᓕᒐᖅᑎᒍᑦ ᓵᓚᐅᔪᓐᓇᖅᑐᒋᔭᒃᑲ ᐊᒻᒪᓗ ᐊᖏᖃᑎᒌᒍᑎ 

ᓴᖅᑭᖅᑕᐅᔭᕆᐊᖃᕋᔭᖅᑐᓂ. ᓇᐃᓈᕐᓗᒍ ᐅᖃᕐᓗᒍ, ᑲᑎᒪᔩ, ᒐᕙᒪᒃᑯᑦ ᓴᖅᑭᖅᑕᐅᓂᐊᕐᓂᕋᐃᒐᑎᒃ 

ᐊᖏᖃᑎᒌᒍᑎᓂᑦ ᐊᑐᖃᑦᑕᕆᐊᖃᖅᑐᒋᓐᖏᑕᒃᑲ, ᐊᒻᒪᓗ ᑕᐃᒪᐃᑉᐸᒃᑲᓗᐊᖅᑲᑕ, 

ᒪᓕᒋᐊᖃᓪᓚᕆᒃᑲᔭᖅᑐᑦ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᒪᓕᒐᕐᓂᑦ.” 
 

 

 

ᐅᖃᐅᓯᖏᓐᓂ ᑖᒃᑯᓄᖓ ᑲᑎᒪᔨᕋᓛᓄᑦ ᐄᐳᕈ 19, 2024−ᒥ, ᐱᓕᕆᕕᖓᑕ ᒪᓕᒐᓕᕆᔨᒃᑯᑦ 

ᐅᖃᕆᐊᖅᑐᑎᒃᓯᒪᔭᖓᑦ ᐃᒪᐃᓕᓚᐅᖅᑐᖅ: 
 

“ᑭᐅᓗᒍ ᐊᐱᖅᑯᑎᕕᑦ ᐊᐃᑉᐸᕆᕋᑖᖅᑕᖓ ᐱᔾᔪᑎᖃᖅᑐᖅ ᐃᖅᑲᖅᑐᐃᕕᐅᑉ ᓯᓚᑖᒍᑦ 

ᐋᖅᑮᖃᑎᒌᓐᓂᐅᔪᓂᑦ, ᐃᓛᓐᓂᒃᑯᑦ ᑕᐃᒪᐃᑦᑐᑦ ᐋᖅᑮᖃᑎᒌᓐᓃᑦ ᐃᓚᖃᓲᖑᒻᒪᑕ 

ᓴᖅᑭᖅᑕᐅᓂᐊᕐᓂᕋᐃᒐᑎᒃ ᐊᖏᖃᑎᒌᒍᑎᓂᑦ. ᓴᐳᒻᒥᑦᔪᑎᐅᔾᔮᓲᖅ ᐃᓄᒻᒥᑦ ᐅᖃᐅᓯᓕᓐᓂᑦ 

ᑐᑭᓯᐅᒪᔾᔪᑎᓂᑦ ᐊᒻᒪᓗ ᐃᓛᓐᓂᒃᑯᑦ ᓴᐳᒻᒥᑦᑎᔾᔪᑎᐅᓪᓗᑎᒃ ᑮᓇᐅᔭᓕᑦᑖᖅᑐᓂᒃ 

ᐋᖅᑭᖃᑎᒌᒍᑎᐅᓯᒪᔪᓂ. ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇ ᐅᖃᖅᑲᑦᑕᖅᓯᒪᒻᒪᑦ, 

ᐊᖏᖃᑎᒋᓪᓗᑎᒍᓪᓗᓕ, ᑕᒪᓐᓇ ᖃᑦᑎᕌᕐᓂᖓ ᑮᓇᐅᔭᖅᑎᒍᑦ ᓄᓇᕗᑦ ᒐᕙᒪᖓᑕ 

ᐊᑭᓕᐅᑎᒋᔭᖓ ᑐᓴᕆᐊᖃᕋᒃᓯᐅᒃ ᐊᒻᒪᓗ ᑭᒃᑯᓕᒫᓄᑦ ᑐᓴᖅᑕᐅᔪᓐᓇᕆᐊᖃᖅᑐᓂ, ᑕᐃᒫᓪᓗ 

ᓴᖅᑭᕆᐊᖃᕋᔭᕋᑦᑎᒍ. ᑕᐃᒫᖏᓛᒃ ᐃᔨᖅᑕᐅᓯᒪᒐᔭᓐᖏᒻᒪᑕ ᑲᓐᖑᓇᖅᑑᓂᕋᖅᑕᐅᓗᑎᒃ 

ᐋᖅᑮᖃᑎᒌᒍᑎᐅᔪᓂ, ᑕᐃᒪᐃᒍᓐᓇᕋᓗᐊᕐᓗᓂ ᐃᖅᑲᖅᑐᐃᕕᒃᑯᑦ ᐊᔾᔨᐅᖏᑦᑐᒃᑯᑦ 

ᐱᓕᕆᐊᖑᖁᔭᐅᓐᓂᖅᐸᑦ.” 

 

 

ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᑲᑎᒪᔨᕋᓛᑦ ᐅᓂᒃᑲᓕᐊᒥᓂᖏᓐᓄᑦ ᐱᓪᓗᒋᑦ 2020-2021 ᐊᒻᒪᓗ 

2022-2023-ᒥ ᐊᕐᕌᒍᑕᒫᖅᓯᐅᑎᖏᑦ ᐅᓂᒃᑲᓕᐊᒥᓂᖏᑦ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 

ᑲᒥᓴᓇᐅᑉ ᓄᓇᕗᒻᒥ ᐃᒪᐃᓕᖓᔪᒻᒪᑕ: 

 

ᓴᖅᑭᖅᓯᓂᐊᕐᓂᕋᕋᑎᒃ ᐊᖏᖃᑎᒌᒍᑏᑦ ᐊᑐᖅᑕᐅᔾᔮᓲᖑᕗᑦ ᓇᒻᒥᓂᖃᐅᑎᓕᓐᓄᑦ 

ᐋᔩᕋᖃᑎᖃᖅᑎᓪᓗᒋᑦ ᑳᓐᑐᕌᑦᑖᕋᓱᐊᖅᑎᓪᓗᒋᑦ. ᑕᐃᒪᐃᓪᓚᕆᓲᑦ ᑲᓐᑐᕌᑦᑖᕋᓱᐊᖅᑐᖅ 

ᓴᖅᑭᖅᓯᓲᖑᒻᒪᑦ ᓇᒻᒥᓂᖃᐅᑎᖓᓂᑦ ᐱᔾᔪᑎᓕᓐᓂᑦ ᑐᑭᓯᒃᑲᓐᓂᕈᑎᒃᓴᓂᑦ ᓄᓇᕗᑦ ᒐᕙᒪᖓᓄᑦ 

ᐋᔩᕋᖃᑎᒌᓐᓂᕐᒧᑦ ᐊᑐᖅᑕᐅᓂᐊᖅᑐᓂᑦ. ᑖᓐᓇ ᐊᔾᔨᖃᓐᖏᑦᑐᖅ ᑲᓐᖑᓇᖅᑎᑦᑎᓂᐊᕐᓂᕋᕐᓗᑎᒃ 

ᐊᖏᖃᑎᒌᒍᑎᓂᑦ, ᑕᐃᒪᐃᑦᑐᐃᓐᓇᕈᔫᕙᑦᑐᑎᓪᓗ ᓄᓇᕗᑦ ᒐᕙᒪᖓᑕ ᐊᖏᖃᑎᒌᒍᑎᒋᔭᖏᑦ. 

ᑖᓐᓇ ᓄᓇᕗᑦ ᒐᕙᒪᖓ ᐅᖃᐅᔾᔨᓲᖑᓐᖏᑦᑐᖅ ᐊᑎᓕᐅᖁᔨᓪᓗᑎᒃ ᓴᖅᑭᖅᓯᓂᐊᕐᓂᕋᕋᑎᒃ 

ᐊᖏᖃᑎᒋᒍᑎᓂᑦ ᐅᕐᓂᓗᒃᓴᖅᑐᖅ ᐸᓯᑦᑎᓯᒪᑉᐸᑕ ᐃᑦᑎᒍᓱᓐᓂᒃᑯᑦ ᐊᓯᐊᒍᓪᓘᓐᓃᑦ 

ᐸᕝᕕᓴᑦᑕᐅᓂᐅᔪᓂᑦ. ᖃᑦᑏᓐᓇᖁᓗᓐᓂᑦ ᑎᑎᕋᖅᓯᒪᔪᓂᑦ ᑐᑭᓯᒃᑲᓐᓂᕈᑎᒃᓴᕐᓂᑦ 

ᐃᓗᓕᑲᒐᓛᑦᑐᓂᑦ ᑐᓂᓯᔭᐅᔪᒐᓗᐊᖅᑐᒍᑦ ᑭᖑᓪᓕᖅᐹᒥ ᑲᑎᒪᔨᕋᓛᑦ ᓵᖓᓂ ᓴᖅᑭᔮᖅᑎᓪᓗᑕ, 

ᑭᓯᐊᓂᓕ ᐱᔾᔪᑎᒋᓪᓗᒋᑦ ᖃᓄᐃᑦᑑᓂᖏᑦ ᐊᒻᒪᓗ ᒪᓕᒐᕐᓂᒃ ᒪᓕᒋᐊᖃᖅᑐᑕ, ᓄᓇᕗᑦ ᒐᕙᒪᖓ 

ᑕᒪᑐᒥᖓ ᕿᒥᕐᕈᓯᒪᔪᖅ ᐊᒻᒪᓗ ᐃᓱᒪᑖᖅᓯᒪᓪᓗᑎᒃ ᑲᔪᓯᖁᔨᓇᑎᒃ ᐱᑎᑦᑎᖃᑦᑕᕐᓂᖏᓐᓂᑦ 

ᓴᖅᑭᖅᓯᓂᐊᕐᓂᕋᕋᑎᒃ ᐊᖏᖃᑎᒌᒍᑎᓂᑦ ᐅᐱᓐᓇᕋᓂ ᑕᒪᓐᓇ ᓱᕋᐃᒐᔭᕐᒪᑦ ᑖᒃᑯᓂᖓᔅᓴᐃᓐᓇᖅ 

ᐊᖏᖃᑎᒋᒍᑎᐅᔪᓂᑦ. ᑭᓯᐊᓂᓕ ᑕᐃᒪᐃᒃᑲᓗᐊᖅᑎᓪᓗᒍ, ᓇᓗᓇᐃᖅᓯᔪᓐᓇᖅᑐᒍᑦ 

ᖃᑦᑎᐅᓕᕐᓂᖏᑦ ᓴᖅᑭᖅᓯᓂᐊᕐᓂᕋᕋᑎᒃ ᐊᖏᖃᑎᒌᒍᑏᑦ ᒫᓐᓇ ᓄᓇᕗᑦ ᒐᕙᒪᖓᑕ 

ᒪᓕᒋᐊᓕᖏᑦ ᑲᑦᑏᓐᓇᑯᓘᒻᒪᑕ.  

 

 

 

ᓈᓚᓐᓂᖃᖅᑎᑦᑎᔪᓂ ᐅᖃᐅᓯᖏᓐᓂ ᑲᑎᒪᔨᕋᓛᖑᔪᓄᑦ ᐄᐳᕈ 25, 2025-ᒥ, ᑐᑭᓯᐅᒪᔾᔪᑎᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᒪᐃᓕᐅᔪᒻᒪᑦ: 

  

“… ᒐᕙᒪᒃᑯᑦ ᐃᓱᒪᑖᖅᓯᒪᑉᐸᑕ ᐅᖃᐅᓯᖃᔾᔮᖏᓐᓂᕐᒥᓂᒃ ᓴᖅᑭᖅᓯᓂᐊᕐᓂᕋᕋᑎᒃ 

ᐊᖏᖃᑎᒌᒍᑎᓂᑦ ᐅᕝᕙᓘᓐᓃᑦ ᖃᑦᑎᐅᓂᕐᒪᖔᑕ ᐅᖃᔾᔮᖏᑉᐸᑕ ᐱᔾᔪᑎᖃᕐᓗᑎᒃ ᓈᓴᐅᑎᓂᒃ 

ᖃᐃᑦᑎᑉᐸᑕ ᓱᕋᐃᒐᔭᖅᑐᒋᑦᑎᒻᒪᑕ ᓴᖅᑭᖅᓯᓂᐊᕐᓂᕋᕋᑎᒃ ᐊᖏᖃᑎᒌᒍᑎᓂᑦ… ᑕᒪᓐᓇ 

ᓈᒪᖏᑦᑐᖅ ᑕᐃᒪᐃᓕᖓᓂᖓ.” 

 

 

 

ᓈᓚᓐᓂᖃᖅᑎᑦᑎᔪᓂ ᐅᖃᐅᓯᖏᓐᓂ ᑲᑎᒪᔨᕋᓛᖑᔪᓄᑦ ᐄᐳᕈ 25, 2025-ᒥ, ᓄᓇᕗᑦ ᒐᕙᒪᖓᑕ 

ᐅᖃᕆᐊᖅᑐᑎᒃᓯᒪᔭᖓ ᐃᒪᐃᓕᐅᔪᒻᒪᑦ: 

 

 “… ᐱᑕᖃᕐᒪᑦ ᐃᓗᓕᖏᓐᓂᑦ ᐋᖅᑭᖃᑎᒌᓐᓂᐅᓯᒪᔪᓂ, ᐱᓗᐊᖅᑐᒥ ᖃᑦᑎᓂᑦ ᑮᓇᐅᔭᓂᑦ 

ᐅᖃᐅᓯᖃᕐᒪᖔᑕ ᓴᖅᑭᖅᑕᐅᒋᐊᖃᓐᖏᒻᒪᑦ. ᐊᒻᒪᓗ ᐊᔾᔨᒌᓐᖏᒻᒪᑎᒃ ᐋᖅᑮᖃᑎᒌᓐᓂᐅᔪᑦ ᐊᒻᒪᓗ 

ᓴᖅᑭᖅᓯᓂᖅ. ᐃᓛᓐᓂᒃᑯᑦ, ᑭᒃᑯᑐᐃᓐᓇᐃᑦ ᐊᑭᓕᖅᑕᐅᓲᑦ, ᑮᓇᐅᔭᓂᑦ, ᒐᕙᒪᒃᑯᑦ ᓴᒃᑯᐃᑎᒐᓱᐊᖅᑐᒋᑦ 

ᐱᒋᐊᖃᕐᓂᕋᖅᑕᖏᓐᓂᑦ, ᐊᒻᒪᓗ ᑕᐃᒪᐃᑦᑐᑦ ᓴᖅᑭᖅᑕᐅᒋᐊᖃᓐᖏᒻᒪᑕ, ᑭᓯᐊᓂᓕ ᐊᔾᔨᖃᓐᖏᑦᑐᑦ 

ᐋᖅᑮᖃᑎᒌᓐᓂᐅᔪᓂᑦ.” 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #5: 

 

ᑖᒃᑯᐊ ᑲᑎᒪᔨᕋᓛᑦ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᑖᒃᓱᒧᖓ ᐅᓂᒃᑳᓕᐊᒥᓂᕐᒧᑦ 

ᐃᓚᖃᖁᓪᓗᒋᑦ ᐃᓗᓕᖅᑐᔪᓂᑦ ᑎᑎᕋᖅᓯᒪᔪᓂᑦ ᓴᖅᑭᖅᑕᐅᓂᐊᕐᓂᕋᐃᒐᑎᒃ, ᑲᓐᖑᓇᖅᑎᑕᐅᓂᐊᖅᑐᓄᑦ 

ᐊᒻᒪᓗ ᐋᖅᑮᖃᑎᒌᓐᓂᒃᑯᑦ ᐊᖏᖃᑎᒌᒍᑎᐅᓯᒪᔪᓂᑦ ᓄᓇᕗᑦ ᒐᕙᒪᖓᓄᑦ ᐊᒻᒪᓗ ᐊᓯᖏᓐᓄᑦ ᑎᒥᐅᔪᓄᑦ 

ᐃᓄᑐᐃᓐᓇᕐᓄᓪᓗ ᐊᑯᓐᓂᖓᓂ ᐄᐳᕈ 1, 2022 ᐊᒻᒪᓗ ᒫᑦᓯ 31, 2025. 

 

ᑖᒃᑯᐊ ᑲᑎᒪᔨᕋᓛᑦ ᓱᓕᒃᑲᓐᓂᖅ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᑖᒃᓱᒧᖓ 

ᐅᓂᒃᑲᓕᐊᒥᓂᕐᒧᑦ ᓴᖅᑭᖅᓯᖁᓪᓗᒋᑦ ᑲᑎᓪᓗᒋᑦ ᒐᕙᒪᒃᑯᑦ ᑮᓇᐅᔭᖃᑎᖏᑦ ᐊᑭᓕᐅᑕᐅᓯᒪᒻᒪᖔᑕ 

ᑲᑎᑎᖅᓯᒪᔪᑦ ᑮᓇᐅᔭᖁᑎᖏᓐᓂᑦ ᑕᐃᑲᓂ 2023-2024 ᑮᓇᐅᔭᓕᕆᔾᔪᑎᑦ ᐊᕐᕌᒍᖓᓂ ᑐᕌᖅᑐᒥᓂᐅᔪᓂᑦ 

ᓇᓗᓇᐃᖅᑕᐅᓯᒪᔪᓄᑦ ᑎᑎᖅᑲᖅ 24(b)−ᒥ ᑕᐃᑲᓂ 2023-2024 ᒐᕙᒪᒃᑯᑦ ᑮᓇᐅᔭᓕᕆᔾᔪᑎᒥᓂᖏᓐᓂ 

ᓄᓇᕗᒻᒥ. 

 

ᑖᒃᑯᐊ ᑲᑎᒪᔨᕋᓛᑦ ᓱᓕᒃᑲᓐᓂᖅ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᑖᒃᓱᒧᖓ 

ᐅᓂᒃᑲᓕᐊᒥᓂᕐᒧᑦ ᓴᖅᑭᖅᓯᖁᓪᓗᒋᑦ ᑲᑎᓪᓗᒋᑦ ᒐᕙᒪᒃᑯᑦ ᑮᓇᐅᔭᖃᑎᖏᑦ ᐊᑭᓕᐅᑕᐅᓯᒪᒻᒪᖔᑕ 

ᑲᑎᑎᖅᓯᒪᔪᑦ ᑮᓇᐅᔭᖁᑎᖏᓐᓂᑦ ᑕᐃᑲᓂ 2023-2024 ᑮᓇᐅᔭᓕᕆᔾᔪᑎᑦ ᐊᕐᕌᒍᖓᓂ ᑐᕌᖅᑐᒥᓂᐅᔪᓂᑦ 

ᓇᓗᓇᐃᖅᑕᐅᓯᒪᔪᓄᑦ ᐋᖅᑮᖃᑎᒌᓐᓂᒃᑯᑦ ᐊᖏᖃᑎᒌᒍᑎᒃᑯᑦ ᓄᓇᕗᑦ ᒐᕙᒪᖓᓄᑦ ᐊᒻᒪᓗ ᐊᓯᖏᓐᓄᑦ 

ᑎᒥᐅᔪᓄᑦ ᐊᒻᒪᓗ ᐃᓄᑐᐃᓐᓇᐅᔪᓄᑦ. 

 

ᑖᒃᑯᐊ ᑲᑎᒪᔨᕋᓛᑦ ᓱᓕᒃᑲᓐᓂᖅ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᑖᒃᓱᒧᖓ 

ᐅᓂᒃᑲᓕᐊᒥᓂᕐᒧᑦ ᓇᓗᓇᐃᖅᑐᐃᖁᔭᐅᓪᓗᑎᒃ, ᐃᓗᓕᖅᑐᔪᒥᑦ, ᐊᑐᐊᒐᖏᓐᓂᑦ, ᒪᓕᓲᖏᓐᓂᑦ ᐊᒻᒪᓗ 

ᐱᕙᓪᓕᐊᔾᔪᓯᖏᓐᓂᑦ ᐱᔾᔪᑎᖃᖅᑐᓂᑦ ᖃᓄᖅ ᐱᕙᓪᓕᐊᔭᐅᓲᖑᒻᒪᖔᑕ ᐊᖅᑮᖃᑎᒌᓐᓂᐅᔪᑦ 

ᐊᒻᒪᓗ/ᐅᕝᕙᓘᓐᓃᑦ ᓴᖅᑭᖅᓯᓂᐊᕐᓂᕋᕋᑎᒃ ᐊᖏᖃᑎᒌᒍᑎᓂᑦ ᐱᔾᔪᑎᖃᖅᑐᑦ ᖃᓄᐃᓐᓂᐅᔪᓂᑦ 

ᓴᖅᑭᖅᓯᒪᔪᓂᑦ ᐃᖅᑲᓇᐃᔭᖅᑎᓕᕆᓂᕐᒧᑦ ᐃᑲᔫᑎᑦ ᐅᖃᓕᒫᒐᖏᓐᓂ ᒪᓕᑦᑕᐅᖁᔭᐅᔪᒥᑦ 209: 

ᐊᓪᓚᕝᕕᐅᑉ ᐃᓗᐊᓂ ᓴᖅᑭᖅᓯᓂᖅ ᐱᑦᑎᐊᖏᑦᑐᓂᑦ ᐊᒻᒪᓗ ᐃᖅᑲᓇᐃᔭᖅᑎᓕᕆᓂᕐᒧᑦ ᐃᑲᔫᑎᑦ 

ᐅᖃᓕᒫᒐᖏᓐᓂ ᒪᓕᑦᑕᐅᖁᔭᐅᔪᒥᑦ 1010: ᐃᑉᐱᒍᓱᑦᑎᐊᓂᒃᑯᑦ ᐸᕝᕕᓴᑦᑕᐅᓇᓐᖏᑦᑐᒥᑦ 

ᐃᖅᑲᓇᐃᔭᖅᕕᖃᕐᓂᖅ. 

ᐱᔾᔪᑎ:  ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑕ ᑮᓇᐅᔾᔭᒃᓵᖏᓐᓂᑦ ᓴᖅᑭᖅᓯᖃᑦᑕᕐᓂᖅ 

 

2017−ᒥ, ᒪᓕᒐᓕᐅᖅᕕᒃ ᑲᔪᓯᑎᑦᑎᔪᒻᒪᑦ ᐊᒥᓱᑲᓪᓚᓐᓂᑦ ᐋᖅᑭᒋᐊᖅᓯᔾᔪᑎᐅᔪᓂᑦ ᑖᒃᓱᒧᖓ ᑕᑯᔪᓐᓇᐅᑎ 

ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓄᑦ, ᐱᖃᓯᐅᔾᔨᓪᓗᑎᒃ 

ᐃᓚᓕᐅᑎᓯᓂᕐᒥᑦ ᓄᑖᓂᑦ ᑎᑎᕋᖅᓯᒪᓂᐅᔪᓂᑦ ᐱᔪᓐᓇᖅᓯᑎᑦᑎᔪᓂᑦ, ᒪᓕᒐᖅᑎᒍᑦ, ᓴᖅᑭᖅᑕᐅᓂᖏᓐᓂᑦ 

ᑮᓇᐅᔾᔭᒃᓵᖏᓐᓂᑦ ᖁᑦᑎᓕᕇᑦᑐᓂᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑕ. ᑭᓯᐊᓂᓕ, ᓄᑖᑦ ᒪᓕᒐᐃᑦ 

ᐊᑐᓕᖅᑎᑎᑦᑎᔾᔪᑎᐅᒐᔭᖅᑐᑦ ᑕᒪᒃᑯᓂᖓ ᐊᓯᔾᔨᖅᓯᓂᐅᔪᓂᑦ ᓱᓕ ᑲᔪᓯᑎᑕᐅᓯᒪᓐᖏᒻᒪᑕ. 

 

ᑖᒃᑯᐊ ᑲᑎᒪᔨᕋᓛᑦ ᑕᑯᒻᒪᑕ ᐃᓗᓕᖓ ᓈᓴᐅᑎᓕᒃ 36−ᒥᑦ ᒪᓕᒐᓕᐅᖅᕕᐅᑉ ᐊᒻᒪᓗ ᐊᐅᓚᑦᑎᔩᑦ 

ᑲᑎᒪᔨᖏᑕ ᐱᖁᔭᕐᔪᐊᖓ ᐃᒪᐃᒍᓐᓇᑎᑦᑎᒻᒪᑦ: 

 

ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᐅᖃᖅᑎᐅᑉ  

36. (1) ᑖᓐᓇ ᐅᖃᖅᑎ ᑕᐃᒪᐃᓐᓂᐊᖅᐳᖅ, ᑮᓇᐅᔭᓕᕆᔾᔪᑎᑦ ᐊᕐᕌᒍᓕᒫᖏᓐᓂ, 

ᐅᓂᒃᑳᓕᐅᖅᑎᑦᑎᖃᑦᑕᕐᓗᓂ ᒪᓕᒐᓕᐅᖅᕕᒻᒧᑦ ᑐᓂᔭᐅᓗᑎᒃ   

(a) ᓇᓗᓇᐃᖅᑐᐃᓯᒪᔪᓂᑦ ᖃᓄᐃᑦᑐᑐᐃᓐᓇᕐᓂᑦ ᐊᑐᐊᒐᕐᓂᑦ ᓴᓇᔭᒥᓂᐅᔪᓂᑦ ᐊᑖᒍᑦ 

ᐃᓗᓕᒃᑲᓐᓂᖓᑕ ᓈᓴᐅᑎᓕᐅᑉ 33.1(1) ᐊᓂᒍᕋᑖᖅᑐᒥ ᑮᓇᐅᔭᓕᔾᔪᑎᑦ ᐊᕐᕌᒍᖓᓂ; ᐊᒻᒪᓗ  

(b) ᓴᖅᑭᔮᕐᓗᑎᒃ ᖃᑦᑎᓂᑦ ᐊᑭᓖᓐᓂᕐᒪᖔᖅ ᒪᓕᒐᓕᐅᖅᕕᒃ ᑮᓇᐅᔭᖅᑖᒥᓂᐅᔪᓂᑦ, 

ᐃᑲᔫᓯᐊᖅᑖᒥᓂᐅᔪᓂᑦ, ᑮᓇᐅᔭᖅᑐᕐᓂᒥᓂᐅᔪᓂᑦ ᐅᕝᕙᓘᓐᓃᑦ ᐱᕚᓪᓕᕈᑎᒥᓂᐅᔪᓂᑦ 

ᑮᓇᐅᔭᓕᕆᔾᔪᑎᑦ ᐊᕐᕌᒍᖓᓂ ᐊᓂᒍᕋᑖᖅᑐᒥ, ᐱᖃᓯᐅᑎᔭᐅᓐᖏᓪᓗᑎᒃ ᐊᑭᓕᐅᑎᒥᓂᐅᔪᑦ 

ᒪᓕᑦᑐᑎᒃ ᐊᑐᐊᒐᕐᒥᑦ ᓴᓇᔭᒥᓂᐅᔪᒥᑦ ᐊᑖᒍᑦ ᐃᓗᓕᒃᑲᓐᓂᖓᑕ ᓈᓴᐅᑎᓕᐅᑉ 33.1(2).  

 

ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᓯᕗᓕᖅᑎᐅᑉ  

(2) ᓯᕗᓕᖅᑎ ᑕᐃᒪᐃᓐᓂᐊᖅᐳᖅ, ᑮᓇᐅᔭᓕᕆᔾᔪᑎᑦ ᐊᕐᕌᒍᓕᒫᖏᓐᓂ, 

ᐅᓂᒃᑳᓕᐅᖅᑎᑦᑎᖃᑦᑕᕐᓗᓂ ᒪᓕᒐᓕᐅᖅᕕᒻᒧᑦ ᑐᓂᔭᐅᓗᑎᒃ   

(a) ᓇᓗᓇᐃᖅᑐᐃᓯᒪᔪᓂᑦ ᖃᓄᐃᑦᑐᑐᐃᓐᓇᕐᓂᑦ ᐊᑐᐊᒐᕐᓂᑦ ᓴᓇᔭᒥᓂᐅᔪᓂᑦ ᐊᑖᒍᑦ 

ᐃᓗᓕᒃᑲᓐᓂᖓᑕ ᓈᓴᐅᑎᓕᐅᑉ 33.1(2) ᐊᓂᒍᕋᑖᖅᑐᒥ ᑮᓇᐅᔭᓕᔾᔪᑎᑦ ᐊᕐᕌᒍᖓᓂ; ᐊᒻᒪᓗ   

(b) ᓴᖅᑭᔮᕐᓗᑎᒃ ᖃᑦᑎᓂᑦ ᐊᑭᓖᓐᓂᕐᒪᖔᖅ ᒪᓕᑦᑐᑎᒃ ᐊᑐᐊᒐᕐᒥᑦ ᓴᓇᔭᒥᓂᐅᔪᒥᑦ ᐊᑖᒍᑦ 

ᐃᓗᓕᒃᑲᓐᓂᖓᑕ ᓈᓴᐅᑎᓕᐅᑉ 33.1(2) ᐃᑲᔫᓯᐊᖅᑖᒥᓂᐅᔪᓂᑦ, ᑮᓇᐅᔭᖅᑐᕐᓂᒥᓂᐅᔪᓂᑦ 

ᐅᕝᕙᓘᓐᓃᑦ ᐱᕚᓪᓕᕈᑎᒥᓂᐅᔪᓂᑦ ᑮᓇᐅᔭᓕᕆᔾᔪᑎᑦ ᐊᕐᕌᒍᖓᓂ ᐊᓂᒍᕋᑖᖅᑐᒥ ᑭᒃᑯᓕᒫᓄᑦ 

ᑲᑎᒪᔨᐅᖃᑕᐅᓯᒪᔪᓄᑦ ᐊᐅᓚᑦᑎᔩᑦ ᑲᑎᒪᔨᖏᓐᓂ ᑕᐃᑲᓂ ᑮᓇᐅᔭᓕᕆᔾᔪᑎᑦ ᐊᕐᕌᒍᖓᓂ.  

 

ᑲᑎᑎᖅᑕᐅᓯᒪᔪᑦ ᐅᓂᒃᑳᓕᐊᒥᓃᑦ  

(3) ᑐᑭᓯᓇᑦᑎᐊᓂᖅᓴᐅᓂᐊᕐᒪᑕ, ᑕᐃᒃᑯᐊ ᑐᑭᓯᑎᑦᑎᒋᐊᕈᑏᑦ ᐅᓂᒃᑲᖑᔭᕆᐊᓖᑦ ᐆᒪ 

ᑎᑎᕋᖅᓯᒪᓂᐅᔫᑉ ᐃᓗᐊᒍᑦ ᐊᑕᐅᑦᑎᒧᑦ ᐅᓂᒃᑳᓕᐊᒥᓂᕐᒧᑦ ᑲᑎᑦᑕᐅᔪᓐᓇᖅᑐᑦ. 

 

 

ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᑲᑎᒪᔨᕋᓛᑦ ᐅᓂᒃᑳᓕᐊᒥᓂᖏᓐᓄᑦ ᐱᔾᔪᑎᖃᖅᑐᑦ 

ᕿᒥᕐᕈᔭᐅᓂᒥᓂᖏᓐᓂᑦ 2022-2023-ᒥ ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᑐᑭᓯᐅᒪᔾᔪᑎᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᐃᒪᐃᓕᖓᔪᒻᒪᑕ: 

 

“ᐃᓱᒫᓘᒋᔭᐅᓂᕋᖅᑕᐅᓪᓗᓂ ᐅᖃᐅᓯᐅᖃᑦᑕᖅᓯᒪᒻᒪᑦ ᐊᑐᓕᖅᑎᑕᐅᓚᐅᖅᑎᓪᓗᒍ ᑖᓐᓇ 

ᑎᑎᕋᖅᓯᒪᓂᐅᔪᖅ ᐃᓗᐊᓂ ᑐᑯᔪᓐᓇᐅᑎᑦ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᒥᑦ 

ᑲᓐᖑᓇᖅᑐᓄᑦ ᐱᖁᔭᕐᔪᐊᖓᓂ ᐱᔾᔪᑎᖃᖅᑐᖅ ᐊᒃᑐᖅᑕᐅᓂᕆᒐᔭᖅᑕᖏᓐᓂᑦ ᑮᓇᐅᔾᔭᒃᓵᖏᑦ 

ᓴᖅᑭᖅᑕᐅᑉᐸᑕ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ ᐃᓄᖑᔪᓂᑦ, ᐱᓗᐊᖅᑐᒥ 

ᓄᓇᓕᕋᓛᖑᓂᖅᓴᐅᔪᓂ.” 

ᔪᓚᐃ 12, 2024-ᒥ, ᐱᓕᕆᕕᖓᑦ ᐃᖅᑲᓇᐃᔭᖅᑎᓕᕆᔨᒃᑯᑦ ᐆᒥᖓ ᑐᓴᖅᑕᐅᑎᑦᑎᔪᒻᒪᑦ: 

 

[ᑖᓐᓇ ᐱᓕᕆᕕᐅᔪᖅ] ᖃᐅᔨᒃᓴᖅᓯᔪᒪᒻᒪᑦ ᓄᓇᕗᑦ ᒐᕙᒪᖓᑕ ᐃᖅᑲᓇᐃᔭᖅᑎᖏᓐᓂᑦ 

ᐃᖅᑲᓇᐃᔮᓕᓐᓂᑦ ᑮᓇᐅᔾᔭᒃᓵᖏᑦ ᐱᒋᐊᖅᓯᒪᓗᑎᒃ $100,000 ᐅᖓᑖᓂᑦ, ᐊᑎᖏᑦ, 

ᐃᖅᑲᓇᐃᔮᖓᑕᓗ ᐊᑎᖏᑦ ᐊᒻᒪᓗ ᑮᓇᐅᔾᔭᒃᓵᕆᔪᓐᓇᖅᑕᖏᑦ ᐱᒋᐊᖅᓯᒪᓗᑎᒃ 2018−ᒥᑦ, 

ᓴᖅᑭᖅᑕᐅᓂᐊᕐᒪᑕ ᐱᕙᓪᓕᐊᔪᓕᕆᔨᐅᔪᒧᑦ. ᑕᒪᓐᓇ ᓴᖅᑭᖅᓯᓂᖅ ᐱᒋᐊᖅᓯᒪᒻᒪᑦ ᑐᑭᓯᐅᒪᔾᔪᑎᓂᒃ 

ᓴᖅᑭᖅᑕᐅᖁᔨᓪᓗᑎᒃ ᑐᒃᓯᕋᖅᑐᖃᓚᐅᖅᑎᓪᓗᒍ, ᓄᓇᕗᑦ ᒐᕙᒪᖓ ᐃᓱᒪᒃᓴᖅᓯᐅᕈᑎᖃᖅᑐᖅ 

ᓈᓖᕌᕈᑎᒃᓴᐅᔪᓂᑦ ᐊᕐᕌᒍᑕᒫᖅ ᓴᖅᑭᖅᑕᐅᖃᑦᑕᓂᐊᖅᐸᑕ ᑕᐃᒪᐃᑦᑐᑦ ᑐᑭᓯᑎᑦᑎᒋᐊᕈᑏᑦ. 

ᑕᐃᒪᐃᑦᑐᑦ ᑐᑭᓯᒃᑲᓐᓂᕈᑎᒃᓴᑦ ᑕᖅᖃᐅᖓ ᑭᒃᑯᓕᒫᓄᑦ ᓴᖅᑭᖅᑕᐅᖃᑦᑕᓛᕐᒪᑕ ᓯᕗᓂᑦᑎᐊᑎᓐᓂ. 

ᖃᐅᔨᒪᓂᐊᖅᑯᓯ ᑕᐃᒃᑯᐊᑐᐊᖅ ᑮᓇᐅᔾᔭᒃᓵᖏᑕ ᐱᒋᐊᖅᕕᖏᑦ ᐊᒻᒪᓗ ᐃᖅᑲᓇᐃᔭᖅᑎᑦᑎᔫᑉ 

ᐃᑲᔫᑎᖏᑦ ᐊᓐᓂᐊᖅᑕᐅᓕᓕᕆᓂᕐᒧᑦ ᑭᒍᑎᓕᕆᔭᐅᓂᕐᒧᓪᓗ ᓴᖅᑭᖅᑕᐅᖃᑦᑕᓂᐊᕐᒪᑕ, ᑭᓯᐊᓂᓕ 

ᑮᓇᐅᔾᔭᒃᓵᓕᒫᖏᑦ ᖃᑦᑎᐅᕙᒻᒪᖔᑕ ᒫᓐᓇ ᓴᖅᑭᖅᑕᐅᓪᓚᕆᓐᖏᓪᓗᑎᒃ.  

 

 

ᑖᒃᑯᐊ ᑲᑎᒪᔨᕋᓛᑦ ᐃᑲᔪᖅᓰᔪᑦ ᓴᖅᑭᔮᕐᓂᖅᓴᐅᑎᑕᐅᓂᖏᓐᓂᑦ ᑕᖅᑲᐅᖓ ᑮᓇᐅᔾᔭᒃᓵᖑᕙᑦᑐᑦ ᓄᓇᕗᑦ 

ᒐᕙᒪᖓᑕ ᐃᖅᑲᓇᐃᔭᖅᑎᖏᓐᓄᑦ ᐊᐅᓚᑦᑎᔨᐅᔪᓄᑦ ᖁᑦᑎᓂᖅᓴᐅᔪᓂᓪᓗ ᐊᐅᓚᑦᑎᔨᐅᔪᓂ 

ᐃᖅᑲᓇᐃᔮᖑᔪᓂ. 

 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #6: 

 

ᑖᒃᑯᐊ ᑲᑎᒪᔨᕋᓛᑦ ᐊᑐᓕᖁᔨᕗᑦ  ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᑖᒃᓱᒧᖓ ᐅᓂᒃᑳᓕᐊᒥᓂᕐᒧᑦ 

ᐱᑕᖃᖁᓪᓗᒋᑦ ᓇᓗᓇᐃᖅᑐᖅᓯᒪᔪᓂᑦ ᐅᓪᓗᒥᒨᖓᔪᓂᑦ ᖃᓄᐃᓕᖓᓕᕐᒪᖔᑕ ᐱᕙᓪᓕᐊᑎᑕᐅᓂᖏᑦ 

ᒪᓕᒐᒃᓴᐃᑦ ᐊᑖᒍᑦ 73(l.1) ᐊᒻᒪᓗ (l.2) ᑕᐃᑲᓂ ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ 

ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓂ ᐱᓪᓗᒍ ᑕᖅᑲᐅᖓ ᓴᖅᑭᖅᓯᖃᑦᑕᕐᓂᖅ 

ᓇᓗᓇᐃᖅᑕᐅᓯᒪᔪᓂᑦ ᖁᑦᑎᓕᕇᖑᔪᓂᑦ ᑮᓇᐅᔭᒃᓵᖑᔪᓐᓇᖅᑐᓂᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ. 

ᐱᔾᔪᑎ:  ᑐᑭᓯᐅᒪᔾᔪᑎᓂᑦ−ᑲᑐᔾᔨᓂᕐᒧᑦ ᐊᖏᖃᑎᒌᒍᑏᑦ 

 

 

ᐊᒥᓱᑲᓪᓚᐃᑦ ᓄᓇᕗᑦ ᐱᖁᔭᖏᑦ ᐱᔪᓐᓇᑎᑦᑎᒻᒪᑕ ᒐᕙᒪᐅᔪᒥᑦ ᐊᖏᖃᑎᖃᕈᓐᓇᓂᖓᓂᑦ 

ᑐᑭᓯᐅᒪᔾᔪᑎᓂᑦ−ᑲᑐᔾᓂᐊᕐᓂᕐᒧᑦ ᐊᖏᖃᑎᒋᒍᑎᓂᑦ. 

 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #7: 

 

ᑖᒃᑯᐊ ᑲᑎᒪᔨᕋᓛᑦ ᐊᑐᓕᖁᔨᕗᑦ  ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᑖᒃᓱᒧᖓ ᐅᓂᒃᑳᓕᐊᒥᓂᕐᒧᑦ 

ᐱᑕᖃᖁᓪᓗᒋᑦ ᓇᓗᓇᐃᖅᑐᖅᓯᒪᔪᓂᑦ ᐃᓛᒃᑯᑦ ᑐᑭᓯᐅᒪᔾᔪᑎᓂᑦ−ᑲᑐᔾᔨᓂᐊᕐᓂᕐᒧᑦ ᐊᖏᖃᑎᒌᒍᑎᖏᓐᓂᑦ 

ᐊᑎᓕᐅᖅᑕᐅᓯᒪᔪᓂᑦ ᓄᓇᕗᑦ ᒐᕙᒪᖓᓄᑦ ᐊᑖᒍᑦ ᐱᔪᓐᓇᐅᑎᖓᑕ ᓄᓇᕗᑦ ᐱᖁᔭᖓᑕ ᐊᑯᓐᓂᖓᓂ 

ᐄᐳᕈ 1, 2024 ᐊᒻᒪ ᒫᑦᓯ 31, 2025, ᐊᒻᒪᓗ ᑕᒪᒃᑯᐊ ᓇᓗᓇᐃᖅᑐᖅᓯᒪᔪᑦ ᓇᓗᓇᐃᖅᑐᐃᓯᒪᓗᑎᒃ 

ᖃᓄᑎᒋ ᑕᐃᓐᓇ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᖃᓄᖅ ᐃᓱᒪᖃᖅᕕᖃᕐᒪᖔᖅ 

ᖃᐅᔨᒋᐊᖅᕕᐅᖃᑦᑕᓂᕐᒪᖔᖅ ᐊᑐᐃᓐᓇᕈᖅᓴᐃᑎᓪᓗᒋᑦ. 

ᐱᔾᔪᑎ:  ᐸᓖᓯᑦ ᐱᖁᔭᕐᔪᐊᖓ 
 

ᓄᓇᕘᑉ ᓄᑖᖁᑎᖓ ᐸᓖᓯᑦ ᐱᖁᔭᕐᔪᐊᖓ ᑲᔪᓯᑎᑕᐅᔪᒻᒪᑦ ᑕᓪᓕᒪᒋᔭᖓᓄᑦ ᒪᓕᒐᓕᐅᖅᕕᒻᒧᑦ ᐊᒻᒪᓗ 

ᐱᓐᖑᖅᑎᑕᐅᔪᓪᓗᓂ ᔫᓂ 8, 2021−ᒥ. ᓱᓕ ᐊᑐᓕᖅᑎᑕᐅᓯᒪᓐᖏᑦᑐᖅ. ᑖᓐᓇ ᐱᖁᔭᐅᔪᖅ 

ᐱᔪᓐᓇᑎᑦᑎᒻᒪᑦ, ᐃᓚᖓᒍᑦ ᐃᒪᓐᓇ: 
 

ᐊᖏᖃᑎᒌᒍᑎ - ᑳᓐᑐᕌᑎᒍᑦ ᖃᐅᔨᓴᖅᑎᐅᔪᑦ ᑎᒥᐅᔪᑦ 

6. (1) ᒥᓂᔅᑕᐅᔪᖅ ᑕᐃᒪᐃᒍᓐᓇᖅᐳᖅ, ᖃᑯᑎᒃᑯᑦ, ᐱᔾᔪᑎᓪᓗᓂᐅᒃ ᓄᓇᕗᑦ ᒐᕙᒪᖓ, 

ᐊᖏᖃᑎᖃᕈᓐᓇᖅᑐᖅ ᐃᒻᒥᒃᑰᖓᔪᒥᑦ ᖃᐅᔨᓴᖅᑎᐅᔪᒥᑦ ᑎᒥᐅᔪᒥᑦ, ᐅᕝᕙᓘᓐᓃᑦ ᒐᕙᒪᒋᔭᖓᓂᑦ, 

ᐱᔪᓐᓇᐅᑎᑖᖅᑎᑦᑎᓗᓂ ᐃᒻᒥᒃᑰᖓᔪᒥᑦ ᑎᒥᐅᔪᒥᑦ ᑳᓐᑐᕌᖅᑎᒍᑦ ᖃᐅᔨᓴᖅᑎᒋᔭᐅᓂᐊᕐᓗᑎᒃ 

ᑕᕝᕙᓂ ᑎᑎᕋᖅᓯᒪᓂᕆᕙᖏᓐᓂ. 
 

ᐊᖏᖃᑎᒌᒍᑎ - ᑳᓐᑐᕌᑦᑕᐅᓯᒪᔪᑦ ᐸᓖᓯᑦ 

(2) ᒥᓂᔅᑕᐅᔪᖅ ᑕᐃᒪᐃᒍᓐᓇᖅᐳᖅ, ᖃᑯᑎᒃᑯᑦ, ᐱᔾᔪᔾᔨᓗᓂ ᓄᓇᕗᑦ ᒐᕙᒪᖓᓂᑦ, 

ᐊᖏᖃᑎᖃᕐᓗᓂ ᐸᓖᒃᓯᒃᑰᔪᓂᑦ ᑲᓇᑕᒥ, ᐅᕝᕙᓘᓐᓃᑦ ᒐᕙᒪᒋᔭᖓᓂᑦ, ᓄᓇᓕᐅᑉ 

ᒐᕙᒪᕋᓛᕆᔭᖓᓂᑦ ᐅᕝᕙᓘᓐᓃᑦ ᐊᓯᖏᓐᓂᑦ ᐱᔪᓐᓇᐅᑎᖃᖅᑐᓂᑦ, ᐱᔪᓐᓇᐅᑎᑖᖅᑎᑦᑎᓗᓄᑎᒃ 

ᐸᓖᓯᒃᑰᔪᓂᑦ ᑳᓐᑐᕌᑦᑎᒍᑦ ᐸᓖᓯᒋᔭᐅᓂᐊᕐᓗᑎᒃ ᐱ ᓗᒍ ᐅᓇ ᑎᑎᕋᖅᓯᒪᔪᑦ ᐊᕕᑦᑐᖅᓯᒪᓂᖓ. 
 

ᑖᒃᑯᐊ ᑎᑎᕋᖅᓯᒪᓂᐅᔪᑦ ᐱᔾᔪᑎᖃᕐᒪᑕ ᖃᐅᔨᓴᕐᓂᐅᔪᓂᑦ ᐱᒻᒪᕆᐅᔪᓄᑦ ᖃᓄᐃᓐᓂᒥᓂᐅᔪᓂᑦ  

ᑲᒪᒋᔭᐅᔪᓐᓇᖅᑐᓂᑦ ᑲᓇᑕᒥ ᐸᓖᓯᒃᑯᑦ ᐱᖁᔭᕐᔪᐊᖓ ᐊᑐᕐᓗᒍ. 
 

ᑕᐃᖃᓂ 2021-2022−ᒥ ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᓐᓂ ᒪᓕᒐᓕᐅᖅᕕᒻᒧᑦ, ᑖᓐᓇ 

ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᓇᓗᓇᐃᖅᓯᓚᐅᕐᒪᑦ ᐊᓪᓚᒃᕕᖓᒎᖅ ᖃᓄᖅ 

ᐃᓱᒪᖃᖅᕕᖃᕐᒪᖔᖅ ᓱᓕ ᖃᐅᔨᒋᐊᖅᕕᐅᓯᒪᓐᖏᒻᒪᑦ ᒪᓕᒐᓕᕆᔨᒃᑯᑦ ᐱᓕᕆᕕᖓᓄᑦ ᐱᔾᔪᑎᖃᖅᑐᓂᑦ 

ᐊᖏᖃᑎᒌᒍᑎᐅᔪᒪᔪᓂᑦ ᑖᒃᑯᓄᖓ ᓄᓇᕗᑦ ᒐᕙᒪᖓᓄᑦ ᐊᒻᒪᓗ ᐃᒻᒥᒃᑰᖓᔪᓂᑦ ᖃᐅᔨᓴᖅᑏᑦ 

ᑎᒥᖁᑎᖏᓐᓂᑦ ᐊᒻᒪᓗ ᐊᓯᖏᓐᓂᑦ ᑎᒥᐅᔪᓂᑦ. 
 

ᓈᓚᓐᓂᖃᖅᑎᑦᑎᓂᐅᔪᒥ ᐅᖃᐅᓯᖏᓐᓂ ᑲᑎᒪᔨᕋᓛᖑᔪᓄᑦ ᐄᐳᕈ 24, 2025-ᒥ, ᑖᓐᓇ 

ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᒪᐃᓕᐅᔪᒻᒪᑦ: 
 

“ᖁᕕᐊᓱᑦᑐᖓ ᐅᖃᕆᐊᒃᓴᖅ ᑕᖅᑭᕆᓚᐅᖅᑕᑎᓐᓂ ᖃᐅᔨᒋᐊᖅᕕᐅᓚᐅᕋᒪ ᖃᓄᑦ 

ᐃᓱᒪᖃᖅᕕᖃᕐᒪᖔᕐᒪ ᐅᖃᐅᓯᕆᔭᐅᔪᔪᒥᑦ ᑕᐃᒪᐃᓪᓚᕆᓐᓂᐊᖅᓂᕋᖅᑐᓂ ᐅᖃᔪᒻᒪᑦ ᒥᓂᔅᑕᐅᔪᖅ 

2021-ᒥ. 
 

ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᑲᑎᒪᔨᕋᓛᑦ ᐅᓂᒃᑲᓕᐊᒥᓂᖏᓐᓄᑦ ᕿᒥᕐᕈᓚᐅᖅᑐᑎᒃ 2022-2023-ᒥ 

ᐊᕐᕌᒍᑕᒫᖅᓯᐅᑎᖏᓐᓂᑦ ᐅᓂᒃᑲᓕᐊᒥᓂᖏᓐᓂᑦ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 

ᑲᒥᓴᓇᐅᑉ ᐃᒪᐃᓕᓯᒪᔪᒻᒪᑕ: 

 

“ᒐᕙᒪᒃᑯᑦ ᓱᓕ ᐱᓂᐊᕐᓂᕋᖅᑐᑦ ᐱᓕᕆᖃᑎᖃᕐᓂᐊᕐᓗᑎᒃ ᑐᑭᓯᐅᒪᔾᔪᑎᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᔪᒥᑦ ᐱᔾᔪᑎᖃᖅᑐᓂᑦ ᑕᑯᔭᐅᖁᔭᐅᓐᖏᑦᑐᓂᑦ ᐱᓗᒋ ᖃᓄᖅ 

ᐊᑦᑐᐊᓂᖃᕐᒪᖔᑕ ᐊᖏᖃᑎᒋᒍᑎᓄᑦ ᑳᓐᑐᕌᑦᑕᐅᓯᒪᔪᓄᑦ ᖃᐅᔨᓴᖅᑎᐅᔪᓄᑦ ᓱᔪᖃᕐᓂᕐᒪᖔᖅ 

ᐊᒻᒪᓗ ᑳᓐᑐᕌᑦᑕᐅᓯᒪᔪᓄᑦ ᐸᓖᓯᐅᔪᓄᑦ ᐊᑖᒍᑦ ᓄᑖᖑᔫᑉ ᐸᓖᓯᑦ ᐱᖁᔭᕐᔪᐊᖓᒍᑦ. 

ᒪᓕᒐᓕᕆᔨᒃᑯᑦ ᐱᓕᕆᕕᖓᑦ ᒫᓐᓇ ᐋᔩᕋᖃᑎᖃᖅᑐᑦ ᓯᕗᓪᓕᐹᖅᓯᐅᑎᒃᓴᓂᑦ 

ᑐᑭᓯᐅᒪᖃᑎᒌᓐᓂᕐᒧᑦ ᐊᖏᖃᑎᒌᒍᑎᒥᑦ ᓱᔪᑲᕐᓂᕐᒪᖔᖅ ᖃᐅᔨᓴᖅᑎᐅᔪᓂᑦ ᑎᒥᐅᔪᓂᑦ 

ᖃᐅᔨᓴᖃᑦᑕᓂᐊᕐᒪᑕ ᐊᒃᓱᐊᓗᑦ ᐱᕋᔭᓐᓂᐅᓯᒪᔪᓂᑦ ᓄᓇᕗᒻᒥ. ᑕᐃᒪᓕ ᓯᕗᓪᓕᐹᖅᓯᐅᑎᖏᑦ 

ᑐᑭᓯᐅᒪᖃᑎᒌᓐᓂᕐᒧᑦ ᐊᖏᖃᑎᒌᒍᑎᑦ ᐊᑐᐃᓐᓇᐅᓕᖅᑲᑕ ᐊᒻᒪᓗ ᐊᒥᓲᓂᖏᑦ ᓈᒻᒪᓕᖅᑲᑕ 

ᕿᒥᕐᕈᔭᐅᔪᓐᓇᖅᓯᓗᑎᒃ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᒧᑦ, ᑖᓐᓇ 

ᐱᓕᕆᕕᐅᔪᖅ ᐱᓕᕆᖃᑎᖃᕋᔭᖅᑐᖅ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 

ᑲᒥᓴᓇᐅᔪᒥᑦ ᐅᖃᖅᕕᒋᔪᓐᓇᓂᐊᕐᒪᒋᑦ ᐊᒻᒪᓗ ᐊᑐᓕᖁᔭᓕᐅᕐᓗᓂ.” 

ᑕᐃᒃᑯᐊ ᑭᐅᔾᔪᑎᖏᑦ ᐃᒪᐃᓕᐅᖅᓯᒪᔪᒻᒥᔪᑦ: 

  

“ᒐᕙᒪᒃᑯᑦ ᓱᓕ ᐱᓕᕆᒻᒪᑕ ᐊᑐᓕᖅᑎᑦᑎᒐᓱᐊᖅᑐᑎᒃ ᐸᓖᓯᑦ ᐱᖁᔭᕐᔪᐊᖓᓂᑦ ᐊᒻᒪᓗ 

ᑕᐃᒪᐃᓐᓂᐊᕐᓂᕋᖅᑐᑎᒃ ᑖᓐᓇ ᒫᓐᓇ ᒐᕙᒪᐅᔪᖅ ᐊᑕᑎᓪᓗᒍ. ᐱᓕᕆᕕᖓᑦ ᒪᓕᒐᓕᕆᔨᒃᑯᑦ 

ᐱᕙᓪᓕᐊᓪᓗᐊᑲᓪᓚᑎᑦᑎᓯᒪᔪᖅ ᒪᓕᒐᐅᔭᕆᐊᓕᓐᓂᑦ ᐃᓗᓕᕆᓛᖅᑕᖏᓐᓂᑦ ᐱᓕᕆᐊᖃᖅᑐᑎᒃ 

ᐊᒻᒪᓗ ᐱᔭᕇᕈᒪᓛᖅᑐᑦ ᐊᒃᑐᖅᑕᐅᖃᑕᐅᓯᒪᔪᓂᑦ ᐱᓕᕆᖃᑎᖃᕐᓗᑎᒃ ᒫᓐᓇᑯᓘᓛᖅᑐᖅ ᐊᒻᒪᓗ 

ᑎᑎᕋᕆᐊᓐᖓᐅᑎᓕᐅᓕᕐᓗᑎᒃ ᐅᐊᑦᑎᐊᕈᒃᑲᓐᓂᖅ ᐅᑭᐊᒃᓵᖓᓂ 2024-ᒥ. ᑖᓐᓇ ᐱᓕᕆᕕᒃ 

ᒪᓕᒐᒃᓴᖏᓐᓂᑦ ᐱᔭᕇᖅᓯᓛᕐᓂᐊᖅᑐᒋᔪᖅ ᐊᒻᒪᓗ ᐊᑐᓕᖅᑎᑕᐅᑎᑦᑎᓗᑎᒃ ᐸᓖᓯᑦ 

ᐱᖁᔭᕐᔪᐊᖓᓂᑦ ᐅᐱᕐᖔᖓᓂ 2025.” 

 
 

ᑖᒃᑯᐊ ᑲᑎᒪᔨᕋᓛᑦ ᖃᐅᔨᒪᒻᒪᑕ ᐱᒻᒪᕆᐅᓂᖏᓐᓂᑦ ᑕᒪᒃᑯᐊ ᐊᖏᖃᑎᒌᒍᑏᑦ ᐊᑎᓕᐅᖅᑕᐅᔪᑦ ᓄᓇᕗᑦ 

ᒐᕙᒪᖓᓄᑦ ᐊᒻᒪᓗ ᐃᒻᒥᒃᑰᖅᑐᓄᑦ ᖃᐅᔨᓴᖅᑎᐅᔪᓄᑦ ᑎᒥᐅᔪᓄᑦ ᐊᓯᖏᓂᓐᓂᓪᓗ ᑎᒥᐅᔪᓂᑦ ᐃᓚᖃᕐᒪᑕ 

ᓴᖅᑭᖅᓯᖃᑦᑕᕆᐊᖃᕐᓂᐅᔪᓂᑦ ᐊᔾᔨᐸᓗᖃᖅᑐᓂᑦ ᐋᖅᑭᑦᑕᐅᓯᒪᔪᓂᑦ ᐊᓯᖏᓐᓂ ᑲᓇᑕᐅᑉ 

ᒐᕙᒪᖃᖅᕕᒋᔭᖏᓐᓂ ᐱᓪᓗᒋ  ᑕᖅᑲᐅᖓ ᐅᓂᒃᑳᖃᖃᑦᑕᕆᐊᖃᕐᓃᑦ ᖃᐅᔨᔭᒥᓂᐅᔪᓂᑦ ᖃᐅᔨᓴᕐᓂᒃᑯᑦ.  

 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #8: 

 

ᑖᒃᑯᐊ ᑲᑎᒪᔨᕋᓛᑦ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᑖᒃᓱᒧᖓ ᐅᓂᒃᑳᓕᐊᒥᓂᕐᒧᑦ 

ᐱᑕᖃᖁᓪᓗᒋᑦ ᓇᓗᓇᐃᖅᑐᖅᓯᒪᔪᓂᑦ ᐅᓪᓗᒥᒨᖓᔪᓂᑦ ᖃᓄᐃᓕᖓᓕᕐᒪᖔᑕ ᖃᐅᔨᒋᐊᕐᓂᐅᓯᒪᔪᑦ 

ᐊᓪᓚᕝᕕᖓᓄᑦ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᐱᔾᔪᑎᖃᖅᑐᑦ 

ᐊᖏᖃᑎᖃᖃᑦᑕᕐᓂᐅᔪᓂᑦ ᑳᓐᑐᕌᑦᑕᐅᓯᒪᔪᓂᑦ ᖃᐅᔨᓴᖅᑎᐅᔪᓂᑦ ᑎᒥᐅᔪᓂᑦ ᐊᒻᒪᓗ ᑳᓐᑐᕌᑦᑎᒍᑦ 

ᐸᓖᓯᒋᔭᐅᔪᓂᑦ ᐊᑖᒍᑦ ᓄᑖᑦ ᐸᓖᓯᑦ ᐱᖁᔭᕐᔪᐊᖓᒍᑦ. 

 

ᑖᒃᑯᐊ ᑲᑎᒪᔨᕋᓛᑦ ᓱᓕᒃᑲᓐᓂᖅ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᑖᒃᓱᒧᖓ 

ᐅᓂᒃᑳᓕᐊᒥᓂᕐᒧᑦ ᐱᑕᖃᖁᓪᓗᒋᑦ ᓇᓗᓇᐃᖅᑐᖅᓯᒪᔪᓂᑦ ᖃᖓ ᐊᑐᓕᖅᑎᑕᐅᓛᕐᒪᖔᖅ ᓄᑖᖑᔪᖅ 

ᐸᓖᓯᑦ ᐱᖁᔭᕐᔪᐊᖓ. 

ᐱᔾᔪᑎ:  ᐃᖅᑲᑐᖅᑕᐅᑎᑕᐅᔪᑦ ᐊᑖᒍᑦ ᐃᓗᓕᖓᑕ ᓈᓴᐅᑎᓕᐅᑉ 59 ᑕᑯᔪᓐᓇᕈᑎ    

ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓄᑦ ᐱᖁᔭᕐᔪᐊᖓᓂ 
 

ᑕᐃᑲᓂ 2022-2023 ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᒪᓕᒐᓕᐅᖅᕕᒻᒧᑦ, ᑕᐃᓐᓇ  

ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᒪᐃᓕᔪᒻᒪᑦ:  
 

“ᐃᓗᓕᖓ ᓈᓴᐅᑎᓕᒃ 59−ᒥᑦ ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ 

ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓂ ᓴᖅᑭᖅᓯᒻᒪᑦ ᐱᕋᔭᓐᓂᐅᔪᓐᓇᖅᑐᒥᑦ, ᐃᓂᓪᓚᑦᑕᐅᔪᓐᓇᖅᑐᒥᑦ 

ᐊᑦᑎᓂᖅᓴᒃᑯᑦ ᐃᖅᑲᑐᖅᑕᐅᓗᑎᒃ, ᑭᒃᖁᑐᐃᓐᓇᐃᑦ ᖃᐅᔨᒪᓪᓗᑎᒃ ᐱᕋᔭᓐᓂᒃᑯᑦ ᑲᓐᖑᓇᖅᑐᓂᑦ 

ᐃᓵᕋᒥᒃ ᐅᕝᕙᓘᓐᓃᑦ ᐱᔮᕆᓪᓗᓂ ᐸᕝᕕᓴᑉᐸᑦ ᐆᒪ ᐊᓪᓚᒃᕕᐅᑉ ᐱᓕᕆᓂᕆᔭᖏᓐᓂᑦ. ᑖᒃᓱᒪ ᐊᑖᒍᑦ 

ᐃᖅᑲᑐᖅᑕᐅᔪᖃᓚᐅᖅᓯᒪᓐᖏᑦᑐᖅ. 
 

ᑖᕝᕙᓂ ᐊᑐᖅᑕᑎᓐᓂ ᑮᓇᐅᔭᓕᕆᔾᔪᑎᑦ ᐊᕐᕌᒍᖓᓂ, ᐊᑕᐅᓯᑑᓚᐅᖅᑐᖅ ᑎᑎᕋᖅᑕᐅᓯᒪᔪᖅ 

ᐃᖅᑲᑐᖅᑕᐅᑎᑕᐅᒋᐊᖓ ᐃᓱᒪᒋᔭᐅᔪᓐᓇᖅᑐᒥᓂᐅᔪᖅ ᐃᓱᒪᒋᔭᐅᑐᐃᓐᓇᕐᓗᓂ. ᑲᓐᖑᓇᖅᑐᓄᑦ 

ᐃᓵᕐᓂᒥᓂᐅᔪᔪᖅ. ᑭᓯᐊᓂᓕ ᐅᒡᒍᓇᖅᑐᖅ, ᑕᒪᒃᑮᒃ ᑲᓇᑕᒥ ᐸᓖᓯᒃᑯᑦ ᐊᒻᒪᓗ ᒐᕙᒪᒃᑯᑦ 

ᐃᖅᑲᖅᑐᐃᑎᑦᑎᔨᖏᑦ ᑲᓇᑕᒥ ᖁᓚᕐᓂᕐᒪᑕ ᖃᐅᔨᓴᖅᑕᐅᑉᐸᑦ (ᑲᓇᑕᒥ ᐸᓖᓯᒃᑯᑦ ᐱᓪᓗᒋᑦ) 

ᐅᕝᕙᓘᓐᓃᑦ ᐃᖅᑲᖅᑐᕋᒃᓴᕈᖅᑎᑕᐅᑉᐸᑕ (ᐸᓯᑦᑎᔨᒃᑯᓐᓄᑦ ᑲᓇᑕᒥ) ᐱᓕᕆᐊᕆᒍᓐᓇᖅᑕᖏᓐᓄᑦ 

ᐃᓗᐊᓃᒻᒪᖔᖅ ᖃᐅᔨᒪᔭᐅᓇᓂ. ᖃᐅᔨᓴᕐᓂᖅ ᐊᒻᒪᓗ ᐃᖅᑲᖅᑐᕋᒃᓴᕈᖅᑎᑦᑎᓂᖅ ᓄᓇᕗᑦ 

ᒪᓕᒐᖏᓐᓂᑦ ᓱᕋᐃᓱᒋᔭᕐᓄᑦ ᑲᒪᒋᔭᐅᔾᔮᓲᖑᒻᒪᑦ ᓄᓇᕗᑦ ᒐᕙᒪᖓᑕ ᒪᓕᒐᓕᕆᓂᕐᒧᑦ ᐱᓕᕆᕕᖓᓄᑦ. 

ᐅᑲᐅᓐᖏᓕᐅᕈᑎᐅᕗᕐᓕ ᑕᐃᒪᐃᑦᑐᑦ ᑐᑯᔭᓐᓇᐅᑎᓂᑦ ᑎᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᒥᑦ 

ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓂᑦ ᓱᕋᐃᔪᒥᓃᑦ ᑕᐃᒪᐃᑦᑑᖏᓐᓇᕐᓂᐅᓴᒻᒪᑕ ᑐᕌᖓᔪᑦ ᑭᓇᑐᐃᓐᓇᕐᒧᑦ 

ᐃᖅᑲᓇᐃᔭᖅᑎᑕᐅᔪᒧᑦ ᑖᒃᑯᓄᖓ ᐅᕝᕙᓘᓐᓃᑦ ᑲᓐᑐᕌᒃᑯᑦ ᐱᓕᕆᑎᑕᐅᔪᓄᑦ ᓄᓇᕗᑦ ᒐᕙᒪᖓᓄᑦ. 

ᒪᓕᒐᓕᕆᔨᒃᑯᑦ ᐱᓕᕆᕕᖓᑦ ᐱᓕᕆᐊᖑᔪᒥᑦ ᖃᓂᒃᓴᓗᐊᕐᓂᐅᓴᓂᖃᐃᓐᓇᕋᔭᖅᑐᑦ. 
 

ᓇᐃᓈᕐᓗᒍ, ᑕᐃᒪᐃᑦᑑᔮᖅᐳᖅ ᐱᑕᖃᓐᖏᑦᑐᖅ ᖃᐅᔨᓴᕈᓐᓇᖅᑐᒥᑦ ᐅᕝᕙᓘᓐᓃᑦ 

ᐃᖅᑲᖅᑐᕋᒃᓴᕈᖅᑎᑦᑎᔪᓐᓇᖅᑐᒥᑦ ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ 

ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓂ ᓱᕋᐃᔪᒥᓂᐅᔪᒥᑦ. ᐱᑕᖃᕐᓂᕋᓗᐊᖅᑲᑦ, ᖁᑦᑎᓂᖅᐹᖅ 

ᐊᑭᓖᑎᑕᐅᔪᓐᓇᕐᓂᖅ ($5,000) ᓱᕙᓕᑭᐊᖑᔮᕐᒪᑦ ᐱᓕᕆᐊᕆᒐᓱᒋᐊᖓ. ᐃᓗᓕᖓ ᓈᓴᐅᑎᓕᒃ 

59−ᒥᑦ, ᑕᐃᒫᒃ ᑎᑎᕋᖅᓯᒪᒻᒪᑦ, ᓴᓐᖏᓂᖃᕋᓂ ᐅᓗᕆᐊᖅᓵᕆᔾᔪᑎᑐᐃᓐᓇᖅ. 

ᑕᐃᒪᐃᒍᒥᓇᓐᖏᑦᑑᒐᓗᐊᖅ. ᖃᐅᔨᔭᐅᑎᑉᐸᕋ ᒪᓕᒐᓕᐅᖅᕕᒻᒧᑦ ᐅᐱᓐᓇᕋᓂ ᐱᖁᔭᖅᑎᒍᑦ 

ᐱᓕᕆᐊᖑᒋᐊᕆᐊᖃᖅᐸᓚᐃᒻᒪᑦ.” 
 

ᑎᑎᕋᖅᓯᒪᔪᓂ ᑭᐅᔾᔪᑎᖏᓐᓂ ᑖᒃᓱᒪ ᑐᑭᓯᐅᒪᔾᔪᑎᓕᕆᓂᕐᒧᑦ ᐊᒻᒪᓗ ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇᐅᑉ  

ᕿᒥᕐᕈᓂᒥᓂᖏᓐᓂ ᐅᓂᒃᑳᓕᐊᒥᓂᖏᓐᓂ 23-239, ᓄᓇᕗᑦ ᒐᕙᒪᖓ ᓇᓗᓇᐃᖅᓯᓯᒪᒻᒪᑦ ᑕᒪᑐᒧᖓ 

“ᐃᖅᑲᖅᑐᕋᒃᓴᕈᖅᑎᑎᓐᓂᖏᒻᒪᑕ ᐱᔾᔪᑎᒋᓪᓗᒍ ᖃᐅᔨᔭᒥᓂᐅᒻᒪᑦ ᑭᖑᓂᐊᓗᐊᒍᑦ ᐊᓂᒍᖅᓯᒪᓕᖅᑎᓪᓗᒋᖅ 

6 ᑕᖅᑮᑦ ᐃᓱᓕᒃᕕᖏᑦ ᐃᖅᑲᑐᖅᑕᐅᑎᑦᑎᓂᕐᒧᑦ ᓄᓇᕗᑦ ᒪᓕᒐᖏᓐᓂᑦ ᓱᕋᐃᔪᓂᑦ ᑕᐃᒫᒃ ᑎᑎᕋᖅᓯᒪᒻᒪᑕ 

ᐃᓗᓕᖏᓐᓂ ᓈᓴᐅᑎᓕᒻᒥ 3-ᒥᑦ ᐊᑦᑎᓂᖅᓴᒃᑯᑦ ᐃᖅᑲᑐᖅᑕᐅᑎᑦᑎᓂᕐᒧᑦ ᐱᖁᔭᕐᔪᐊᖓᓂ. 

ᐃᓱᒪᒋᓪᓗᒋᓪᓕ ᐱᔭᕆᐊᑐᑎᑕᐅᔪᑦ 6 ᑕᖅᑭᑦ ᐃᓗᐊᓂ ᐃᖅᑲᑐᖅᑕᐅᑎᑦᑎᒋᐊᖃᕐᓂᖏᑦ, ᓄᓇᕗᑦ ᒐᕙᒪᖓ 

ᑕᒪᑐᒥᖓ ᐅᖃᐅᓯᖃᖃᑎᖃᕈᒪᒐᔭᖅᑐᖅ [ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ] ᑲᒥᓴᓇᐅᔪᒥᑦ 

ᐃᓱᓕᑦᑕᖅᕕᖃᖅᑎᑦᑎᔪᒪᒻᒪᖔᑕ ᐅᕝᕙᓘᓐᓃᑦ ᐊᓪᓚᕕᑦᑎᒍᑦ ᓱᒋᐊᖅᓯᖃᑦᑕᖔᕐᓗᑎᒃ ᓱᕋᐃᔪᓂᑦ  

ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓂᑦ.” 

 

ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᑲᑎᒪᔨᕋᓛᑦ ᐅᓂᒃᑲᓕᐊᒥᓂᖏᓐᓄᑦ ᕿᒥᕐᕈᓚᐅᖅᑐᑎᒃ 2022-2023-ᒥ 

ᐊᕐᕌᒍᑕᒫᖅᓯᐅᑎᖏᓐᓂᑦ ᐅᓂᒃᑲᓕᐊᒥᓂᖏᓐᓂᑦ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 

ᑲᒥᓴᓇᐅᑉ ᐃᒪᐃᓕᓯᒪᔪᒻᒪᑕ: 

 

“ᓄᓇᕗᑦ ᒐᕙᒪᖓ … ᐃᓱᒪᒃᓴᖅᓯᐅᕈᑎᖃᖅᑐᖅ ᓇᓖᕌᕋᒃᓴᓂᑦ ᑕᒪᑐᒥᖓ ᑲᒪᔾᔪᑎᐅᔪᓐᓇᖅᑐᓂᑦ 

ᐃᓱᒫᓗᒋᔭᐅᔪᒥᑦ.” 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #9: 
 

ᑖᒃᑯᐊ ᑲᑎᒪᔨᕋᓛᑦ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᑖᒃᓱᒧᖓ ᐅᓂᒃᑳᓕᐊᒥᓂᕐᒧᑦ 

ᐱᑕᖃᖁᓪᓗᒋᑦ ᓇᓗᓇᐃᖅᑐᖅᓯᒪᔪᓂᑦ ᐅᓪᓗᒥᒨᖓᔪᓂᑦ ᖃᓄᐃᓕᖓᓕᕐᒪᖔᑕ ᐱᕙᓪᓕᐊᑎᑕᐅᓂᖏᑦ 

ᐋᖅᑭᒋᐊᖅᓯᔾᔪᑏᑦ ᑲᒪᔾᔪᑎᒋᔭᐅᓂᐊᖅᑐᑦ ᐃᖅᑲᑐᖅᑕᐅᑎᑦᑎᓂᐅᔪᓂᑦ ᐊᑖᒍᑦ ᐃᓗᓕᖓᑕ ᓈᓴᐅᑎᓕᐅᑉ 

59 ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓂ. 

ᐱᔾᔪᑎ:  ᑲᓚᐅᑉ ᒪᓕᒐᖓ ᐊᒻᒪᓗ ᐊᓯᐅᓯᒪᔪᑦ ᑭᒃᑯᑐᐃᓐᓇᐃᑦ ᐱᖁᔭᕐᔪᐊᖓ 
 

 

ᑕᐃᑲᓂ ᓯᑎᐱᕆ 2022−ᒥ ᑕᓚᕖᓴᒃᑯᑦ ᓴᖅᑭᔮᖅᑐᓂ ᓵᖓᓂ ᑖᒃᑯᐊ ᑲᑎᒪᔨᕋᓛᑦ, ᑕᐃᓐᓇ  

ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᓇᓗᓇᐃᖅᓯᔪᒻᒪᑦ ᑎᑎᖅᑲᖅᑎᒍᑦ 

ᐃᓕᓯᖃᑕᐅᓐᓂᕋᒥ ᔪᓚᐃ 2021-ᒥ ᐃᓱᒪᒋᔭᒥᓂᒃ ᐱᔾᔪᑎᖃᖅᑐᓂᑦ ᐱᕙᓪᓕᐊᑎᑦᑎᓂᕐᒥᑦ “ᑲᓚᐅ 

ᒪᓕᒐᖓᓂᑦ” ᓄᓇᕗᒻᒧᑦ ᑐᕌᖓᔪᒥᑦ, ᑕᒪᓐᓇᓗ ᐱᔾᔪᑎᖃᖅᑐᓂ ᐱᓕᕆᐊᖃᕆᐊᕐᓂᕐᒥᑦ 

ᐃᓱᒫᓗᒋᔭᐅᕙᑦᑐᒥᑦ ᐊᐃᑉᐸᕇᑦ ᐋᓐᓂᖅᑎᑕᐅᑦᑕᐃᑎᓂᖏᓐᓂᑦ. ᑕᐃᓐᓇ ᑎᑎᖅᑲᖓ ᒪᓕᒐᓕᐅᖅᕕᒻᒧᑦ 

ᓴᖅᑭᖅᑕᐅᔪᒻᒪᑕ ᐊᑕᐅᓯᕐᒧᑦ ᒪᓕᒐᓕᐅᖅᑎᐅᔪᒧᑦ ᓯᑎᐱᕆ 14, 2021−ᒥ, ᐃᓚᒋᔭᐅᓪᓗᓂ 

ᑎᑎᕋᖃᑦᑕᐃᑎᓂᒥᓂᐅᔪᓄᑦ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᖓᓂᑦ. 

 

ᑐᑭᓯᑎᑦᑎᒋᐊᕈᑎᑦ ᓴᖅᑭᖅᑕᐅᓯᒪᔪᑦ ᓄᓇᑦᓯᐊᑉ ᒐᕙᒪᖓᓄᑦ ᐃᒫᒃ ᓇᓗᓇᐃᖅᓯᓯᒪᒻᒪᑕ: 
 

“ᐃᓗᐊᓂ ᑭᖑᓪᓕᖅᐹᖓᓂ ᐅᓂᒃᑳᓕᐊᒥᓂᖏᓐᓂ ᑲᓇᑕᓕᒫᒥ ᖃᐅᔨᓴᕐᓂᐅᔪᔪᒥᑦ ᐊᓯᐅᓯᒪᔪᓂᑦ 

ᐃᓄᐊᖅᑕᐅᓯᒪᔪᓂᓪᓗ ᓄᓇᖃᖅᑳᖅᑐᒥᓂᕐᓂᑦ ᐊᕐᓇᓂᑦ ᓂᕕᐊᖅᓯᐊᓂᓪᓗ, ᐃᖅᑲᖅᑐᐃᕕᒃᑯᑦ 

ᑲᒪᒋᔭᐅᖁᔨᓂᖅ ᓈᓴᐅᑎᓕᒃ 5.8 ᑎᓕᓯᓂᐅᒻᒪᑦ ᑲᓇᑕᐅᑉ ᐊᕕᑦᑐᖅᓯᒪᓂᖏᓐᓂᑦ 

ᐊᕕᑦᑐᖅᓯᒪᓂᕋᓛᖏᓐᓂᓪᓗ ᐱᖁᔭᓕᐅᖁᔭᐅᓪᓗᑎᒃ ᐱᔾᔪᑎᖃᖅᑐᓂᑦ ᐊᓯᐅᓯᒪᔪᓄᑦ ᑭᒃᑯᑐᐃᓐᓇᕐᓄᑦ. 
 

ᑕᐃᑲᓂᓕ ᔫᓂ 2023, ᐊᓯᐅᓯᒪᔪᑦ ᑭᒃᑯᑐᐃᓐᓇᐃᑦ ᐱᖁᔭᖏᑦ ᐊᑐᓕᖅᑎᑕᐅᓯᒪᓕᔪᔪᑦ ᓴᔅᑳᑦᓱᕚᓐᒥ, 

ᐋᓪᕘᑕᒥ, ᓅᕙ ᔅᑰᓴᒥ, ᓂᐅ ᕗᕋᓐᓱᕕᒃᒥ, ᒫᓂᑑᕙᒥ, ᕗᕆᑎᔅ ᑲᓚᒻᕕᐊᒥ, ᓂᐅᐸᐅᓐᓛᓐᒥ, ᐊᒻᒪᓗ 

ᐊᓐᑎᐊᕆᐅᒥ. ᔫᑳᓐ ᐊᓯᐅᓯᒪᔪᓄᑦ ᑭᒃᑯᑐᐃᓐᓇᕐᓄᑦ ᐱᖁᔭᕐᔪᐊᖓ ᐱᓐᖑᖅᑎᑕᐅᔪᔪᖅ 2017-ᒥ, 

ᑭᓯᐊᓂᓕ ᐊᑐᓕᖅᑎᑕᐅᓚᐅᖅᓯᒪᓐᖏᑦᑐᖅ. 
 

ᐱᒻᒪᕆᐊᓘᒻᒪᑦ ᐱᓕᕆᐊᖑᑦᑕᐅᑎᒋᒋᐊᖃᕐᓂᖓ ᐊᓯᐅᔪᖃᕋᐃᒻᒪᑦ ᑭᓇᑐᐃᓐᓇᕐᒥᑦ. ᐸᓖᓯᒃᑯᑦ 

ᖃᐅᔨᓴᓕᕋᐃᒻᒪᑕ ᐊᓯᐅᓯᒪᔪᒥᑦ, ᑕᐃᒪᐃᔾᔮᓲᖑᔪᖅ ᐱᔾᔪᑎᒃᓴᖅᑕᖃᖅᑑᔮᓲᖑᓐᖏᑦᑐᖅ ᐃᓱᒪᔾᔪᑎᒃᓴᓂᑦ 

ᐱᕋᔭᑦᑐᖃᕐᓂᕐᒪᖔᖅ ᑕᐃᒫᓪᓗ ᐱᓕᕆᐊᖑᖁᔨᔾᔪᑎᒥᑦ ᑎᓕᓯᔾᔪᑎᒥᑦ ᓴᖅᑭᖅᓯᔪᓐᓇᐸᓐᖏᑦᑐᑦ ᐊᑖᒍᑦ 

ᑲᓇᑕᒥ ᐱᕋᔭᓐᓂᕐᒧᑦ ᒪᓕᒐᖏᒍᑦ ᐅᕝᕙᓘᓐᓃᑦ ᐊᓯᖏᓐᓂᑦ ᓴᖅᑭᖅᓯᖁᔨᔪᓐᓇᕋᑎᒃ 

ᑐᑭᓯᑎᑦᑎᒋᐊᕈᑎᓂᑦ ᐃᓄᒻᒥᑦ ᐱᔾᔪᑎᓕᓐᓂᑦ ᐊᓯᐊᓯᒪᔪᒥᑦ. ᐱᖁᔭᐃᑦ ᐊᖅᑯᓯᐅᕆᓯᒪᕗᑦ ᐸᓖᓯᒃᑯᑦ 

ᑕᒪᒃᑯᓂᖓ ᑐᑭᓯᒃᑲᓐᓂᕈᑎᒃᓴᕐᓂᑦ ᐱᓴᕋᐃᓐᓂᖅᓴᐅᔪᓐᓇᓂᐊᕐᒪᑕ ᐊᓯᐅᓯᒪᔪᒥᑦ ᖃᐅᔨᓴᓕᕋᐃᑉᐸᑕ. 

ᐱᖁᔭᓕᒫᐸᓗᐃᑦ ᑲᓇᑕᒥ ᐊᑦᑐᐊᓂᖃᖅᑐᑦ ᐊᓯᐅᓯᒧᔪᓄᑦ ᑭᒃᑯᑐᐃᓐᓇᕐᓄᑦ ᐱᔪᓐᓇᑎᑦᑎᓲᖑᔪᑦ 

ᐃᖅᑲᖅᑐᐃᕕᒻᒦᖔᖅᑐᓂᑦ ᒪᓕᑦᑕᐅᔭᕆᐊᓕᓐᓂᑦ ᐸᓖᓯᒃᑯᓐᓂᑦ ᐃᓯᕈᓐᓇᐅᑎᖏᓐᓂᑦ ᑎᑎᕋᖅᓯᒪᔪᓂᑦ 

ᓇᓕᖅᑲᓂᓪᓗ ᐊᑦᑐᐊᓂᖃᖅᑐᓂᑦ ᖃᐅᔨᓴᖅᑕᖓᓄᑦ, ᑕᐃᒫᓪᓗ ᐃᓯᕈᓐᓇᖅᑐᑎᒃ ᐃᓪᓗᓄᑦ 

ᕐᑭᓂᕆᐊᕐᓗᑎᒃ, ᐊᓯᐅᓯᒪᔪᒥᑦ. ᐊᒥᓱᓂ ᒐᕙᒪᖃᖅᕕᐅᔪᓂ, ᐱᖁᔭᐃᑦ ᐱᔪᓐᓇᑎᑦᑎᓲᖑᒻᒥᔪᑦ 

ᐸᓖᓯᒃᑯᓐᓂᑦ ᖃᓄᐃᓐᓂᖅᑕᖃᖅᑎᓪᓗᒍ ᐊᔾᔨᐅᑎᐊᓐᖏᑦᑐᒥᑦ ᑐᐊᕕᕐᓇᑐᒃᑯᑦ ᑐᒃᓯᕈᕈᓐᓇᖅᑐᑎᒃ 

ᓇᓕᖅᑲᓂᑦ ᑎᑎᕋᖅᓯᒪᔪᓂᓪᓗ ᐃᖅᑲᖅᑐᐃᕕᒻᒥᑦ ᐃᓯᕈᓐᓇᐅᑎᑖᖅᓯᒪᓐᖏᓪᓗᑎᒃ, ᐅᓇ ᐆᑦᑑᑎᒋᓗᒍ, 

ᐸᓯᑦᑎᓯᒪᑉᐸᑕ ᑕᐃᒃᑯᐊ ᓇᓕᖅᑲᐃᑦ ᓱᕋᑦᑎᖅᑕᒥᓂᐅᓱᒋᔭᐅᓪᓗᑎᒃ ᐅᕝᕙᓘᓐᓃᑦ ᐊᓯᐅᓯᒪᔪᖅ 

ᐋᓐᓂᖅᑕᐅᑐᐃᓐᓇᕆᐊᖃᖅᐸᑦ ᐅᑕᖅᑭᑎᓪᓗᒋᑦ ᐃᖅᑲᖅᑐᐃᕕᒻᒥᑦ ᓱᖁᔨᔾᔪᑎᒥᑦ. 
 

ᖃᐅᔨᓴᕐᓂᐅᔪᖅ ᐊᑕᐅᓯᐅᑉ ᒐᕙᒪᖃᖅᕕᐅᔫᑉ ᓯᓚᑖᓅᖓᑉᐸᑦ, ᐊᔾᔨᐸᓗᒌᓂᑦ ᐱᖁᔭᖃᕐᓃᑦ ᑲᓇᑕᐅᑉ 

ᐊᕕᑦᑐᖅᓯᒪᓂᓕᒫᖏᓐᓂ ᐊᕕᑦᑐᖅᓯᒪᓂᕋᓛᖏᓐᓂᓗ ᐃᑲᔪᕐᓂᖃᕈᓐᓇᖅᑐᖅ ᐸᓖᓯᒃᑯᖏᓐᓂᑦ 

ᐱᓕᕆᖃᑎᒌᒍᓐᓇᑎᑦᑎᓗᓂ ᕿᓂᑦᑎᐊᓂᖅᓴᐅᓗᑎᓪᓗ ᐊᓯᐅᓯᒪᔪᒥᑦ ᑭᓇᑐᐃᓐᓇᕐᒥᑦ.” 
 

 

 

ᓈᓚᓐᓂᖃᖅᑎᑦᑎᓂᕐᒥ ᐅᖃᐅᓯᖏᓐᓂ ᑖᒃᑯᓄᖓ ᑲᑎᒪᔨᕋᓛᓄᑦ ᐄᐳᕈ 19, 2024−ᒥ, 

ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᒪᐃᓕᓚᐅᖅᑐᖅ: 
 

“ᐃᒪᓐᓇ ᐅᖃᕈᓐᓇᖅᑐᖓ, ᖃᓄᖅ ᐊᑦᑐᐊᓂᖃᕐᒪᖔᖅ ᐅᓪᓗᒥᐅᔪᖅ ᑕᑯᔪᓐᓇᐅᑎᓂ 

ᑲᓐᖑᓇᖅᑐᓕᕆᓂᕐᒧᓪᓗ ᒪᓕᒐᖏᓐᓂ, ᐊᒻᒪᓗ ᖃᓄᐃᑦᑐᓂᑦ ᒪᓕᒐᓕᐅᖅᑏᑦ 

ᐃᓱᒪᒋᔭᖃᕆᐊᖃᕋᔭᕐᒪᖔᑕ ᑕᐃᒪᐃᑦᑐᓂᑦ ᐱᖁᔭᒃᓴᕐᓂᑦ ᒪᓕᒐᓕᐅᖅᕕᒻᒧᑦ ᓴᖅᑭᖅᓯᒪᔪᖃᖅᐸᑦ 

ᐃᓱᒪᒃᓴᖅᓯᐅᕈᑎᐅᓂᐊᖅᑐᒥᑦ. 
 



 19 

ᒪᓕᒐᖅ ᒪᑐᐃᖅᓯᑲᓐᓂᖅᑐᖅ ᐊᓯᐊᓂᑦ ᐸᓖᓯᒃᑯᓐᓄᑦ ᐊᖅᑯᑎᐅᔪᓐᓇᖅᑐᒥᑦ ᑐᑭᓯᒃᑲᓐᓂᕈᑎᒃᓴᕐᓂᑦ 

ᐱᒐᓱᐊᕐᓗᑎᒃ ᐅᓪᓗᒥ ᐱᔪᓐᓇᖏᑕᖏᓐᓂᑦ ᐅᐱᓐᓇᕋᓂ ᐅᕙᒍᑦ ᐃᖅᑲᖅᑐᐃᔪᓕᕆᓂᖏᓐᓂ, ᐸᓖᓯᒃᑯᑦ 

ᑐᑭᓯᒃᑲᓐᓂᕈᑎᒃᓴᕐᓂᑦ ᓄᐊᑦᑎᒋᐊᖃᖅᑎᐸᓐᖏᓇᑦᑎᒍ ᐱᕋᔭᑦᑐᖃᖅᓯᒪᒋᐊᖓ ᒪᓗᓐᓇᖅᑐᖃᖅᑎᓐᓇᒍ, 

ᐅᕝᕙᓘᓐᓃᑦ ᐱᕋᔭᑦᑐᖃᖅᓯᒪᑎᓐᓇᒍ. ᑕᐃᒪᐃᓕᓂᐅᒐᔭᖅᑐᖅ, ᐃᒫᒃ, ᐊᔾᔨᐅᖏᑦᑐᓂᑦ 

ᓇᓗᓇᐃᖅᑕᐅᓯᒪᔪᓂᑦ ᖃᓄᐃᓐᓂᖅᑕᖃᖅᑎᓪᓗᒍ, ᑭᓯᐊᓂᓕ ᖃᓄᐃᓐᓂᖅᑕᖃᕐᓂᓕᒫᖑᓐᖏᑦᑐᓂ 

ᑭᓯᐊᓂᓕ ᐃᓚᐃᓐᓇᖏᓐᓂ ᓇᓗᓇᐃᖅᑕᐅᓯᒪᔪᓂ ᖃᓄᐃᓐᓂᖅᑕᖃᖅᑎᓪᓗᒍ, 

ᖃᐅᔨᓴᕆᐊᕈᓐᓇᓂᐊᕐᒪᑕ ᐱᕋᔭᑦᑐᖃᕐᓂᕐᒪᖔᖅ ᐅᑉᐱᓇᕈᑎᑕᖃᖅᑎᓐᓇᒋᑦ ᑐᑭᓯᒃᑲᓐᓂᕈᑎᒃᓴᕐᓂᑦ 

ᓄᐊᑦᑎᔪᓐᓇᕐᓗᑎᒃ ᐱᓕᕆᓂᑐᐃᓐᓇᖓᒍᑦ ᐱᔪᓐᓇᓐᖏᑕᖏᓐᓂᑦ. 
 

ᒫᓐᓇᓕ, ᐊᑖᒍᑦ ᓴᖅᑭᔮᖅᑐᑦ ᒪᓕᒐᐃᑦ ᓄᓇᕗᒻᒥ, ᑕᐃᒪᐃᒋᐊᖃᖅᑎᑕᐅᒐᔭᓐᖏᑦᑐᑦ ᑕᐃᒫᓪᓗ ᑕᕝᕙ 

ᐱᖁᔭᓕᐅᖅᑐᖃᕆᐊᖃᖅᐳᖅ. ᑕᐃᒪᐃᑦᑐᒥᑦ ᐱᖁᔭᕐᒥᑦ ᐊᑐᓕᖅᑎᑎᓐᓂᖅᑲᑕ, ᑕᐃᒪᓕ 

ᐃᓂᓪᓚᑦᑎᐊᕋᔭᖅᑐᖅ ᑲᓐᖑᓇᖅᑐᓕᕆᓂᕐᒧᑦ ᒪᓕᒐᕐᒧᑦ ᐃᓚᓕᐅᑎᓗᓂ ᐅᐱᓐᓇᕋᓂ 

ᑲᓐᖑᓇᖅᑐᓕᕆᓂᕐᒧᑦ ᒪᓕᒐᐃᑦ ᐅᖃᖅᓯᒪᒻᒪᑕ, ᐊᓯᖏᓐᓂᓂᓛᒃ ᐅᖃᖅᓯᒪᒋᓪᓗᑎᒃ, 

ᖃᓄᐃᓐᖏᓐᓂᕋᐃᔪᑦ ᓴᖅᑭᖅᓯᓂᕐᒥᑦ ᑐᑭᓯᒃᑲᓐᓂᕈᑎᒃᓴᕐᓂᑦ ᒪᓕᒐᖅᑕᖃᑦᑕᑐᐊᖅᐸᑦ ᐅᖃᖅᓯᒪᔪᓂᑦ 

ᖃᓄᐃᓐᖏᓐᓂᕋᐃᔪᓂᑦ ᐱᔭᐅᑉᐸᑕ. ᐅᓇ ᑕᑎᒪᕐᔪᐊᖅᕕᒃ ᑲᔪᓯᑎᑦᑎᓂᖅᑲᑦ ᑕᐃᒪᐃᑦᑐᓂᑦ ᐱᖁᔭᕐᓂᑦ, 

ᐋᖅᑭᑦᑎᐊᕈᓐᓇᖅᑐᖅ ᐃᓚᓕᐅᑎᑐᐃᓐᓇᕐᓗᓂ ᒫᓐᓇ ᑲᓐᖑᓇᖅᑐᓕᕆᓂᕐᒧᑦ ᒪᓕᒐᐅᔪᓄᑦ.” 
 

ᓈᓚᓐᓂᖃᖅᑎᑦᑎᓂᕐᒥ ᐅᖃᐅᓯᕆᔪᔭᖏᓐᓂ ᑖᒃᑯᓄᖓ ᑲᑎᒪᔨᕋᓛᓄᑦ ᐄᐳᕈ 19, 2024-ᒥ, ᐱᓕᕆᕕᖓᑕ 

ᒪᓕᒐᓕᕆᔨᒃᑯᑦ ᐅᖃᕆᐊᖅᑐᑎᒃᓯᒪᔭᖓ ᐃᒪᐃᓕᓚᐅᕐᒪᑦ “...ᐱᖁᔭᓕᐊᒃᓴᓄᑦ ᓱᓕ ᓯᕗᓪᓕᐅᑎᑕᐅᖃᑕᐅᔪᖅ 

ᑎᑎᕋᖅᑕᐅᓯᒪᔪᓂ ᐱᓕᕆᕕᖓᓂ ᐊᒻᒪᓗ ᐱᓕᕆᖃᑎᖏᓐᓄᑦ ᕿᒥᕐᕈᔭᐅᒻᒥᔪᖅ ᒪᓕᒐᓕᕆᔨᒃᑯᑦ 

ᐊᑐᐊᒐᓕᕆᕕᖓᓂ.” 
 

ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᑲᑎᒪᔨᕋᓛᑦ ᐅᓂᒃᑲᓕᐊᒥᓂᖏᓐᓄᑦ ᕿᒥᕐᕈᓚᐅᖅᑐᑎᒃ 2022-2023-ᒥ 

ᐊᕐᕌᒍᑕᒫᖅᓯᐅᑎᖏᓐᓂᑦ ᐅᓂᒃᑲᓕᐊᒥᓂᖏᓐᓂᑦ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 

ᑲᒥᓴᓇᐅᑉ ᐃᒪᐃᓕᓯᒪᔪᒻᒪᑕ: 
 

“ᐱᓕᕆᕕᖓᑦ ᒪᓕᒐᓕᕆᔨᒃᑯᑦ ᓱᓕ ᐱᕙᓪᓕᐊᑎᑦᑎᔪᑦ ᕿᒥᕐᕈᓪᓗᑎᒃ ᖃᓄᖅ ᑲᓚᐅ ᒪᓕᒐᖓ 

ᐋᖅᑭᑎᖅᑕᐅᓯᒪᒻᒪᖔᖅ ᖃᓄᕐᓗ ᐊᑐᖅᑕᐅᒻᒪᖔᖅ ᑲᓇᑕᒥ ᐊᓯᖏᓐᓂ ᒐᕙᒪᖃᖅᕕᐅᔪᓂ, ᐊᒻᒪᓗ 

ᑖᒃᓱᒪ ᐊᔾᔨᐸᓗᖓᓂᑦ ᒪᓕᒐᖅᑖᖅᑲᑕ ᐊᑑᑎᖃᑦᑎᐊᕋᔭᕐᒪᖔᖅ ᐃᑲᔪᕈᑎᐅᓗᓂ ᓄᓇᕗᒻᒥᐅᑕᕐᓂᑦ 

ᐅᓗᕆᐊᓇᖅᑐᒦᑦᑐᓂᑦ. ᐱᓕᕆᐊᖃᖅᑐᒍ ᐊᑐᐊᒐᕆᒋᐊᓕᖏᓐᓂᑦ ᐊᒻᒪᓗ ᐊᑦᑐᖅᑕᐅᓯᒪᔪᓂᑦ 

ᐱᓕᕆᖃᑎᖃᓕᖅᑐᑕ, ᐃᓚᖃᖅᑐᓂᑦ ᑲᓇᑕᒥ ᐸᓖᓯᒃᑯᓐᓂᑦ, ᑐᑭᓯᑦᑎᐊᓂᖅᓴᐅᓂᐊᕋᑦᑕ ᖃᓄᖅ 

ᑲᓚᐅ ᒪᓕᒐᖓ ᐋᖅᑭᑦᑕᐅᔪᓐᓇᕐᒪᖔᖅ ᓄᓇᕗᒻᒥ ᐊᔾᔨᐅᖏᑦᑐᓂᑦ ᐱᒋᐊᖃᖅᑎᓪᓗᒋᑦ. 
 

ᒪᓕᒐᓕᕆᔨᒃᑯᑦ ᐱᓕᕆᕕᖓᑦ ᓱᓕ ᓴᖅᑭᖅᓯᓂᐊᖅᑐᑦ ᐋᖅᑭᒋᐊᖅᑕᐅᔾᔪᑎᒃᓴᖏᓐᓂᑦ ᐃᓚᒌᑦ 

ᐋᓐᓂᖅᑎᖃᑦᑕᐅᑎᓂᖏᓐᓄᑦ ᓄᖅᖃᑎᑦᑎᓂᕐᒧᑦ ᐱᖁᔭᕐᔪᐊᖓᓂᑦ ᐅᑭᐅᖓᓂ 2025-ᒥ. 

ᐊᑕᐅᓯᐊᖅᑐᓂ, ᐃᓱᒪᒋᔭᐅᓚᐅᕐᒪᑦ ᓄᓇᕗᒻᒥᐅᓄᑦ ᑐᕌᖓᔪᖅ ᑲᓚᐅ ᒪᓕᒐᖓ 

ᐃᓚᒋᔭᐅᒐᔭᖅᑐᒋᔭᐅᓪᓗᓂ ᐃᓚᒌᑦ ᐋᓐᓂᖅᑎᖃᑦᑕᐅᑎᓂᖏᓐᓄᑦ ᓄᖅᖃᑎᑦᑎᓂᕐᒧᑦ 

ᐱᖁᔭᕐᔪᐊᖓᑕ ᐋᖅᑭᒋᐊᖅᑕᐅᔾᔪᑎᒃᓴᖏᓐᓄᑦ. ᑭᓯᐊᓂᓕ, ᐃᓱᒪᒃᓴᖅᓯᐅᕈᑎᐅᒃᑲᓐᓂᓚᐅᖅᑐᓂ 

ᐊᒻᒪᓗ ᐊᑐᐊᒐᒃᓴᖏᑦ ᕿᒥᕐᕈᔭᐅᓚᐅᖅᑎᓪᓗᒋᑦ, ᓇᓗᓇᕈᓐᓃᓚᐅᖅᑐᖅ ᑲᓚᐅ ᒪᓕᒐᖓ ᓄᓇᕗᒧᑦ 

ᐃᓛᒃᑰᖓᓗᓂ ᐱᖁᔭᓕᐊᖑᔭᕆᐊᖃᕋᔭᕐᒪᑦ. 
 

ᐊᑐᖅᑕᐅᔪᕐᓕ ᑲᓚᐅ ᒪᓕᒐᖓ ᑲᓇᑕᒥ ᖃᓪᓗᓈᓂ ᐊᒻᒪᓗ ᑭᖕ ᓄᓇᖓᓂ ᑕᒪᑐᒥᖓᑐᐊᖅ 

ᐊᐃᑉᐸᕐᒥᓂᒃ ᐋᓐᓂᖅᓯᖃᑦᑕᖅᓯᒪᒻᒪᖔᖅ ᓴᖅᑭᖅᓯᔾᔪᑎᐅᔪᓐᓇᕐᒪᑦ ᐊᐃᑉᐸᕆᔭᐅᔪᒧᑦ  

ᐊᐃᑉᐸᖅᑖᖑᓂᐅᓴᔪᒧᓪᓘᓐᓃᑦ. ᒪᓕᒐᓕᐅᖅᑏᑦ ᒪᓕᒐᓕᐅᖅᕕᒻᒥ ᐊᐱᕆᓯᒪᔪᑦ ᒪᓕᒐᓕᕆᔨᒃᑯᑦ 

ᐱᓕᕆᕕᖓᓂᑦ ᐃᓱᒪᒃᓴᖅᓯᐅᕈᑎᖃᕈᓐᓇᕐᒪᖔᑕ ᓄᓇᕗᒻᒥ ᓴᓇᔭᐅᓯᒪᔪᒥᑦ ᑲᓚᐅ ᒪᓕᒐᖓᓂᑦ, 

ᐊᖏᓂᖅᓴᐅᔪᒥᑦ ᐊᒃᑐᖅᓯᔪᓐᓚᕐᓗᓂ, ᐱᖃᓯᐅᔾᔭᐅᓗᑎᒃ ᓴᖅᑭᖅᓯᓃᑦ ᑐᑭᓯᐅᒪᔾᔪᑎᓂᑦ 

ᐱᔾᔪᑎᖃᖅᑐᓂᑦ ᓱᕈᓯᕐᓂᑦ ᐋᓐᓂᖅᓯᓂᕐᒥᑦ, ᐊᓯᖏᓐᓂᓪᓗ ᐋᓐᓂᖅᓯᓂᐅᔪᓂᑦ ᐱᕋᔭᓐᓂᐅᓯᒪᔪᓂᑦ. 

ᑖᓐᓇ ᐱᓕᕆᕕᐅᔪᖅ ᑐᑭᓯᔫᒐᓗᐊᖅ ᓱᒻᒪᑦ ᑕᐃᒪᐃᖁᔭᐅᒻᒪᖔᖅ ᐊᖏᓂᖅᓴᐅᓗᓂ ᑲᓚᐅ 

ᒪᓕᒐᖓ, ᑭᓯᐊᓂᓕ ᐊᓯᒃᑲᓐᓂᖏᓐᓂᑦ ᐱᖃᑕᐅᑎᑦᑎᒋᐊᖃᓕᖅᓯᒪᒻᒪᑕ ᑕᒪᓐᓇ ᐱᔾᔪᑎᐅᓪᓗᓂ 

ᐊᒻᒪᓗ ᐊᑐᐊᒐᓕᐅᖅᑕᐅᒋᐊᖃᖅᑐᑎᒃ. ᒫᓐᓇᓕ, ᓇᓗᓇᖅᑐᖅ ᖃᖓ ᑖᓐᓇ ᕿᒥᕐᕈᓂᖅ 

ᐱᔭᕇᖅᑕᐅᓛᕐᒪᖔᖅ ᐱᔾᔪᑎᒋᓗᒍ ᑕᒪᓐᓇ ᐊᖏᓪᓕᒋᐊᖅᑕᐅᖁᔭᐅᓂᖓ ᐊᒃᑐᖅᓯᓂᖓ ᐊᒻᒪᓗ 

ᐃᓱᒪᒃᓴᖅᓯᐅᕈᑎᐅᒋᐊᖃᖅᑐᑎᒃ ᓄᓇᕘᑉ ᐊᔾᔨᒋᔭᐅᓐᖏᔾᔪᑎᖏᑦ. ᑐᑭᓯᔪᒍᑦ ᐱᒻᒪᕆᐅᓂᖓᓂᑦ 

ᑕᒪᑐᒪ ᐱᓕᕆᐊᖑᒋᐊᓕᐅᑉ, ᑭᓯᐊᓂᓕ ᐱᓕᕆᐊᖑᓪᓗᐊᑲᓪᓚᒋᐊᖃᕐᒪᑦ, ᐊᒻᒪᓗ ᐅᖃᕈᓐᓇᕐᓇᑕ 

ᖃᖓ ᐱᔭᕇᕋᔭᕐᒪᖔᖅᑎᒍ ᓱᓕ.” 

 

ᑭᐅᔾᔪᑎᖓ ᐃᒪᐃᓕᓯᒪᓚᐅᕐᒥᔪᖅ: 
 

 

“ᐱᓕᕆᕕᖓᑦ ᒪᓕᒐᓕᕆᔨᒃᑯᑦ ᖃᐅᔨᒪᓇᓱᐊᖅᓯᒪᔪᑦ ᐱᕙᓪᓕᐊᑎᑕᐅᓂᖏᓐᓂᑦ ᐊᓯᐅᓯᒪᔪᓄᑦ 

ᐱᖁᔭᐃᑦ ᐊᓯᖏᓐᓂ ᒐᕙᒪᖃᖅᕕᐅᔪᓂ. ᑖᓐᓇ ᐱᓕᕆᕕᒃ ᒫᓐᓇᑦᑕᐅᑎᒋᒧᑦ ᐸᕐᓇᐅᑎᖃᓐᖏᑦᑐᖅ 

ᓴᖅᑭᖅᓯᒐᓱᓐᓂᐊᓂᕐᒥᑦ ᐊᔾᔨᐸᓗᖓᓂᑦ ᒪᓕᒐᕐᒥᑦ ᓄᓇᕗᒻᒧᑦ; ᑭᓯᐊᓂᓕ ᑕᒪᓐᓇ 

ᖃᐅᔨᓴᐃᓐᓇᓂᐊᖅᐸᕗᑦ ᐃᓱᒪᒋᔭᖃᕆᐊᕐᓗᑕ ᐆᒥᖓ: ᐊᔾᔨᐅᖏᓐᓂᖓᓂᑦ ᓄᓇᕗᑦ, 

ᖃᑦᑎᐅᓂᖏᓐᓂᑦ ᖃᓄᐃᑦᑑᓂᖏᓐᓂᓪᓗ ᐊᓯᐅᖃᑦᑕᖅᑐᑦ ᓄᓇᕗᒻᒥ ᐅᕝᕙᓘᓐᓃᑦ ᓄᓇᕗᒻᒥᐅᓂᑦ 

ᐊᓯᐅᖃᑦᑕᖅᑐᓂᑦ ᐊᓯᖏᓐᓂ ᑲᓇᑕᐅᑉ ᐊᕕᑦᑐᖅᓯᒪᓂᖏᓐᓂ, ᐊᒻᒪᓗ ᓇᓕᕇᑦᑎᒐᓱᒋᐊᖃᕐᒪᑕ 

ᐸᓖᓯᒃᑯᑦ ᖃᐅᔨᓴᕐᓂᕐᒧᑦ ᐱᔪᓐᓇᐅᑎᖏᓐᓂᑦ ᐊᒻᒪᓗ ᑲᓐᖑᓇᖅᑐᓕᕆᓂᕐᒥᑦ ᓴᐳᒻᒥᔭᐅᓂᖏᓐᓂᓪᓗ 

ᐃᓄᓐᓂᑦ ᐱᔾᔪᑎᖃᖅᑐᑦ ᑐᑭᓯᒃᑲᓐᓂᕈᑏᑦ, ᐊᒻᒪᓗ ᐊᓯᖏᑦ ᐃᓱᒪᒋᔭᐅᔭᕆᐊᓖᑦ. 

 

 

ᓈᓚᓐᓂᖃᖅᑎᑦᑎᔪᓂ ᐅᖃᐅᓯᖏᓐᓂ ᑲᑎᒪᔨᕋᓛᓄᑦ ᐄᐳᕈ 25, 2025-ᒥ, ᐱᓕᕆᕕᖓᑕ ᒪᓕᒐᓕᕆᔨᒃᑯᑦ 

ᐅᖃᕆᐊᖅᑐᑎᒃᓯᒪᔭᖓ ᐃᒪᐃᓕᐅᓚᐅᖅᑐᖅ: 
 

 

“ᖃᓄᐃᓕᖓᓕᕐᓂᖓ ᑲᓚᐅ ᒪᓕᒐᖓᑕ ᕿᒥᕐᕈᔭᐅᓂᖓ, ᑖᓐᓇ ᐱᓕᕆᕕᐅᔪᖅ ᐱᔭᕇᖅᓯᒪᓕᖅᑐᖅ 

ᐃᓗᓕᖅᑎᔪᓂᑦ ᕿᒥᕐᕈᓂᕐᒥᑦ ᑲᓇᑕᒥ ᐱᖁᔭᐅᔪᓂᑦ ᐋᖅᑭᒃᓯᒪᔪᓂᑦ. ᒫᓐᓇ ᑕᓪᓕᒪᓂᑦ 

ᐱᖁᔭᕐᔪᐊᕐᓂᑦ ᑲᔪᓯᑎᑦᑎᔪᖃᖅᓯᒪᔪᖅ, ᐱᖓᓱᑦ ᐊᑐᓕᖅᑎᑕᐅᓯᒪᓕᖅᑐᑎᒃ. ᒪᕐᕉᒃ 

ᑕᑯᔪᒥᓇᓗᐊᓐᖑᐊᖅᑐᑎᒃ, ᐃᓱᒪᒋᓪᓗᒋᑦ, ᓄᓇᕗᒻᒧᑦ, ᑖᒃᑯᐊᓗ ᕿᒥᕐᕈᓯᒪᓪᓗᑎᒍ ᐱᓕᕆᕕᐅᓪᓗᑕ. 

ᓯᕗᓪᓕᖅᐹᖅ ᒫᓂᑑᕙᒦᑦᑐᖅ, ᐱᔾᔪᑎᖃᖅᑐᑦ ᖃᓄᑎᒋ ᓴᓂᒧᑐᓂᖏᓐᓂᑦ ᑐᒃᓯᕌᖑᔪᑦ, ᖃᓄᐃᑦᑐᑦ 

ᑐᑭᓯᐅᒪᔾᔪᑎᑦ ᑐᒃᓯᕌᖑᔪᓐᓇᕐᒪᖔᑕ, ᐅᐱᓐᓇᕋᓂ ᐱᖃᓯᐅᔾᔨᔪᖅ, ᖄᖓᒍᒃᑲᓐᓂᖅ ᐊᐃᑉᐸᖓᓄᑦ 

ᐋᓐᓂᖅᓴᐅᔪᓂᑦ, ᐋᓐᓂᖅᑕᐅᔪᓐᓇᕐᓂᖏᓐᓂᑦ ᓱᕈᓰᑦ ᐅᕙᓂ ᑲᑎᒪᕐᔪᐊᕕᒻᒥ ᐅᖃᐅᓯᐅᖃᑦᑕᖅᓯᒪᔪᑦ; 

ᐊᒻᒪᓗ ᓂᐅᐸᐅᓐᓛᓐ ᐊᒻᒪᓗ ᓚᐸᑐᐊ ᐅᐱᓐᓇᕋᓂ ᐃᓅᓴᓛᖑᒻᒪᑕ ᒐᕙᒪᖃᖅᕕᐅᔪᓂ ᖃᓪᓗᓈᓂ 

ᐊᒻᒪᓗ ᐱᖁᔭᕐᔪᐊᖓ ᐊᑐᓕᖅᑎᑕᐅᓯᒪᓕᖅᑐᓂ ᒫᓐᓇ. ᑖᒃᑯᐊ ᕐᕉᒃ ᕿᒥᕐᕈᔭᐅᓂᖅᓴᐅᓂᐊᖅᑑᒃ. 

ᐊᓯᖃᕐᒥᔪᑦ ᒐᕙᒪᖃᖅᕕᐅᔪᓂᑦ ᐅᖃᖃᑎᒋᖃᑦᑕᖅᓯᒪᔭᑦᑎᓐᓂᑦ ᑐᑭᓯᒋᐊᖅᕕᒋᓪᓗᑎᒍ. 
 

 

ᐅᖃᐅᓯᕆᒃᑲᓂᕐᓗᒍ, ᒫᓂᑑᕙ ᐱᖁᔭᕐᔪᐊᖓ ᐊᑐᓕᖅᑎᑕᐅᓯᒪᓐᖏᑦᑐᓄᑦ ᐃᓚᒋᔭᐅᒻᒪᑦ, ᑭᓯᐊᓂᓕ 

ᐅᖃᐅᓯᖃᖃᑎᒋᔭᕗᑦ ᖃᓄᖅ ᐱᕙᓪᓕᐊᑎᑦᑎᓂᕐᒪᖔᑕ ᐊᒻᒪᓗ ᖃᓄᖅ ᐃᓱᒪᓪᓗᑎᒃ ᖃᓄᑎᒋ 

ᐊᑦᑐᐃᓂᕆᓂᐊᖅᑕᖓᓂᑦ ᐋᖅᑭᒃᓯᓐᓂᕐᒪᖔᑕ, ᑕᐃᒪᐃᑦᑐᓂᑦ ᑐᑭᓯᒃᑲᓐᓂᕈᑎᒃᓴᓂᑦ 

ᑐᒃᓯᕋᕈᓐᓇᑕᑦᑎᓐᓂᑦ. ᐊᒻᒪᓗᑦᑕᐅᖅ ᓂᐅᐸᐅᓐᓛᓐ ᐊᒻᒪ ᓛᐸᑐᐊ, ᐱᔾᔪᑎᒋᓪᓗᒍ ᑖᒃᑯᐊ 

ᓈᒻᒪᒃᑲᔭᖅᐸᓚᐃᒻᒪᑕ ᐃᓅᓴᓐᓂᖏᑦ ᒐᕙᒪᖃᖅᕕᖏᑕ ᓄᓇᕗᑦᑎᑑᖓᕈᔪᒻᒪᑕᑦᑕᐅᖅ. 

ᓯᕗᓂᕆᓯᒪᔭᖏᑦ ᐅᖃᐅᓯᕆᒐᓛᓪᓗᒋᑦ. ᐆᑦᑑᑎᒋᓗᒋᑦ, ᐋᓪᕘᑕ ᐊᒻᒪᓗ ᓴᔅᑳᑦᑐᕚᓐ ᒪᕐᕉᒻᒪᑎᑦ 

ᒐᕙᒪᖃᖅᕕᐅᓪᓗᑎᒃ ᐱᖁᔭᕐᔪᐊᖏᑦ ᐊᑐᓕᖅᑎᑕᐅᓯᒪᔫᒃ. ᐊᒃᓱᑲᓪᓛᓗᒃ ᐃᓄᒋᐊᓐᓂᓴᐅᓪᓗᑎᒃ. 

ᐃᓛᒃᑰᖓᑎᑕᐅᔪᒥᑦ ᑎᒥᖁᑎᓖᑦ, ᐃᓛᒃᑰᖓᔪᒥᑦ ᐱᓕᕆᕕᓖᑦ, ᑲᑎᒪᔨᕋᓛᖃᖅᐸᓚᐃᓪᓗᑎᓪᓗ, 

ᕿᒥᕐᕈᖃᑦᑕᖅᑐᓂᑦ ᑐᒃᓯᕌᖑᔪᓂᑦ ᑐᑭᓯᐅᒪᔾᔪᑎᓄᑦ ᑭᒃᑯᑐᐃᓐᓇᕐᓃᓐᖔᖅᑐᓂᑦ ᓴᖅᑭᖅᑕᐅᖁᔨᔪᓂᑦ 

ᐸᓖᓯᒃᑯᓐᓂᑦ, ᕿᒥᕐᕈᔭᐅᔪᓐᓇᓂᐊᕐᒪᑕ.  
 

 

ᓂᐅᐸᐅᓐᓛᓐᒥ ᓛᐸᑐᐊᒥᓗ, ᑲᓇᑕᒥ ᐸᓖᓯᒃᑯᖏᓐᓂᑦ ᐸᓖᓯᖃᕐᒪᑕᑦᑕᐅᖅ, ᐃᓛᒃ, ᓂᐅᐸᐅᓐᓛᓐᒥ 

ᓇᒻᒥᓂᖅ ᐸᓖᓯᓕᐅᒐᓗᐊᑦ … ᒪᕐᕉᒃ ᐃᓄᒋᐊᓐᓂᖅᓵᒃ ᒐᕙᒪᖃᖅᕕᐅᔫᒃ, ᐋᓪᕘᑕ ᐊᒻᒪᓗ 

ᓴᔅᑳᑦᑐᕚᓐ, ᑲᑎᒪᔨᕋᓛᖃᖅᑑᒃ, ᐊᒻᒪᓗ ᐃᓛᒃᑯᑦ ᐊᓪᓚᕕᒻᒧᑦ ᐊᐅᓚᑕᐅᕙᑦᑐᑎᒃ ᑕᐃᒫᓪᓗ 

ᓂᐅᐸᐅᓐᓛᓐ ᐊᒻᒪ ᓛᐸᑐᐊ ᐸᓖᓯᖏᑦ ᕿᒥᕐᕈᑎᑕᐅᓲᑦ ᐊᒻᒪᓗ ᐅᓗᕆᐊᓇᕐᒪᖔᑕ ᖃᐅᔨᓴᖅᑐᑎᒃ. 

ᑕᐃᒫᒃᑲᓐᓂᕐᖏᓛᒃ, ᐃᓱᒪᑖᖅᑐᖃᖅᓯᒪᓐᖏᑦᑑᒐᓗᐊᖅ ᑭᓯᐊᓂᓕ ᐅᖃᖃᑎᒋᖃᑦᑕᖅᑕᕗᑦ ᑕᐃᒃᑯᐊ 

ᒐᕙᒪᖃᖅᕕᖏᑦ ᒪᓕᒐᖏᑦ ᖃᓄᐃᓕᖓᒻᒪᖔᑕ ᑐᑭᓯᒋᐊᖅᑐᑕ. 

 

ᐊᒻᒪᓗ, ᐃᒪᐃᓕᐅᖅᓯᒪᔪᒍᑦ ᐱᔾᔪᑎᒋᓪᓗᒍ ᑐᒃᓯᕌᖑᔪᑦ ᑐᑭᓯᒃᑲᓐᓂᕈᑎᒃᓴᕐᓂᑦ, ᑕᑯᔪᒪᓂᐅᒻᒪᑕ 

ᑐᑭᓯᐅᒪᔾᔪᑎᓂᑦ ᑎᒍᒥᐊᖅᑕᐅᔪᓂᑦ ᐸᓖᓯᒃᑯᓐᓄᑦ, ᒫᓂᑑᕙᒥ ᑕᐃᒪᐃᒻᒪᑕ, ᐱᖁᔭᕐᔪᐊᖓ 

ᑲᔪᓯᑎᑕᐅᔪᒻᒪᑦ 2022-ᒥ. ᐃᓗᓕᖏᓐᓂᑦ ᒪᓕᒐᕐᓂᑦ ᓱᓕ ᐱᓕᕆᐊᖃᕐᒪᑕ. ᖃᐅᔨᒃᑲᐃᔾᔪᑎᖓᓂᑦ 

ᑕᑯᕋᑖᔪᒻᒥᒐᒪ, ᓴᖅᑭᖅᑕᐅᔪᔪᒥᑦ ᑕᕝᕙᓂ ᑕᖅᑭᑎᓐᓂ ᐅᖃᖅᓯᒪᔪᒥᑦ ᑐᕌᖅᑕᒐᖃᕐᒪᑕ 

ᐅᑭᐊᒃᓵᖓᓂᑦ 2025 ᒪᓕᒐᒃᓴᖏᓐᓄᑦ ᐊᒻᒪᓗ ᐸᕐᓇᐅᑎᖓ ᐊᑐᓕᖅᑎᑕᐅᓗᓂ ᑭᖑᓂᖓᒍᑦ 

ᒪᓕᒐᐃᑦ ᐋᖅᑭᑎᖅᑕᐅᓚᐅᖅᑎᓪᓗᒋᑦ. ᑕᐃᒃᑯᐊ ᒐᕙᒪᖃᖅᕕᖏᑦ ᓯᕗᓪᓕᖅᐹᖑᒐᔭᖅᑐᑦ, 

ᐅᖃᐅᓯᕆᒃᑲᓂᕐᓗᒍ, ᐱᔪᓐᓇᑎᑦᑎᒐᔭᖅᑐᑦ ᑐᑭᓯᐅᒪᔾᔪᑎᑐᐃᓐᓇᐅᖏᑦᑐᓂᑦ ᐊᐃᑉᐸᕇᑦ 

ᐋᓐᓂᖅᑎᖃᑦᑕᐅᑎᓂᖏᓐᓂᑦ, ᑭᓯᐊᓂᓕ ᐱᖃᓯᐅᔾᔨᓗᓂ ᐋᓐᓂᖅᓯᓂᐅᔪᓂᑦ ᓱᕈᓯᕐᒥᑦ, ᓱᕈᓯᕐᓂᓪᓗ 

ᑲᒪᑦᑎᐊᖃᑦᑕᖏᑦᑐᓂᑦ. ᑕᐃᒫᓪᓗ ᖃᓄᖅ ᐱᕙᓪᓕᐊᔭᐅᒻᒪᖔᑕ ᑕᑯᔪᒪᕕᐅᑎᒃᐳᒍᑦ. 

 

ᑕᐃᒫᓪᓗ ᒪᓕᓪᓗᒋᑦ ᕿᒥᕐᕈᓂᑦᑎᓐᓂᑦ ᑐᑭᓯᐅᒪᔾᔪᑎᓂᑦ ᓄᐊᒃᓯᒪᔭᑦᑎᓐᓂᑦ, ᐃᓱᒫᓗᓇᖅᑐᑦ 

ᐅᖃᐅᓯᕆᕋᑖᖅᑕᒃᑲ ᐱᓕᕆᐊᖑᓗᑎᒃ, ᑕᐃᒫᖏᓛᒃ ᐅᖃᕋᑖᕋᒪ ᐱᖃᓯᐅᔾᔭᐅᓗᑎᒃ ᓱᕈᓯᕐᓂᑦ 

ᐋᓐᓂᖅᓯᖃᑦᑕᓲᑦ, ᐊᒻᒪᓗ ᑲᓐᖑᓇᖅᑐᓕᕆᓂᖅ ᐃᓚᖏᓐᓄᑦ, ᑲᓐᖑᓇᖅᑐᓂᑦ 

ᓈᓚᓐᓂᖃᖅᑎᑦᑎᔪᒦᓪᓗᑕ, ᐃᓱᒫᓘᑎᓕᕆᓗᑕ ᑭᓱᑦ ᓴᖅᑭᖅᑕᐅᔪᓐᓇᕐᒪᖔᑕ ᐊᒻᒪᓗ ᑭᓱᑦ 

ᓴᖅᑭᖅᑕᐅᔪᓐᓇᖏᒻᒪᖔᑕ, ᐊᒻᒪᓗ ᖃᓄᖅ ᑐᑭᓯᐅᒪᔾᔪᑎᑦ ᓴᖅᑭᖅᑕᐅᖃᑦᑕᓂᐊᕐᒪᖔᑕ.” 

 

ᐊᒃᑑᐸ 2024-ᒥ ᐊᕐᕌᒍᑕᒫᖅᓯᐅᒻᒥᒃ ᑲᑎᒪᓂᖃᓚᐅᖅᑎᓪᓗᒋᑦ, ᑲᓇᑕᐅᑉ, ᐊᕕᒃᑐᖅᓯᒪᔪᑦ ᐊᒻᒪ 

ᐅᑭᐅᖅᑕᖅᑐᒥ ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇᑦ ᑲᑐᔾᔨᖃᑎᒌᒃᖢᑎᒃ ᐱᖁᔨᕗᖔᕐᒥᒃ ᓴᖅᑭᑦᑎᓚᐅᖅᓯᒪᔪᑦ 

ᐱᔾᔪᑎᓕᖕᓂᒃ “ᑐᓴᐅᒪᔾᔪᑎᓂᒃ ᐊᒥᖅᑳᖃᑦᑕᕐᓗᑎᒃ ᐱᔾᔪᑎᓕᖕᓂᒃ ᐊᐃᑉᐸᕇᑦ ᓂᖓᖃᑦᑕᕐᓂᖏᑦ.”  ᑖᓐᓇ 

ᐃᓚᖓᒍᑦ ᐱᖁᔨᕗᖔᕈᑦ ᐃᒪᓐᓇ ᐅᖃᖅᓯᒪᓚᐅᖅᑐᑦ: 

 

“…ᐊᐃᑉᐸᕇᑦ ᓂᖓᖃᑦᑕᒃᓂᖏᑦ ᐊᑲᐅᓐᖏᓕᐅᕈᑎᒋᓪᓚᕆᒃᑕᕗᑦ ᓄᓇᑦᑎᓐᓂ, 

ᐊᒃᑐᐃᓂᖃᖃᑦᑕᖅᖢᑎᒡᓗ ᑲᓇᑕᒥᐅᑕᕐᓂᒃ ᓇᒥᓕᒫᖅ, ᓄᓇᓕᕋᓛᓂ, ᐅᐸᒐᕐᓂᓐᖏᑦᑐᓂ 

ᓄᓇᓕᖕᓂ ᐊᒻᒪ ᓄᓇᓕᑦᑎᓐᓂ.  ᐊᐃᑉᐸᕇᑦ ᓂᖓᖃᑦᑕᕐᓂᖏᑦ ᐊᓇᐅᓂᖓ 

ᐊᖑᑕᐅᓂᖓᓄᓪᓘᓐᓃᑦ ᐱᔾᔪᑎᖃᖃᑦᑕᕐᒪᑦ, ᐊᕐᓇᐃᑦ ᐱᓗᐊᕐᓗᒋᑦ ᐊᒻᒪ ᓇᓕᐊᖕᓄᑐᐃᓐᓇᖅ 

ᑭᐳᒃᑕᖅᑐᑦ, ᐃᓚᓕᐅᓪᓗᒋᑦ ᐊᔾᔨᒌᓐᖏᑦᑐᑦ ᓂᖓᕐᓂᕈᓰᑦ ᒫᓐᓇᒥ ᐊᐃᑉᐸᕆᔭᒥᓄᑦ 

ᐊᐃᑉᐸᕆᓚᐅᖅᑕᖓᓄᓪᓘᓐᓃᑦ … ᐃᓚᖏᑦ ᑲᓇᑕᒥ ᒐᕙᒪᖃᕐᕖᑦ ᐊᑐᖅᐸᓪᓕᐊᓯᔪᑦ ᑭᓕᐅᑉ 

ᒪᓕᒐᖓᓂᒃ, ᐸᓖᓯᒃᑯᑦ ᓴᖅᑭᑦᑎᖃᑦᑕᕈᓐᓇᕐᓂᐊᕐᒪᑕ ᐃᒻᒥᒨᖓᔪᓂᒃ ᓂᖓᖃᑦᑕᖅᑐᓂᒃ 

ᐊᐃᑉᐸᕐᒥᓂᒃ ᐊᐃᑉᐸᕆᓚᐅᖅᑕᒥᓂᒡᓘᓐᓃᑦ ᐃᓱᒪᓕᐅᕈᑕᐅᑦᑎᐊᖁᓪᓗᒋᑦ 

ᐊᑦᑕᓇᓐᖏᑦᑑᓂᖅᓴᒦᖁᓪᓗᒋᑦ … 

 

… ᑖᓐᓇ ᐱᖁᔭᖅᑎᒍᑦ ᐊᑐᐊᒐᑎᒎᖓᔪᕐᓗ ᐊᑐᕐᓗᒍ, ᑲᓇᑕᐅᑉ ᐊᕕᒃᑐᖅᓯᒪᔪᑦ ᐊᒻᒪ 

ᐅᑭᐅᖅᑕᖅᑐᒥ ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇᑦᐱᔭᒃᓴᖅᑖᖅᑎᑕᐅᓯᒪᔪᑦ ᐃᒻᒥᒨᖓᔪᓂᒃ, ᑲᑐᔾᔨᓪᓗᑎᒃ 

ᓇᓗᓇᐃᖅᓯᓚᐅᖅᑐᑦ ᑲᓇᑕᒥ ᐃᒻᒥᒨᖓᔪᑦ ᒪᓕᒐᐃᑦ ᐊᑐᕐᓗᒋᑦ ᓴᖅᑭᑦᑎᔪᓐᓇᖅᑐᑦ ᐃᒻᒥᒨᖓᔪᓂᒃ 

ᐅᓗᕆᐊᓇᖅᑐᖃᖅᑐᒦᑦᑐᖃᖅᐸᑦ ᐊᑦᑕᓇᖅᑐᒦᑦᑐᖃᖅᐸᓪᓘᓐᓃᑦ … 

 

… ᐱᓗᐊᕐᓗᒍ, ᐊᕕᒃᑐᖅᓯᒪᔪᑦ ᐊᒻᒪ ᐅᑭᐅᖅᑕᖅᑐᒥᓗ ᒐᕙᒪᖃᕐᕖᑦ ᐃᖅᑲᓇᐃᔭᖃᑎᒋᖁᓪᓗᒋᑦ 

ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇᒧᑦ ᐃᒪᐃᖁᓗᒋᑦ: 

1. ᑎᒥᐅᔪᑦ ᐋᖅᑭᒃᓱᐃᓗᑎᒃ ᐃᒻᒥᒨᖓᔪᓄᑦ ᐊᑐᖅᑐᓂᒃ ᐊᑐᐊᒐᓂᒃ ᑭᓱᑦ ᐃᒻᒥᒨᖓᔪᑦ 

ᓴᖅᑭᑕᐅᔪᓐᓇᕐᒪᖔᖏᑦ ᐃᓅᓯᕐᒧᑦ, ᐋᓐᓂᐊᖃᓐᖏᓐᓂᕐᒧᑦ, ᐅᓗᕆᐊᓇᖅᑐᒦᓂᖏᓪᓗ 

ᐱᔾᔪᑕᐅᑎᓪᓗᒋᑦ; 

 

2. ᓇᓗᓇᐃᖅᓯᓗᑎᒃ ᑎᓕᓯᓗᑎᒡᓗ ᑎᒥᐅᔪᓂᒃ ᑕᐃᒪᐃᑦᑐᓕᕆᔨᐅᔪᓂᒃ ᑕᖅᑲᒃᑯᓂᖓ 

ᐃᓕᓐᓂᐊᖅᑎᑦᑎᓂᐊᖅᑐᓂᒃ ᐱᔾᔪᑎᓕᖕᓂᒃ ᐃᒻᒥᒨᖓᔪᑦ ᑐᓴᐅᒪᔾᔪᑏᑦ ᓴᖅᑭᑕᐅᔪᓐᓇᕐᒪᖔᖓ 

ᐊᒃᑐᐃᓂᖅᑕᖃᖅᑎᓪᓗᒍ ᐃᓅᓯᕐᒧᑦ, ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐅᓗᕆᐊᓇᖅᑐᒦᓐᓂᕐᓗ 

ᐱᔾᔪᑎᒋᓗᒍ; 

 

3. ᐋᖅᑭᒡᓯᓗᑎᒃ ᐃᓕᖅᑯᓯᕐᒥᒃ ᐃᒃᐱᒍᓱᑦᑎᐊᕐᓗᑎᒃ ᐊᒻᒪ ᑐᓴᐅᒪᑦᑎᐊᕐᓗᑎᒃ ᖁᐊᖅᓵᖅᓯᒪᔪᓂᒃ 

ᐱᓕᕆᔾᔪᓯᐅᔪᓂᒃ ᓴᓇᕐᕈᑎᓂᒃ ᐊᒻᒪ ᑕᓯᐅᖅᑕᐅᓗᑎᒃ ᐃᑲᔪᖅᑐᖅᑕᐅᖁᓪᓗᒋᑦ ᑎᒥᖁᑎᒋᔭᐅᔪᑦ 

ᐱᔨᑦᓯᕈᑎᖃᖅᑎᓪᓗᒋᑦ ᑕᒪᒃᑯᓄᖓ ᐃᒃᐱᒋᔭᐅᑦᑎᐊᖏᑦᑐᓄᑦ, ᐅᕕᓂᖏᑎᒍᑦ ᓇᕐᕈᒋᔭᐅᔪᑦ, 

ᐅᕝᕙᓘᓐᓃᑦ ᐊᒃᑐᖅᑕᐅᓴᕋᐃᓐᓂᖅᓴᑕᐅᔪᑦ ᑎᒥᐅᔪᑦ; 

 

4. ᑎᓕᐅᕆᓗᑎᒃ ᐊᔭᐃᖅᑐᐃᓗᑎᒡᓗ ᓴᖅᑭᑦᑎᖃᑦᑕᖁᓪᓗᒋᑦ ᐊᐃᑉᐸᕇᑦ ᓂᖓᖃᑦᑕᕐᓂᖏᓐᓄᑦ 

ᑐᕌᖓᔪᓂᒃ ᑐᓴᒐᒃᓴᓂᒃ ᖃᕆᑕᐅᔭᕐᒥᓐᖔᖅᑐᓂᒃ, ᐱᖃᓯᐅᑎᓗᒋᑦ ᐊᑑᑎᖃᖅᑐᖅᑐᑦ 

ᑭᒡᓕᓯᓂᐊᖅᑕᐅᓂᑯᑦ, ᐊᓯᔾᔨᖅᐸᓪᓕᐊᔪᑦ, ᐊᒻᒪ ᐅᕕᓂᖏᑕ ᑕᖅᓴᖏᑎᒍᑦ ᑐᓐᖓᕕᖃᕐᓗᑎᒃ 

ᖃᕆᑕᐅᔭᒃᑰᓕᖓᔪᓂᒃ ᑐᓴᒐᒃᓴᓂᒃ ᐊᒻᒪ ᕿᒥᕐᕈᓇᒃᑲᐅᓯᒪᔪᓂᒃ ᓇᓗᓇᕈᓐᓃᕐᓂᐊᕐᒪᑕ ᐱᒻᒪᕆᐅᔪᑦ 

ᑕᒪᑐᒧᖓ ᐱᔾᔪᑕᐅᔪᒧᑦ, ᐊᒻᒪ ᐃᑲᔪᖅᑕᐅᓗᑎᒃ ᐱᐅᓯᒋᐊᖅᑕᐅᖁᓪᓗᒍ ᓯᕗᓂᒃᓴᒥ 

ᐸᕐᓇᐅᑎᓕᐊᖑᔪᑦ ᐊᐃᑉᐸᕇᒃ ᓂᖓᖃᑦᑕᐅᑎᒋᐊᖏᑦ  ᐊᑦᑕᕐᓇᕐᓂᖃᖅᑎᓪᓗᒋᑦ ᓴᖅᑭᑦᑎᓂᕐᒥᒃ 

ᑕᐃᒪᐃᑦᑐᓂᒃ ᑐᓴᒐᒃᓴᓂᒃ ᐃᒪᐃᓕᑐᐃᓐᓇᕆᐊᖃᕐᒪᑦ, ᑖᓐᓇᑑᒐᓗᐊᕐᓗᓂ ᐅᕝᕙᓘᓐᓃᑦ ᐊᓯᖏᓐᓂᒃ 

ᑐᓴᒐᒃᓴᓂᒃ ᐃᓚᖃᕐᓗᓂ, ᓇᓗᓇᐃᖅᓯᒃᐸᑕ ᑭᓇᐅᓂᖓᓂᒃ, ᐃᓱᒪᒋᖃᓯᐅᑎᓗᒋᑦ ᑕᖅᑲᒃᑯᓄᖓ 

ᐊᑲᐅᓛᔪᑦ ᓴᖅᑭᑦᑎᒍᑎᒃ ᑕᐃᒪᐃᑦᑐᓂᒃ ᑐᓴᒐᓴᒃᓂ ᐊᑲᐅᓂᖅᓴᐅᒃᐸᑦ ᑲᓐᖑᓇᖅᑐᓂᑦ 

ᓴᖅᑭᑦᑎᖏᓐᓂᕐᒥᑦ ᓴᖅᑭᑕᐅᔪᓐᓇᖃᔭᖅᑐᑦ.” 

 

 

 

 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #10: 

 

ᑖᒃᑯᐊ ᑲᑎᒪᔨᕋᓛᑦ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᑖᒃᓱᒧᖓ ᐅᓂᒃᑳᓕᐊᒥᓂᕐᒧᑦ 

ᐃᓗᓕᖃᖁᓪᓗᒋᑦ ᐊᔾᔨᖏᓐᓂᑦ ᐱᓕᕆᕕᖓᑕ ᒪᓕᒐᓕᕆᔨᒃᑯᑦ ᒐᕙᒪᖃᖅᕕᐅᔪᓂᑦ ᕿᒥᕐᕈᓂᒥᓂᖏᑦ ᑲᓚᐅ 

ᒪᓕᒐᖏᓐᓂᑦ ᐊᒻᒪᓗ ᐊᓯᐅᓯᒪᔪᑦ ᑭᒃᑯᑐᐃᓐᓇᐃᑦ ᐱᖁᔭᖏᓐᓂᑦ. 

ᐱᔾᔪᑎ:  ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ−ᑐᕌᖓᔪᑦ ᑲᓐᖑᓇᖅᑐᓕᕆᓂᕐᒧᑦ ᐃᓱᒫᓗᒋᔭᐅᔪᑦ  

             ᐊᓯᖏᓪᓗ ᑕᒪᑐᒧᖓ ᐊᑦᑐᐊᓂᖃᖅᑐᑦ 
 

ᑖᓐᓇ ᐅᖃᐅᓯᐅᓪᓗᐊᑲᓪᓚᓚᐅᖅᑐᖅ ᑖᒃᑯᐊ ᑲᑎᒪᔨᕋᓛᑦ ᑕᓚᕖᓴᒃᑰᖅᑐᑎᒃ ᓈᓚᓐᓂᖃᖅᑎᑦᑎᓂᖏᓐᓂ 

ᓯᑎᐱᕆ 26-27, 2022−ᒥ, ᐊᒻᒪᓗ ᐄᐳᕈ 19-20, 2024−ᒥ, ᐊᒻᒪᓗ ᐄᐳᕈ 24-25, 2025-ᒥ,  

ᐋᓐᓂᐊᑦᑕᐃᓕᓕᕆᓂᕐᒧᑦ−ᑐᕌᖓᔪᑦ ᑲᓐᖑᓇᖅᑐᓕᕆᓂᕐᒧᑦ ᐃᓱᒫᓗᒋᔭᐅᔪᑦ. 
 

ᑖᒃᑯᐊ ᑲᑎᒪᔨᕋᓛᑦ ᐅᑲᐅᓯᖃᕐᒥᔪᑦ ᓄᓇᕗᑦ ᒐᕙᒪᖓᑕ ᑐᑭᓯᐅᒪᔾᔪᑎᓂᑦ ᑕᐅᖅᓯᕋᐅᑎᖃᕐᓂᕐᒧᑦ 

ᐊᖏᖃᑎᒌᒍᑎᖓ ᓄᓇᕗᑦ ᑐᓐᖓᕕᑦ ᑎᒥᖓᓂᑦ ᐱᔾᔪᑎᖃᖅᑐᖅ ᐳᕙᑦᓗᑦᑐᓂᑦ ᑎᑎᕋᖅᑕᐅᓯᒪᔪᓂᑦ 

ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᔪᒻᒪᑕ ᕕᕝᕗᐊᕆ 22, 2024−ᒥ. 
 

 

ᑖᒃᓱᒪ ᑐᑭᓯᐅᒪᔾᔪᑎᓕᕆᓂᕐᒧᑦ ᐊᒻᒪᓗ ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇᐅᑉ 2022-2023−ᒥ 

ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᐃᒪᐃᓕᖓᓚᐅᕐᒪᑕ: 
 

“ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓ 

ᓈᒻᒪᖏᑦᑐᖅ ᑲᒪᔾᔪᑎᒋᒋᐊᖓ ᑐᑭᓯᐅᒪᔾᔪᑎᓂᑦ ᑲᓐᖑᓇᖅᑐᓂᓪᓗ ᐋᓐᓂᐊᖅᑕᐃᓕᓕᕆᔨᒃᑯᓐᓂ. 

ᑲᓇᑕᒥ ᒐᕙᒪᖃᖅᕕᓕᒫᐸᓗᐃᑦ ᐋᓐᓂᐊᖅᑕᐃᓕᓕᕆᓂᕐᒧᑦ−ᑐᕌᖓᔪᓂᑦ ᐱᖁᔭᖃᕐᒪᑕ. 

ᐱᔾᔪᑎᒃᓴᖅᑕᖃᓐᖏᑦᑐᖅ ᓄᓇᕗᑦ ᑕᐃᒫᕌᓗᒃ ᕿᒪᑦᑕᐅᓯᒪᒋᐊᖓᓂᑦ." 
 

 

ᑖᒃᓱᒪ ᑐᑭᓯᐅᒪᔾᔪᑎᓕᕆᓂᕐᒧᑦ ᐊᒻᒪᓗ ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇᐅᑉ 2023-2024−ᒥ 

ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᐃᒪᐃᓕᖓᓚᐅᕐᒪᑕ: 
 

“ᓱᓕ ᓴᖅᑭᔮᖅᑐᖅᑕᖃᓐᖏᑦᑐᖅ ᐋᓐᓂᐊᖅᑕᐃᓕᓕᕆᓂᕐᒧᑦ−ᑐᕌᖓᔪᓂᑦ ᑲᓐᖑᓇᖅᑐᓕᕆᓂᕐᒧᑦ 

ᐱᖁᔭᐅᔪᓂᑦ. ᓄᓇᕗᑦ ᒪᕐᕈᐃᓈᓐᓄᒃ ᐃᓚᒋᔭᐅᔪᖅ ᑲᓇᑕᒥ ᐊᕕᑦᑐᖅᓯᒪᓂᖏᓐᓂᑦ 

ᒐᕙᒪᖃᖅᕕᖏᓐᓂ ᑲᓐᖑᓇᖅᑐᓕᕆᓂᕐᒧᑦ ᒪᓕᒐᖃᓐᖏᑦᑐᓂᑦ ᑐᕌᖓᔪᓂᑦ 

ᐋᓐᓂᐊᖅᑕᐃᓕᓕᕆᓂᕐᒧᑦ (ᕗᕆᑎᔅ ᑲᓚᒻᕕᐊ ᐊᐃᑉᐸᕆᓪᓗᓂᐅᒃ). 
 

ᒪᓕᒐᓕᐅᖅᕕᐅᑉ ᐃᒃᓯᕙᓂᕆᕋᑖᔪᔭᖓᓂ ᒫᑦᓯ 6, 2025-ᒥ, ᒥᓂᔅᑕᖓ ᐋᓐᓂᐊᖅᑕᐃᓕᓕᕆᔨᒃᑯᑦ ᐅᑯᓂᖓ 

ᑐᓴᖅᑕᐅᑎᑦᑎᔪᒻᒪᑦ: 
 

“… ᐃᖅᑲᓇᐃᔭᖅᑎᖏᓐᓂᑦ ᐅᖃᖃᑎᖃᖃᑦᑕᕐᓂᖏᑦ ᐃᓗᐊᓂ ᐱᓕᕆᕕᖓᑕ 

ᐋᓐᓂᐊᖅᑕᐃᓕᓕᕆᔨᒃᑯᑦ ᐱᒋᐊᔪᒻᒪᑕ ᑎᓯᐱᕆ 2022-ᒥ ᐊᒻᒪᓗ ᑲᔪᓯᔪᓪᓗᑎᑦ ᐄᐳᕈ 2023-ᒥ. 

ᑕᒪᒃᑯᐊ ᐅᖃᖃᑎᒌᒍᑎᖃᕐᓂᐅᔪᑦ ᐊᑑᑎᖃᓪᓚᕆᑦᑐᓂᑦ ᑐᑭᓯᕚᓪᓕᕈᑎᐅᕙᒻᒪᑕ ᖃᓄᖅ 

ᐋᓐᓂᐊᖅᑕᐃᓕᓕᕆᓂᕐᒧᑦ ᑐᕌᖓᔪᑦ ᑐᑭᓯᐅᒪᔾᔪᑏᑦ ᐅᓪᓗᒥ ᐊᐅᓚᑕᐅᕙᒻᒪᖔᑕ ᐊᒻᒪᓗ ᖃᓄᖅ 

ᐋᖅᑭᒋᐊᖅᑕᐅᔪᓐᓇᕐᒪᖔᑕ. ᖃᐅᔨᒋᐊᕐᓂᖏᑦ ᐊᓯᖏᓐᓂᑦ ᒐᕙᒪᒃᑯᑦ ᐱᓕᕆᕕᖏᓐᓂᑦ 

ᐱᓕᕆᐊᖑᔪᑦ ᐊᑕᐅᑦᑎᒃᑯᑦ ᑕᖅᖄᓐᖓᑦ ᖃᓄᖅ ᐃᓱᒪᖃᖅᕕᐅᒻᒪᖔᑕ ᖃᐅᔨᒋᐊᕐᓂᕆᔭᖏᓐᓄᑦ. 

ᑕᖅᖄᓐᖓᑦ ᓯᓚᑖᓂᒥᐅᑕᐅᔪᓂᑦ ᖃᐅᔨᒋᐊᕐᓂᐅᔪᑦ ᐱᒋᐊᓪᓚᕆᔪᔪᑦ ᒪᐃ 2024-ᒥ. 

ᖃᐅᔨᒋᐊᕐᓂᕗᑦ ᐃᓚᖃᓚᐅᖅᑐᑦ ᖃᕋᓴᐅᔭᒃᑯᑦ ᐊᐱᖅᑯᑎᓂᑦ ᑭᐅᖃᑦᑕᑎᑦᑎᓂᕐᒥᑦ, ᑕᕝᕙᖓᓪᓗ 

138−ᓂᑦ ᑭᐅᖃᑦᑕᖅᑐᖃᓚᐅᖅᑐᓂ ᑕᖅᑭᑦ ᑎᓴᒪᐅᓗᐊᖅᑐᑦ ᐊᑐᖅᑎᓪᓗᒋ. 
 

ᐊᒻᒪᓗ, ᓄᓇᓕᓐᓂᑦ ᖃᐅᔨᒋᐊᕐᓃᑦ ᐱᓕᕆᐊᖑᓚᐅᕐᒥᔪᑦ ᐊᕐᕕᐊᓂ, ᐃᖃᓗᓐᓂ, ᑲᖏᖅᖠᓂᕐᒥ, 

ᖁᕐᓗᑦᑑᕐᒥ ᐊᒻᒪᓗ ᕿᑭᖅᑕᖅᔪᐊᒥ. ᐸᕐᓇᑦᑐᒍᑦ ᐅᑎᓛᕐᓗᑕ ᑎᑭᕋᖅᔪᐊᕐᒧᑦ ᐃᖃᓗᑦᑑᑦᑎᐊᒧᓪᓗ 

ᒫᑦᓯᐅᓕᖅᑲᑦ ᑕᐃᒃᑯᐊ ᓯᕗᓪᓕᕐᒥ ᖃᐅᔨᒋᐊᕐᓂᕆᓂᐊᔪᔭᕗᖅ ᓄᖅᑲᖅᑎᑕᐅᔪᒻᒪᑕ. ᑭᖑᓪᓕᕐᒥ 

ᐱᓕᕆᐊᖑᒋᐊᓕᒃ ᐊᖏᔪᖅ ᑕᒪᓐᓇᐅᕗᖅ ᓴᓇᕙᓪᓕᐊᓂᖅ ᐱᖁᔭᓕᐊᖑᔪᒪᓛᖅᑐᒥᑦ. ᑭᓯᐊᓂᓕ, 

ᐱᔭᕆᐊᑐᓂᖓ ᑕᒪᑐᒪ ᐱᓕᕆᐊᒃᓴᐅᑉ, ᓄᑖᑦ ᐱᖁᔭᒃᓴᑦ ᓴᖅᑭᖅᑕᐅᔾᔮᖏᑦᑐᑦ ᑖᓐᓇ ᒫᓐᓇ 

ᒐᕙᒪᐅᔪᖅ ᐊᑕᑎᓪᓗᒍ. ᑕᐃᒪᐃᒃᑲᓗᐊᖅᑎᓪᓗᒍᓗ, ᑖᓐᓇ ᐱᒋᐊᖅᑎᑕᐅᓯᒪᔪᖅ ᓱᓕ 

ᓯᕗᓪᓕᐅᑎᑕᐅᖃᑕᐅᕗᖅ ᐋᓐᓂᐊᖅᑕᐃᓕᓕᕆᔨᒃᑯᓐᓄᑦ ᐊᒻᒪᓗ ᑐᓐᖓᕕᓕᐅᕈᑎᐅᓂᐊᖅᑐᓂ 

ᐋᖅᑭᒋᐊᖅᑕᐅᓯᒪᔪᓄᑦ ᓴᐳᒻᒥᑦᑎᔾᔪᑎᐅᔪᓄᑦ ᐊᒻᒪᓗ ᑕᑯᔪᓐᓇᐅᑎᖏᓐᓄᑦ ᓄᓇᕗᒻᒥ ᐃᓄᓐᓂᑦ 

ᐱᔾᔪᑎᓖᑦ ᑐᑭᓯᐅᒪᔾᔪᑏᑦ. 

ᐃᓗᓕᒃᑲᓐᓂᖓ ᓈᓴᐅᑎᓕᒃ 67(c) ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ 

ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓂ ᐱᔪᓐᓇᑎᑦᑎᒻᒪᑦ ᑕᐃᒃᓱᒥᖓ ᑐᑭᓯᐅᒪᔾᔪᑎᓕᕆᓂᕐᒧᑦ  

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᔪᖅ ᑕᐃᒪᐃᒍᒪᒍᓂ “ᐅᖃᐅᓯᖃᕈᓐᓇᖅᑐᖅ ᖃᓄᖅ ᐊᒃᑐᖅᑕᐅᒐᔭᕐᒪᖔᑕ 

ᑲᓐᖑᓇᖅᑐᓕᕆᓂᕐᒧᑦ ᓴᐳᒻᒥᑦᑎᔾᔪᑎᐅᔪᑦ ᐱᖁᔭᓕᐊᖑᔪᒪᔪᓂᑦ ᐅᕝᕙᓘᓐᓃᑦ ᒐᕙᒪᒃᑯᑦ 

ᐱᓕᕆᔾᔪᑎᖏᓐᓂᑦ.”   

 

 
 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #11: 
 

 

ᑖᒃᑯᐊ ᑲᑎᒪᔨᕋᓛᑦ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᐆᒧᖓ ᐅᓂᒃᑳᓕᐊᒥᓂᕐᒧᑦ 

ᐃᓚᖃᖁᓪᓗᒋᑦ ᓇᓗᓇᐃᖅᑐᐃᓯᒪᔪᓂᑦ ᐅᓪᓗᒥ ᖃᓄᐃᓕᖓᓕᕐᒪᖔᑕ ᐱᕙᓪᓕᐊᑎᑕᐅᓂᖏᑦ 

ᐋᓐᓂᐊᑦᑕᐃᓕᓕᕆᓂᕐᒧᑦ−ᑐᕌᖓᔪᑦ ᑲᓐᖑᓇᖅᑐᓕᕆᓂᕐᒧᑦ ᐱᖁᔭᒃᓴᐃᑦ, ᐊᒻᒪᓗ ᐅᓪᓗᒥᒧᑦ 

ᓇᓗᓇᐃᖅᑐᐃᓂᖓ ᐃᓚᖃᖁᓪᓗᒍ ᓇᐃᓈᖅᓯᒪᔪᓂᑦ ᐅᓂᒃᑳᓂᑦ ᐱᔾᔪᑎᖃᖅᑐᓂᑦ ᑭᐅᔾᔪᑎᒥᓂᐅᔪᓂᑦ 

ᑖᒃᓱᒪ ᐱᓕᕆᕕᐅᑉ ᖃᕋᓴᐅᔭᒃᑯᑦ ᖃᐅᖃᑦᑕᑎᑦᑎᓂᖏᓐᓂᑦ ᐊᒻᒪᓗ ᖃᓄᖅ ᐅᖃᖅᕕᐅᓂᕐᒪᖔᑕ 

ᓄᓇᓕᓐᓂᑦ ᖃᐅᔨᒋᐊᖅᑎᓪᓗᒋᑦ. 
 

ᑖᒃᑯᐊ ᑲᑎᒪᔨᕋᓛᑦ ᓱᓕᒃᑲᓐᓂᖅ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᐆᒧᖓ 

ᐅᓂᒃᑳᓕᐊᒥᓂᕐᒧᑦ ᐃᓚᖃᖁᓪᓗᒋᑦ ᓇᓗᓇᐃᖅᑐᐃᓯᒪᔪᓂᑦ ᐅᓪᓗᒥ ᖃᓄᐃᓕᖓᓕᕐᒪᖔᑕ ᖃᓄᖅ 

ᐃᓱᒪᖃᖅᕕᐅᒻᒪᖔᑕ ᖃᐅᔨᒋᐊᕐᓂᐅᔪᑦ ᐊᓪᓚᕝᕕᖓᓂᑦ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 

ᑲᒥᓇᓴᐅᑉ ᐱᔾᔪᑎᖃᖅᑐᑦ ᐱᕙᓪᓕᐊᑎᑕᐅᓂᖏᓐᓂᑦ ᐋᓐᓂᐊᖅᑕᐃᓕᓕᕆᓂᕐᒧᑦ−ᑐᕌᖓᔪᑦ 

ᑲᓐᖑᓇᖅᑐᓕᕆᓂᕐᒧᑦ ᐱᖁᔭᐃᑦ. 
 

ᑖᒃᑯᐊ ᑲᑎᒪᔨᕋᓛᑦ ᓱᓕᒃᑲᓐᓂᖅ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᐆᒧᖓ 

ᐅᓂᒃᑳᓕᐊᒥᓂᕐᒧᑦ ᐃᓗᓕᖃᖁᓪᓗᒋᑦ ᓇᓗᓇᐃᖅᑐᖅᓯᒪᔪᓂᑦ ᐅᓪᓗᒥᒨᖓᔪᓂᑦ ᓇᓗᓇᐃᖅᑐᐃᓯᒪᔪᓂᑦ 

ᖃᓄᐃᓕᖓᓕᕐᒪᖔᖅ ᐊᐅᓚᑕᐅᓂᖓ ᓄᓇᕗᑦ ᒐᕙᒪᖓᑕ ᑐᑭᓯᐅᒪᔾᔪᑎᓂᑦ ᑲᑐᔾᔨᓂᐊᕐᓂᕋᕐᓂᕐᒧᑦ 

ᐊᖏᖃᑎᒋᒍᑎᖓᑦ ᓄᓇᕗᑦ ᑐᓐᖓᕕᒃ ᑎᒥᖓᓂᑦ ᐱᓪᓗᒋᑦ ᐳᕙᓪᓗᑦᑐᓄᑦ ᑐᑭᓯᐅᒪᔾᔪᑏᑦ ᓄᐊᑦᑕᐅᓯᒪᔪᑦ, 

ᐊᒻᒪᓗ ᐅᓪᓗᒥᒧᑦ ᓇᓗᓇᐃᖅᑐᐃᓂᖓ ᐃᓚᖃᖁᓪᓗᒍ ᓇᓗᓇᐃᖅᑐᐃᔪᓂᑦ ᖃᓄᖅ ᑲᓐᖑᓇᖅᑐᓕᕆᓂᕐᒧᑦ 

ᐃᓕᓐᓂᐊᑎᑦᑎᓯᒪᒻᒪᖔᑕ, ᐱᑕᖃᖅᐸᑦ, ᐃᓕᓐᓂᐊᕈᑎᐅᓯᒪᔪᓂᑦ ᐃᖅᑲᓇᐃᔭᖅᑎᖏᓐᓄᑦ ᓄᓇᕗᑦ 

ᑐᓐᖓᕕᑦ ᑎᒥᖓᓂ, ᐱᓪᓗᒋᑦ ᑖᒃᓱᒪ ᑎᒥᐅᔫᑉ ᐱᓕᕆᐊᕆᒋᐊᓕᖏᑦ ᑲᒪᒋᔭᕆᐊᖃᓪᓚᕆᑦᑕᖏᓪᓗ ᐊᑖᒍᑦ 

ᑖᒃᓱᒪ ᐊᖏᖃᑎᒌᒍᑎᐅᑉ. 

ᐱᔾᔪᑎ:  ᐊᑐᖅᑕᐅᑎᑕᐅᓂᖓ ᑕᑯᔪᓐᓇᐅᑎᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᑦ ᑲᓐᖑᓇᖅᑐᓂᑦ 
ᐱᖁᔭᕐᔪᐊᖓ ᓄᓇᓖᑦ ᒐᕙᒪᕋᓛᖏᓐᓄᑦ, ᓄᓇᓕᓐᓂ ᐃᓕᓐᓂᐊᖅᑐᓕᕆᓂᕐᒧᑦ 

ᑲᑎᒪᔨᖏᓐᓄᑦ ᐊᒻᒪᓗ ᐃᒥᐊᓗᓕᕆᓂᕐᒥᑦ ᐃᓕᓐᓂᐊᑎᑦᑎᓂᕐᒧᑦ ᑲᑎᒪᔨᕋᓛᖏᓐᓄᑦ 

 

ᐄᐳᕈ 2015−ᒥ, ᑕᑯᔪᓐᓇᐅᑎᑦ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᒪᓕᒐᖏᑦ 

ᐋᖅᑭᒋᐊᖅᑕᐅᔪᒻᒪᑕᐊᒻᒪᓗ ᓴᐳᒻᒥᑦᑎᔾᔪᑎᐅᔪᑦ ᒪᓕᒐᐃᑦ ᐋᖅᑭᒋᐊᖅᑕᐅᔪᒻᒪᑕ ᓇᓗᓇᐃᖅᓯᓪᓗᑎᒃ 

ᐃᓪᓗᓕᕆᔨᒃᑯᑦ ᑲᑎᒪᔨᖏᓐᓂᑦ ᓂᕈᐊᖅᑕᐅᓯᒪᔪᓂᑦ ᐊᒻᒪᓗ ᐃᓪᓗᓕᕆᔨᒃᑯᑦ ᑲᑎᒪᔨᖏᓐᓂᑦ 

ᑎᒃᑯᐊᖅᑕᐅᓯᒪᔪᓂᑦ ᒐᕙᒪᒃᑯᓐᓄᑦ ᑎᒥᖁᑎᕈᖅᑎᑕᐅᓪᓗᑎᒃ. ᑭᓯᐊᓂᓕ, ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ 

ᑲᑎᒪᔨᖏᑦ ᓱᓕ ᐃᓚᓕᐅᑎᔭᐅᓯᒪᓐᖏᑦᑐᑦ ᐱᖁᔭᕐᒧᑦ.  
 

ᑕᐃᑲᓂ 2017-ᒥ ᒪᓕᒐᓕᐅᖅᕕᒃ ᑲᔪᓯᑎᑦᑎᔪᒻᒪᑦ ᐊᒥᓱᑲᓚᓐᓂᑦ ᐋᖅᑭᒋᐊᖅᓯᔾᔪᑎᐅᔪᓂᑦ ᑕᑯᔪᓐᓇᐅᑎ 

ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓄᑦ, ᐃᓚᖃᖅᑐᑎᒃ ᓄᑖᓂᑦ 

ᑎᑎᕋᖅᓯᒪᓂᐅᔪᓂᑦ ᐱᔪᓐᓇᖅᓯᑎᑦᑎᔪᓂᑦ, ᒪᓕᒐᖅᑎᒍᑦ, ᓇᓗᓇᐃᖅᓯᔪᓐᓇᓂᕐᒥᑦ ᓄᓇᓖᑦ 

ᒐᕙᒪᕋᓛᖏᓐᓂᑦ ᒐᕙᒪᒃᑯᓐᓄᑦ ᑎᒥᖁᑎᒋᔭᐅᓂᐊᕐᓗᑎᒃ. ᑭᓯᐊᓂᓕ, ᓄᑖᑦ ᒪᓕᒐᐃᑦ 

ᐊᑐᓕᖅᑎᑦᑎᔪᑎᐅᒐᔭᖅᑐᑦ ᑖᒃᑯᓂᖓ ᐊᓯᔾᔨᖅᑕᐅᓯᒪᔪᓂᑦ ᓱᓕ ᑲᔪᓯᑎᑕᐅᓯᒪᓐᖏᒻᒪᑕ. 
 

ᓅᕖᕝᕙ 9, 2021−ᒥ, ᐃᖃᓗᐃᑦ ᓄᓇᓕᐸᐅᔭᖓᑕ ᑲᑎᒪᔨᖏᑦ ᑲᔪᓯᑎᑦᑎᔪᒻᒪᑕ ᑲᑎᒪᓂᕐᒥ 

ᐱᖁᔨᕗᖔᕈᑎᒥᑦ ᑎᓕᓯᔪᒥᑦ ᓄᓇᓕᐅᑉ ᒐᕙᒪᕋᓛᖓᑕ ᐊᓪᓚᕝᕕᖓᓂᑦ ᐱᓕᕆᖃᑎᖃᖁᔭᐅᓪᓗᑎᒃ 

ᓄᓇᕗᑦ ᒐᕙᒪᖓᓂᑦ ᐊᒻᒪᓗ ᐊᓪᓚᕝᕕᖓᓂᑦ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ 

ᓄᓇᕗᒻᒥ ᐱᓪᓗᒋ  ᑮᓇᐅᔭᖃᖅᑎᑕᐅᓂᖏᓐᓂᑦ, ᐃᓕᓐᓂᐊᑎᑦᑎᒍᑎᐅᓂᖏᓐᓂᑦ ᐊᒻᒪᓗ ᐸᐃᑉᐹᓂᑦ 

ᐊᐅᓚᑦᑎᔾᔪᑎᐅᔪᓂᑦ, ᑐᕌᖅᑕᒐᖃᕐᓗᑎᒃ ᐃᓚᓕᐅᑎᓛᕐᓂᕐᒥᑦ ᐊᑖᓃᖃᑕᐅᓕᕐᓗᑎᒃ ᑕᑯᔪᓐᓇᕈᑎ 

ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᑕ ᔮᓐᓄᐊᓕ 2023−ᒥ.” 
 

ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ 2022-2023−ᒥ ᐊᕐᕌᒍᑕᒫᖅᓯᐅᑎᑦ 

ᐅᓂᒃᑳᓕᐊᒥᓂᖏᓐᓂ ᐃᒪᐃᓕᓯᒪᔪᖅ:  
 

“ᐅᕙᖓ ᒫᓐᓇᓕᓴᐅᓛᖁᑎᖏᓐᓂ ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᕐᓂ, ᑎᑎᕋᔪᔪᖓ ᑕᒪᓐᓇ 

ᑕᑯᔪᓐᓇᐅᑎᓕᕆᓂᖅ ᑐᑭᓯᐅᒪᔾᔪᑎᓂᑦ ᐱᓕᕆᐊᖑᔪᒪᒃᑲᓂᖅᑑᔮᓕᕐᒪᑦ ᓄᓇᓖᑦ ᒐᕙᒪᕋᓛᖏᓐᓂ. 

ᐊᕐᕌᒍ ᐊᑕᐅᓯᖅ ᐊᓂᒍᓚᐅᖅᑎᓪᓗᒍ, ᓄᓇᓖᑦ ᒐᕙᒪᕋᓛᖏᑕ ᑕᑯᔪᓐᓇᐅᑎᓂᑦ ᑐᑭᓯᐅᒪᔾᔪᑎᓂᑦ 

ᐊᒻᒪᓗ ᓴᐳᒻᒥᔭᐅᔾᔪᑎᖏᑦ ᑲᓐᖑᓇᖅᑐᑦ ᐱᓕᕆᐊᖃᕈᒪᔫᔮᕈᓐᓃᔪᒋᓗᑎᒃ ᐊᒻᒪᓗ 

ᐆᒻᒪᖅᑎᑕᐅᒃᑲᓂᕐᓂᐊᖅᑑᔮᕋᓂ. ᑕᐃᑲᓂ ᑲᑎᒪᔨᕋᓛᖑᔪᑦ ᓇᐅᑦᓯᖅᑐᖅᑎᐅᔪᑦ ᒐᕙᒪᒃᑯᑦ 

ᐊᐅᓚᓂᖏᓐᓄᑦ ᑮᓇᐅᔭᖅᑐᕈᑎᖏᓐᓂᓪᓗ ᑕᓚᕖᓴᒃᑰᖅᑐᑎᒃ ᓈᓚᓐᓂᖃᖅᑎᑦᑎᓂᖓᓂ ᓯᑎᐱᕆ 

2022-ᒥ, ᒥᓂᔅᓴᐅᑉ ᑐᖏᓕᖓ ᓯᕗᓕᖅᑎᓂᑦ ᒐᕙᒪᐅᖃᑎᖏᓐᓂᓪᓗ ᐱᓕᕆᐊᖃᖅᑎᒃᑯᓐᓂ 

ᓇᓗᓇᐃᖅᓯᓚᐅᕐᑐᖅ ᓄᓇᓖᑦ ᒐᕙᒪᕋᓛᖏᑕ ᑕᑯᔪᓐᓇᐅᑎᖏᑦ ᑐᑭᓯᐅᒪᔾᔪᑎᓂᑦ 

ᓴᐳᒻᒥᔭᐅᔾᔪᑎᖏᓪᓗ ᑲᓐᖑᓇᖅᑐᓄᑦ ᓴᖅᑭᖅᑕᐅᓇᓱᓐᖏᒻᒪᑕ ᐆᒧᖓ ᒐᕙᒪᐅᔪᒧᑦ. ᐃᖃᓗᐃᑦ 

ᓄᓇᓕᐸᐅᔭᖓ, ᐱᖁᔨᕗᖔᕈᑎᒥᑦ ᑲᔪᓯᑎᑦᑎᓚᐅᖅᓯᒪᔪᖅ ᓄᕕᐱᕆ 9, 2021-ᒥ, 

ᖃᐅᔨᓴᖁᔨᓪᓗᑎᒃ ᐊᑖᓅᕈᓐᓇᕐᒪᖔᑕ ᑕᑯᔪᓐᓇᐅᑎᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᓂᑦ ᑲᓐᖑᓇᖅᑐᓄᑦ, 

ᐱᓕᕆᒋᐊᒃᑲᓂᖅᓯᒪᓐᖏᑦᑐᑦ ᐊᑖᓅᕋᓱᐊᖅᑐᑎᒃ ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ 

ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓄᑦ.” 
  

ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ 2023-2024−ᒥ ᐊᕐᕌᒍᑕᒫᖅᓯᐅᑎᑦ 

ᐅᓂᒃᑳᓕᐊᒥᓂᖏᓐᓂ ᐃᒪᐃᓕᓯᒪᔪᖅ: 

 

“[ᐃᓚᖓᑦ ᐊᓪᕕᒻᒪ ᓯᕗᓪᓕᐅᑎᑕᖏᓐᓄᑦ ᑕᒪᓐᓇᐅᒻᒪᑦ] ᐊᓪᓚᕕᒻᒪ ᐃᖅᑲᓇᐃᔭᖅᑎᖏᑦ 

ᐊᒥᓱᕈᖅᐸᓪᓕᐊᑎᒐᓛᓪᓗᒋᑦ ᓱᒃᑲᐃᑦᑐᒥᑦ, ᐊᑐᐃᓐᓇᐅᔪᓐᓇᓛᕐᒪᑕ ᑲᒪᔪᓐᓇᕐᓗᑎᒃ 

ᐱᔭᒃᓴᑖᕆᒃᑲᓐᓂᓛᖅᑕᖏᓐᓂᑦ ᐋᓐᓂᐊᖅᑕᐃᓕᓕᕆᓂᕐᒧᑦ−ᑐᕌᖓᔪᓂᑦ ᑲᓐᖑᓇᖅᑐᓕᕆᓂᕐᒧᑦ 

ᐱᖁᔭᐃᑦ ᓴᖅᑭᖅᑕᐅᑉᐸᑕ, ᐊᒻᒪᓗ ᐃᓚᔭᐅᑉᐸᑕ ᑕᑯᔪᓐᓇᐅᑎᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᓂᑦ 

ᑲᓐᖑᓇᖅᑐᓄᑦ ᐱᖁᔭᕐᔪᐊᖓ ᐱᖃᓯᐅᔾᔨᓕᕐᓗᑎᒃ ᓄᓇᕗᒻᒥ ᓄᓇᓖᑦ ᒐᕙᒪᕋᓛᖏᓐᓂᑦ.”   

ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᑲᑎᒪᔨᕋᓛᑦ ᐅᓂᒃᑲᓕᐊᒥᓂᖏᓐᓄᑦ ᕿᒥᕐᕈᓚᐅᖅᑐᑎᒃ 2022-2023-ᒥ 

ᐊᕐᕌᒍᑕᒫᖅᓯᐅᑎᖏᓐᓂᑦ ᐅᓂᒃᑲᓕᐊᒥᓂᖏᓐᓂᑦ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 

ᑲᒥᓴᓇᐅᑉ ᐃᒪᐃᓕᓯᒪᔪᒻᒪᑕ: 

 

“ᑭᖑᓂᖓᒍᑦ ᑲᑎᒪᔨᕋᓛᑦ ᓵᖓᓃᓚᐅᖅᑎᓪᓗᒋᑦ ᔫᓐ 11, 2024-ᒥ, ᐱᓕᕆᕕᖓᑦ ᓄᓇᓕᓐᓂᑦ 

ᒐᕙᒪᒃᑯᓂᓪᓗ ᐱᔨᑦᑎᕋᖅᑎᒃᑯᑦ, ᐊᐱᕆᔪᓐᒪᑕ ᓄᓇᕗᒻᒥ ᕼᐊᒻᒪᓚᐃᑦ ᑲᑐᔾᔨᖃᑎᒌᖓᓂᑦ ᑐᑭᓯᔪᒪᓪᓗᑎᒃ 

ᖃᓄᖅ ᐃᓱᒪᖃᓕᕐᒪᖔᑕ ᐱᕙᓪᓕᐊᑎᑕᐅᓂᖏᓐᓂ ᒪᓕᒐᒃᓴᐃᑦ ᐊᑖᒍᑦ ᓈᓴᐅᑎᓕᐅᑉ 73(a) 

ᑕᑯᔪᓐᓇᐅᑎᓂ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᑕ 

ᐱᔾᔪᑎᖃᖅᑐᑦ ᓇᓗᓇᐃᖅᑕᐅᓂᖏᓐᓂᑦ ᓄᓇᓖᑦ ᒐᕙᒪᕋᓛᖏᑦ ᒐᕙᒪᒃᑯᓐᓄᑦ ᑎᒥᖁᑎᒋᔭᐅᓗᑎᒃ. 

 

ᑭᐅᔾᔪᑎᖓᑦ, ᑎᑭᔪᔪᖅ ᔫᓐ 28, 2024-ᒥ, ᐅᖃᖅᓯᒪᔪᒻᒪᑕ ᐊᒥᓱᑲᓪᓚᓐᓂᑦ ᐊᐳᖅᑕᕈᑎᑕᖃᕐᒪᑦ 

ᐅᕙᑦᑎᓐᓂᑦ ᐃᑲᔪᖅᓰᑎᑦᑎᒍᓐᓇᖏᑦᑐᓂᑦ ᓄᓇᓖᑦ ᒐᕙᒪᕋᓛᖏᑦ ᓇᓗᓇᐃᖅᑕᐅᓂᖏᓐᓄᑦ 

ᒐᕙᒪᒃᑯᓐᓄᑦ ᑎᒥᖁᑎᒋᔭᐅᓗᑎᒃ ᐊᑖᒍᑦ ᑕᑯᔪᓐᓇᐅᑎᓂ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ 

ᑲᓐᖑᓇᖅᑐᓂᑦ ᐱᖁᔭᕐᔪᐊᖓᑕ. ᐅᑯᐊ ᐃᓱᒫᓘᑏᑦ ᐅᖃᐅᓯᐅᓚᐅᖅᑐᑦ: 

 

• ᐱᓕᕆᐊᖃᖅᕕᒃᓴᖃᕋᔭᕋᓗᐊᕐᒪᖔᑕ ᐅᓪᓗᕐᒥ ᓄᓇᓖᑦ ᒐᕙᒪᕋᓛᖏᑕ ᐊᐅᓚᑦᑎᔨᖏᑦ  

ᐱᔭᒃᓴᖃᓗᐊᑦᑕᐅᑎᒋᑎᓪᓗᒋᑦ ᐊᒥᓱᐊᓗᓐᓂᑦ ᐱᓕᕆᐊᖃᕆᐊᖃᕐᒪᑕ ᐱᓪᓗᒋᑦ 

ᐱᑕᖃᕆᐊᖃᓪᓚᕆᑦᑐᑦ ᓄᓇᓖᑦ ᐱᔨᑦᑎᕋᐅᑎᖏᑦ ᐊᒻᒪᓗ ᐃᓱᓕᑦᑕᖅᕕᖃᖅᑐᓂᑦ 

ᑮᓇᐅᔭᖁᑎᖃᖅᑐᑎᒃ ᐊᑐᕈᒫᕐᓂᐊᖅᑐᓂᑦ;  

• ᐱᔭᕆᐊᑐᔪᑦ ᐱᔾᔪᑎᓖᑦ ᖃᕋᓴᐅᔭᓂᑦ ᐃᓵᖅᑕᐅᑦᑕᐃᓕᑎᑦᑎᓂᕐᒥᑦ ᐊᒻᒪᓗ  

ᖃᕋᓴᐅᔭᖏᓐᓂᑦ;  

• ᑐᕚᕆᔭᒃᓴᐅᖏᑦᑐᓂᑦ ᖃᕋᓴᐅᔭᖃᕐᒪᑕ;  

• ᑲᓐᖑᓇᖅᑐᓕᕆᓂᕐᒧᑦ ᐃᓱᒫᓘᑏᑦ ᐱᔾᔪᑎᓖᑦ ᓄᓇᓕᕋᓛᖑᓂᖏᓐᓂᑦ; ᐊᒻᒪᓗ  

• ᑐᑭᓯᔭᒃᓴᐅᖏᑦᑐᓂᑦ ᐱᕋᔭᓐᓂᐅᔪᒃᑯᓪᓗ ᑐᒃᓯᕋᐅᑎᓂᑦ ᑐᑭᓯᐅᒪᔾᔪᑎᓂᑦ.  

 

ᑖᒃᑯᐊ ᐃᓱᒫᓘᑏᑦ ᐅᖃᐅᓯᕆᒃᑲᓂᕐᓗᒋᑦ, ᓄᓇᕗᒻᒥ ᕼᐊᒻᒪᓚᐃᑦ ᑲᑐᔾᔨᖃᑎᒌᖓ ᓂᕆᐅᒻᒪᑦ ᑕᐃᒫᒃ, 

ᒪᓕᒋᐊᖃᕐᓂᖓᑦ ᑕᑯᔪᓐᓇᐅᑎᓂ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ 

ᐱᖁᔭᕐᔪᐊᖓᓂᑦ ᐊᓯᐊᒎᖅᕕᖃᕈᓐᓃᖅᐸᑦ, ᑕᓪᓕᒪᓂᑦ ᐊᕐᕌᒍᓂᑦ ᐱᕕᖃᕆᐊᖃᕋᔭᖅᑐᑦ 

ᑲᒪᔾᔪᑎᒃᓴᓕᐅᕐᓗᑎᒃ ᑕᐃᒪᐃᑦᑐᓂᑦ ᒪᓕᑦᑐᓂᑦ ᐱᖁᔭᐅᔪᒥᑦ. ᓄᓇᕗᒻᒥ ᕼᐊᒻᒪᓚᐃᑦ ᑲᑐᔾᔨᖃᑎᒌᖓᑕ 

ᑎᑎᖅᑲᖓ ᐊᓯᖔᖏᓐᓂᑦ ᐊᖅᑯᑎᐅᔪᓐᓇᖅᑐᓂᑦ ᓴᖅᑭᔮᕆᐊᕐᓂᕐᒧᑦ ᓵᓐᖓᔭᒃᓴᒫᖑᓂᕐᒧᓪᓗ 

ᖃᐅᔨᓴᖅᑐᖃᖅᑳᕆᐊᖃᕐᒪᑦ ᑖᓐᓇ ᑕᑯᔪᓐᓇᐅᑎᓂ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ 

ᑲᓐᖑᓇᖅᑐᓂᑦ ᐱᖁᔭᕐᔪᐊᖓ ᒪᓕᑦᑕᐅᒋᐊᖃᓕᖅᑎᑕᐅᓚᐅᖅᑎᓐᓇᒍ ᓄᓇᓖᑦ ᒐᕙᒪᕋᓛᖏᓐᓄᑦ, 

ᐱᖃᓯᐅᔾᔨᓗᑎᒃ ᓄᓇᓕᓐᓂᑦ ᑲᑎᒪᑎᑦᑎᖃᑦᑕᓂᕐᒥᑦ, ᓄᓇᓕᓐᓂᑦ ᖃᐅᔨᒋᐊᕐᓂᐅᔪᓂᑦ ᐊᒻᒪᓗ ᐊᓯᐊᒍᑦ 

ᓄᓇᕗᒻᒥᐅᑕᕐᓂᑦ ᐅᖃᖃᑎᖃᖃᑦᑕᕐᓗᑎᒃ. 

 

ᐱᔾᔪᑎᒋᓪᓗᒍᓕ ᑕᐃᒫᒃ ᐃᓱᒪᖃᕐᓂᖓᑦ ᓄᓇᕗᒻᒥ ᕼᐊᒻᓚᐃᑦ ᑲᑐᔾᔨᖃᑎᒌᖓ, ᐅᖃᐅᓯᐅᔪᖅ 

ᐱᓕᕆᕕᖓᓄᑦ ᓯᕗᓕᖅᑎᓂᑦ ᒐᕙᒪᐅᖃᑎᒌᓂᓪᓗ ᐱᓕᕆᐊᖃᖅᑎᓄᑦ ᐊᒻᒪᓗ ᓄᓇᓕᓐᓂᑦ 

ᒐᕙᒪᒃᑯᓂᓪᓗ ᐱᔨᑦᑎᕋᖅᑎᒃᑯᑦ ᑖᓐᓇ ᐱᓗᒍ ᐱᔾᔪᑎᖃᖅᑐᑎᒃ ᖃᓄᖅ ᓈᒻᒪᒋᔭᐅᔪᒃᑯᑦ 

ᐊᐅᓚᑕᐅᖁᔭᐅᒐᔭᕐᒪᖔᑕ ᑕᑯᔪᓐᓇᐅᑎᑦ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᓂᑦ ᑲᓐᖑᓇᖅᑐᓄᑦ 

ᓄᓇᓖᑦ ᒐᕙᒪᕋᓛᖏᑕ ᐃᓗᐊᓂ. ᐃᓱᒫᓗᒋᔭᐅᔪᑦ ᐱᔾᔪᑎᖃᖅᑐᑦ ᑕᑯᔪᓐᓇᐅᑎᓂᑦ ᑐᑭᓯᐅᒪᔾᔪᑎᓂᑦ 

ᐊᒻᒪᓗ ᑲᓐᖑᓇᖅᑐᓕᕆᓂᕐᒥᑦ ᐃᓚᒋᔭᐅᓛᖅᑐᑦ ᖃᐅᔨᒋᐊᕐᓂᖃᓕᖅᑲᑕ ᐱᔾᔪᑎᖃᖅᑐᓂᑦ ᕼᐊᒻᒪᓚᐃᑦ 

ᐱᖁᔭᕐᔪᐊᖓᓂᑦ ᐊᒻᒪᓗ ᓄᓇᓕᐸᐅᔭᐃᑦ, ᓄᓇᓖᑦ ᐊᒻᒪᓗ ᓄᓇᓕᕋᓛᖑᓂᖅᓴᐃᑦ ᐱᖁᔭᕐᔪᐊᖓᓂᑦ.” 

ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᑲᑎᒪᔨᕋᓛᑦ ᐅᓂᒃᑲᓕᐊᒥᓂᖏᓐᓄᑦ ᕿᒥᕐᕈᓚᐅᖅᑐᑎᒃ 2022-2023-ᒥ 

ᐊᕐᕌᒍᑕᒫᖅᓯᐅᑎᖏᓐᓂᑦ ᐅᓂᒃᑲᓕᐊᒥᓂᖏᓐᓂᑦ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 

ᑲᒥᓴᓇᐅᑉ ᐃᒪᐃᓕᓯᒪᔪᒻᒪᑕ: 
 

“ᐱᓕᕆᕕᖏᑦ ᐃᓕᓐᓂᐊᖅᑐᓕᕆᔨᒃᑯᑦ ᐊᒻᒪᓗ ᓯᕗᓕᖅᑎᓂᑦ ᒐᕙᒪᐅᖃᑎᒌᓂᓪᓗ 

ᐱᓕᕆᐊᖃᖅᑎᒃᑯᑦ ᖃᐅᔨᓴᕐᒪᑕ ᐃᓚᓕᐅᔾᔨᑐᐃᓐᓇᕆᐊᖃᕐᓂᕐᒥᑦ ᓄᓇᓕᓐᓂ 

ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂᑦ ᑕᑯᔪᓐᓇᐅᑎᓂ ᑐᑭᓯᐅᒪᔾᔪᑎᓂᑦ ᐊᒻᒪᓗ 

ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᒪᓕᒐᖏᓐᓂᑦ ᒪᓕᒋᐊᖃᓕᕐᓗᑎᒃ, ᐱᖃᓯᐅᔾᔨᓪᓗᑎᒃ ᖃᓄᖅ 

ᐋᖅᑭᑦᑕᐅᒐᔭᕐᒪᖔᑕ ᐊᓪᓚᕕᑦᑎᒍᓪᓗ ᖃᓄᐃᓕᖓᒐᔭᕐᒪᖔᑕ ᐱᔾᔪᑎᓖᑦ ᑕᑯᔪᓐᓇᐅᑎᓂᑦ 

ᑐᑭᓯᐅᒪᔾᔪᑎᓂᑦ. ᐃᓕᓐᓂᐊᖅᑐᓕᕆᔨᒃᑯᑦ ᐱᓕᕆᕕᖓᑦ ᐃᑲᔪᖅᓰᒻᒪᑕ ᓄᓇᓖᑦ 

ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂᑦ ᐊᒻᒪᓗ ᑲᔪᖏᖅᓴᐃᕗᑦ ᒪᓕᖁᔨᓪᓗᑎᒃ ᓈᓴᐅᑎᓕᒻᒥᑦ 

2−ᒥᑦ ᑕᐃᑲᓂ ᑕᑯᔪᓐᓇᐅᑎᓂ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ 

ᐱᖁᔭᕐᔪᐊᖓᓂ ᓴᐳᒻᒥᔭᐅᓂᐊᕐᒪᑕ ᑲᓐᖑᓇᖅᑐᑦ.”  
 

ᑭᐅᔾᔪᑎᖓᑦ ᐃᒪᐃᓕᐅᖅᓯᒪᓚᐅᕐᒥᔪᖅ: 
 

ᐃᒥᐊᓗᓕᕆᓂᕐᒥᑦ ᐃᓕᓐᓂᐊᑎᑦᑎᓂᕐᒧᑦ ᑲᑎᒪᔨᕋᓛᖏᑦ ᑎᒃᑯᐊᖅᑕᐅᔭᕆᐊᓖᑦ ᒪᓕᒐᐃᑦ 

ᐊᑖᓃᓐᓂᐊᕐᓗᑎᒃ ᑕᐃᒪᐃᑉᐸᑕᓗ ᐱᖁᔭᕐᒥᑦ ᐋᖅᑭᒋᐊᖅᑕᐅᔪᖃᕆᐊᖃᕋᔭᓐᖏᑦᑐᖅ … ᐃᒥᐊᓗᒻᒥᑦ 

ᐃᓕᓐᓂᐊᑎᑦᑎᔩᑦ ᑲᑎᒪᔨᕋᓛᖏᑦ ᑕᐃᔭᐅᓂᖃᕇᕐᒪᑕ “ᐊᓯᐊᒍᑦ ᒐᕙᒪᒃᑯᓐᓄᑦ ᑎᒥᖁᑎᒋᔭᐅᔪᑦ” 

…ᐱᓕᕆᕕᖓᑦ ᑮᓇᐅᔭᓕᕆᔨᒃᑯᑦ ᐃᓱᒪᒃᓴᖅᓯᐅᕈᑎᖃᕐᓂᐊᖅᑐᑦ ᑲᑎᒪᔨᕋᓛᑦ ᐊᑐᓕᖁᔭᓕᐊᖏᓐᓂᑦ 

ᓇᓗᓇᐃᖅᓯᖁᔨᓪᓗᑎᒃ ᐃᒥᐊᓗᓕᕆᓂᕐᒥᑦ ᐃᓕᓐᓂᐊᑎᑦᑎᓂᕐᒧᑦ ᑲᑎᒪᔨᕋᓛᖏᓐᓂᑦ ᒐᕙᒪᒃᑯᓐᓄᑦ 

ᑎᒥᖁᑎᒋᔭᐅᓗᑎᒃ ᐊᑖᓂ ᑕᑯᔪᓐᓇᐅᑎᓂ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ 

ᑲᓐᖑᓇᖅᑐᓂᑦ ᐱᖁᔭᕐᔪᐊᖓᑕ ᐊᑕᐅᑦᑎᒃᑰᖃᑎᖃᕐᓗᓂ ᐱᖁᔭᕐᔪᐊᕐᒥᑦ ᕿᒥᕐᕈᓂᕆᔭᖏᓐᓄᑦ 

ᐃᒥᐊᓗᓕᕆᓂᕐᒧᑦ ᐱᖁᔭᕐᔪᐊᖑᔪᒥᑦ.” 
 

ᑖᒃᑯᐊᓕ ᑲᑎᒪᓕᕋᓛᑦ ᐃᑲᔪᖅᓰᔫᒐᓗᐊᑦ ᐃᓱᒪᒋᔭᐅᓂᖏᓐᓂᑦ ᒐᕙᒪᑐᖃᒃᑯᑦ, ᓄᓇᕗᑦ ᒐᕙᒪᖓ ᐊᒻᒪᓗ 

ᓄᓇᓖᑦ ᒐᕙᒪᕋᓛᖏᑦ ᐊᑖᓃᖃᑕᐅᒋᐊᖃᕐᓂᖏᓐᓂᑦ ᓈᒻᒪᑦᑐᓂᑦ ᒪᓕᒐᓕᐊᖑᓯᒪᔪᓂᑦ ᐱᓪᓗᒋᑦ 

ᑕᑯᔪᓐᓇᐅᑎᑦ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᓂᑦ ᑲᓐᖑᓇᖅᑐᓂᑦ, ᐃᓕᑕᖅᓯᓯᒪᒻᒥᒻᒪᑕ 

ᐊᑐᖅᑕᐅᓪᓚᕆᑉᐸᑦᑐᒥᑦ ᐃᖅᑲᓇᐃᔭᖅᑎᑭᒃᓱᕐᓂᐅᔪᒥᑦ ᑎᒥᐅᔪᓂ ᒥᑭᔫᑕᐅᓂᖅᓴᓂ. ᑕᒪᓐᓇᓕ 

ᐱᔾᔪᑎᒋᓪᓗᒍ, ᒐᕙᒪᒃᑯᑦ ᐱᓕᕆᒋᐊᖅᑳᕆᐊᖃᖅᐳᑦ ᐱᕙᓪᓕᐊᑎᑦᑎᓗᑎᒃ ᑐᑭᓯᓇᑦᑎᐊᖅᑐᓂᑦ 

ᑎᑭᐅᑎᔭᒃᓴᓪᓚᕆᐅᔪᓂᓪᓗ ᖃᖓᒃᑰᖁᔨᓂᐅᔪᓂᑦ ᑕᒪᒃᑯᓂᖓ ᑎᒥᐅᔪᓂᑦ, ᓄᓇᓖᑦ ᒐᕙᒪᕋᓛᖏᑦ, 

ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᐊᒻᒪᓗ ᐃᒥᐊᓗᓕᕆᓂᕐᒥᑦ ᐃᓕᓐᓂᐊᑎᑦᑎᓂᕐᒧᑦ ᑲᑎᒪᔨᕋᓛᖏᑦ 

ᐃᓚᐅᒋᐊᖅᕕᒋᓛᖅᑕᖏᓐᓂᑦ. 
 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #12: 
 

ᑖᒃᑯᐊ ᑲᑎᒪᔨᕋᓛᑦ ᐊᑐᓕᖁᔨᕗᑦ  ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᑖᒃᓱᒧᖓ ᐅᓂᒃᑳᓕᐊᒥᓂᕐᒧᑦ 

ᐱᑕᖃᖁᓪᓗᒋᑦ ᐊᔾᔨᖏᓐᓂᑦ ᑎᑎᖅᑲᐅᓯᐊᒥᓂᖏᑕ ᓄᓇᕗᒻᒥ ᕼᐊᒻᒪᓚᐃᑦ ᑲᑐᔾᔨᖃᑎᒌᖓᓂᑦ ᔫᓐ 28, 

2024-ᒥ.” 
 

ᑖᒃᑯᐊ ᑲᑎᒪᔨᕋᓛᑦ ᓱᓕᒃᑲᓐᓂᖅ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᑖᒃᓱᒧᖓ 

ᐅᓂᒃᑳᓕᐊᒥᓂᕐᒧᑦ ᐱᑕᖃᖁᓪᓗᒋᑦ ᓇᓗᓇᐃᖅᑐᖅᓯᒪᔪᓂᑦ ᐅᓪᓗᒥᒨᖓᔪᓂᑦ ᖃᓄᐃᓕᖓᓕᕐᒪᖔᑕ 

ᐱᕙᓪᓕᐊᑎᑕᐅᓂᖏᑦ ᒪᓕᒐᒃᓴᐃᑦ ᐊᑖᒍᑦ ᐃᓗᓕᖓ ᓈᓴᐅᑎᓕᐅᑉ 73(a) ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ 

ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓂ ᐱᓪᓗᒋᑦ ᓇᓗᓇᐃᖅᓯᓃᑦ ᓄᓇᓕᓐᓂ  

ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂᑦ ᒐᕙᒪᒃᑯᓐᓄᑦ ᑎᒥᖁᑎᒋᔭᐅᓕᕐᓗᑎᒃ 
 

 

ᑖᒃᑯᐊ ᑲᑎᒪᔨᕋᓛᑦ ᓱᓕᒃᑲᓐᓂᖅ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓᑕ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ 

ᑖᒃᓱᒧᖓ ᐅᓂᒃᑳᓕᐊᒥᓂᕐᒧᑦ ᐱᑕᖃᖁᓪᓗᒋᑦ ᓇᓗᓇᐃᖅᑐᖅᓯᒪᔪᓂᑦ ᐃᓗᓕᖅᑐᔪᓂᑦ ᐅᓪᓗᒥ 

ᖃᓄᐃᓕᖓᓕᕐᒪᖔᑕ ᕿᒥᕐᕈᓂᕆᔭᖏᑦ ᐃᒥᐊᓗᓕᕆᓂᕐᒧᑦ ᐱᖁᔭᕐᔪᐊᖑᔪᒥᑦ.  

 



 28 

ᐱᔾᔪᑎ:  ᐃᖅᑲᓇᐃᔭᖅᑎᓂᑦ ᐱᓕᕆᖃᑎᖃᑦᑎᐊᕐᓂᖅ ᐊᒻᒪᓗ ᑕᑯᔪᓐᓇᐅᑎᑦ ᑐᑭᓯᐅᒪᔾᔪᑎᓂᑦ  
ᓴᐳᒻᒥᑦᑎᔾᔪᑎᐅᔪᒥᓪᓗ ᑲᓐᖑᓇᖅᑐᓂᑦ ᐱᖁᔭᕐᔪᐊᖓ 

 

ᐃᓗᓕᖓ ᓈᓴᐅᑎᓕᒃ 1104 ᓄᓇᕗᑦ ᒐᕙᒪᖓᑕ ᐃᖅᑲᓇᐃᔭᖅᑎᓕᕆᓂᕐᒧᑦ ᐅᖃᓕᒫᒐᖓ 

(“ᓴᖅᑭᖅᓯᓂᐅᔪᓄᑦ ᑐᑭᓯᐅᒪᔾᔪᑎᓂᑦ) ᓄᑖᕈᕆᐊᖅᑕᐅᔪᔪᖅ ᑭᖑᓪᓕᖅᐹᒥ ᐄᐳᕈ 10, 2006−ᒥ, 

15ᖑᓗᐊᖅᑐᑦ ᐊᕐᕌᒍᑦ ᐊᓂᒍᖅᓯᒪᓕᖅᑯᑦ. 
 

ᕕᕝᕗᐊᕆ 20, 2024−ᒥ, ᒥᓂᔅᑕ ᑲᒪᔨᐅᔪᖅ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑕ ᐱᖁᔭᕐᔪᐊᖓᓂᑦ 

ᑐᓴᖅᑕᐅᑎᑦᑎᔪᒻᒪᑦ ᑎᒃᑯᐊᖅᑕᐅᔪᖃᕐᓂᖓᓂᑦ ᓄᓇᕗᒻᒥ ᓯᕗᓪᓕᖅᐹᖑᓂᐊᖅᑐᒥᑦ ᐱᑦᑎᐊᕆᐊᖃᕐᓂᕐᒥᑦ 

ᑲᒪᔨᐅᓂᐊᖅᑐᒥᑦ. 
 

ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᑎᑎᕋᖅᓯᒪᒻᒪᑦ ᐊᒥᓱᑲᓪᓚᓐᓂ ᕿᒥᕐᕈᓪᓚᕆᑦᑐᓂ 

ᐅᓂᒃᑳᓕᐊᒥᓂᖏᓐᓂ ᑖᓐᓇᒎᖅ ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ 

ᐱᖁᔭᕐᔪᐊᖓ “ᑭᒡᒐᖅᑐᐃᔨᓄᑦ ᐅᓇᑕᖅᕕᕈᖅᓯᒪᒻᒪᑦ ᐃᖅᑲᓇᐃᔭᖅᑎᓂᑦ ᐱᓕᕆᖃᑎᖃᑦᑎᐊᓂᕐᒧᑦ 

ᐃᓱᒫᓘᑎᑕᖃᕐᓂᖓᓄᑦ ᐃᓗᐊᓂ ᓄᓇᕗᑦ ᒐᕙᒪᖓᑕ.” 
 

ᓈᓚᓐᓂᖃᖅᑎᑦᑎᔪᓂ ᐅᖃᖅᑐᓂ ᑖᒃᑯᓄᖓ ᑲᑎᒪᔨᕋᓛᓄᑦ ᐄᐳᕈ 20, 2024−ᒥ, ᑖᓐᓇ 

ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᒪᐃᓕᔪᒻᒪᑦ: 
 

“ᐊᕐᕌᒍᒥ ᓯᕗᓪᓕᖅᐹᖓᓂ ᓄᓇᕗᒻᒦᓕᖅᑎᓪᓗᖓ, ᐅᖃᕈᓐᓇᖅᑐᖓ ᐊᒥᓲᓛᓪᓚᕆᐅᓯᒪᔪᑦ 

ᐱᓕᕆᐊᕆᒋᐊᖃᖅᓯᒪᔭᒃᑲ ᑕᕝᕗᖓ ᐃᓕᔪᓐᓇᑎᐊᖅᑐᑦ. ᑖᓐᓇ ᐱᔾᔪᑎᒋᓪᓗᒍ ᐅᖃᐅᓯᕆᕙᕋ 

ᑕᒪᓐᓇ. ᐅᖃᐅᓯᕐᒥᑦ ᐊᑐᖅᑕᐅᒐᔪᐃᑦᑐᒥᑦ ᐊᑐᖅᑲᐅᒐᒪ ᑭᒡᒐᖅᑐᐃᔨᓄᑦ ᐅᓇᑕᖅᕕᐅᓂᕋᖅᑐᒍ, 

ᑭᓯᐊᓂᓕ ᑕᒪᓐᓇᓕᒫᖅ ᑐᑭᖃᑐᐃᓐᓇᖅᑐᖅ ᑭᒃᑯᑐᐃᓐᓇᐃᑦ ᐊᑐᖃᑦᑕᓕᕐᓂᒃᕐᒪᑕ ᐆᒥᖓ 

ᒪᓕᒐᐅᔪᒥᑦ ᐊᑭᕋᖅᑐᖃᑦᑕᐅᑎᓪᓗᑎᒃ ᐃᓗᐊᓂ ᓄᓇᕗᑦ ᒐᕙᒪᖓᓂ. ᑕᐃᒫᒃ 

ᑐᑭᓯᔭᐅᔪᒪᑐᐃᓐᓇᖃᐅᔪᖓ. 
 

ᒫᓐᓇᓕ ᖃᐅᔨᒍᒥᓇᖅᑑᓪᓗᓂ, ᐊᕐᕌᒍᒥ ᐊᐃᑉᐸᖓᓂᓕᒫᖅ ᐊᒻᒪᓗ ᐊᕐᕌᒍᖓᓄᑦ ᐱᖓᔪᐊᓄᑦ 

ᓄᓇᕗᒻᒦᓕᖅᑎᓪᓗᖓ, ᑕᒪᓐᓇ ᐊᓯᐅᑐᐃᓐᓇᖅᑐᒥᓂᐅᔮᕐᒪᑦ ᓱᒻᒪᓪᓗ ᑕᐃᒪᐃᒻᒪᖔᖅ 

ᑐᑭᓯᓚᐅᖅᓯᒪᓇᒍ. ᑕᐃᓐᓇᓕ ᐱᓕᕆᕕᖓᑦ ᓯᕗᓕᖅᑎᓂᑦ ᒐᕙᒪᐅᖃᑎᖏᓐᓂᓪᓗ ᐱᓕᕆᐊᖃᖅᑏᑦ 

ᓴᖅᑭᖅᓯᖃᑦᑕᖅᓯᒪᓐᖏᒻᒪᑕ ᓈᓴᐅᑎᓂᑦ ᑭᓪᓕᓯᓂᐊᖅᑕᐅᓯᒪᔪᓂᑦ ᐊᕐᕌᒍᒐᓚᑲᓪᓚᓐᓅᓕᖅᑐᖅ, 

ᐅᕙᓐᓄᑦ ᑐᑭᓯᓇᖅᓯᓯᒪᓐᖏᒻᒪᑦ ᐃᖅᑲᓇᐃᔭᖅᕕᓐᓂ ᖃᓄᐃᓕᐅᖅᐸᒻᒪᖔᑕ. ᑕᑯᔭᑐᐊᕆᕙᒃᑲᒃᑭᑦ 

ᐊᔪᐃᓐᓇᕆᐊᕈᑎᐅᔪᑦ, ᑭᓯᐊᓂᓕ ᐊᑯᓂᑲᓪᓚᒃ ᑕᐃᒪᐃᑦᑐᓂᑦ ᖃᑦᑏᓐᓇᖁᓗᓐᓂᑦ 

ᐱᖃᑦᑕᓕᔪᒻᒥᔪᖓ, ᐊᒻᒪᓗ ᒫᓐᓇᐅᕋᑖᖅᑐᖅ ᖄᑦᑏᓐᓇᖁᓗᐃᑦ ᑕᖅᑭᑦ ᐊᓂᒍᕋᓱᐊᕐᓂᖏᓐᓂ 

ᑕᒪᓐᓇ ᐊᔪᐃᓐᓇᕆᐊᕐᓂᐅᕙᑦᑐᖅ ᐃᖏᕐᕋᓯᒋᐊᖅᓯᒪᓕᕐᒥᔪᖅ. 
 

ᑕᐃᒪᓐᖓᑦ ᐅᓇ ᐅᓪᓗᖅᓯᐅᑎᑎᒍᑦ ᐊᕐᕌᒍ 2024 ᐱᒋᐊᔪᒻᒪᑦ, ᐅᖃᕈᓐᓇᖅᑐᖓ ᐊᒥᓲᓂᖅᓴᐃᑦ 

ᓄᑖᑦ ᐃᑲᔪᖅᑕᐅᔪᒪᔪᑦ ᐱᖃᑕᐅᕕᒋᓯᒪᔭᒃᑲ ᐱᔾᔪᑎᖃᖅᓯᒪᔪᑦ ᐊᑭᕋᖅᑑᑎᓂᕐᒥᑦ ᐃᓗᐊᓂ ᓄᓇᕗᑦ 

ᒐᕙᒪᖓᑕ. ᓂᕆᐅᒐᓱᑉᐸᓚᐅᖅᑐᖓ ᓄᖑᑦᑐᒥᓂᐅᒋᐊᖏᑕ ᑖᕗᖓᓕᒫᖅ ᑕᐃᒪᐃᓕᐅᖃᑦᑕᐅᑎᔪᑦ, 

ᑭᓯᐊᓂᓕ, ᐅᒡᒍᓇᖅᑐᖅ, ᓄᖑᓯᒪᓐᖏᒻᒪᑕ.” 
 

 

ᓈᓚᓐᓂᖃᖅᑎᑦᑎᔪᓂ ᐅᖃᖅᑐᓂ ᑖᒃᑯᓄᖓ ᑲᑎᒪᔨᕋᓛᓄᑦ ᐄᐳᕈ 24, 2025−ᒥ, ᑖᓐᓇ 

ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᒪᐃᓕᔪᒻᒪᑦ: 

 

“ᒫᓐᓇ, ᑕᐃᒃᓱᒪᓂ ᑕᑯᔪᓐᓇᐅᑎᑦ ᒪᓕᒐᐃᑦ ᓴᖅᑭᖅᑕᐅᒋᐊᓐᖓᑎᓪᓗᒋᑦ ᐅᐊᑦᑎᐊᕈ ᑲᓇᑕᒥ, 1980 

ᐱᒋᐊᓐᖓᕐᓂᖏᓐᓂᐅᔪᒻᒪᑦ − ᐃᓱᒪᔪᖃᖅᐸᓚᐃᓐᓂᕐᒪᑦ ᑭᒃᑯᑐᐃᓐᓇᐃᑦ ᖃᐅᔨᔪᓐᓇᕆᐊᖃᕐᒪᑕ 

ᒐᕙᒪᖓ ᓱᖃᑦᑕᕐᒪᖔᖅ. ᒐᕙᒪ ᑭᒃᑯᓕᒫᓄᑦ ᐱᒋᔭᐅᒻᒪᑦ, ᑕᐃᒫᓪᓗ ᑭᒃᑯᓕᒫᑦ 

ᖃᐅᔨᔪᓐᓇᕆᐊᖃᖅᐳᑦ ᑐᑭᓯᓗᑎᓪᓗ ᒐᕙᒪᖓ ᑭᓱᓕᕆᕙᒻᒪᖔᖅ ᐊᒻᒪᓗ ᓱᒻᒪᑦ. ᑕᐃᒫ 

ᑕᑯᓐᓇᖑᐊᕐᓇᕐᒪᑦ ᑭᒃᑯᑐᐃᓐᓇᕐᓂᑦ ᐊᑐᕋᔭᖅᑐᓂᑦ ᑖᒃᓱᒥᖓ ᒪᓕᒐᕐᒥᑦ ᑕᐃᒃᑯᐊᖑᒐᔭᕐᒪᑕ 

ᐃᒐᓛᒃᑯᑎᑐᑦ ᐃᑦᑐᐊᕈᓐᓇᕈᒪᔪᑦ ᒐᕙᒪᖏᓐᓄᑦ. ᒪᓕᒐᓕᐅᖅᑏᑦ ᐅᖃᐅᑎᖃᑦᑕᕋᒃᑭᑦ ᑕᐃᒪᓐᖓᓂᑦ 



 29 

ᑕᒫᓃᓕᕋᒪ ᑕᐃᒫᓪᓚᕆᒃ ᓄᓇᕗᒻᒥ ᐱᖁᔭᖓ ᐊᑐᖅᑕᐅᕙᓐᖏᒻᒪᑦ. ᐄ, ᑕᐃᒫᒃ ᐊᑐᖅᑕᐅᒐᓗᐊᖅ, 

ᑭᓯᐊᓂᓕ ᐊᒥᓲᓂᖅᓴᐃᑦ ᐱᓕᕆᐊᖑᔪᑦ ᑕᑯᓯᒪᔭᒃᑲ ᐊᑐᖅᑕᐅᖃᑦᑕᕐᒪᑕ ᒐᕙᒪᒃᑯᑦ 

ᐃᖅᑲᓇᐃᔭᖅᑎᖏᓐᓄᑦ ᑐᒃᓯᕋᖅᑐᓄᑦ ᑐᑭᓯᐅᒪᔾᔪᑎᓂᑦ ᐱᔾᔪᑎᖃᖅᑐᓂᑦ ᐃᖅᑲᓇᐃᔭᖅᕕᖏᓐᓂᑦ 

ᓇᒻᒥᓂᖅ. ᑕᒪᓐᓇᓗ ᑕᑯᒐᐃᒐᒃᑯ, ᐅᖃᓲᖑᔪᖓ, ᐅᕙᓐᓅᖅᑕᐅᓂᐊᖅᐸᑦ, ᑲᒪᒋᒋᐊᖃᕐᓂᐊᖅᑕᕋ, 

ᑭᓯᐊᓂᓕ ᑖᓐᓇ ᒪᓕᒐᖅ ᑕᐃᒪᐃᑦᑐᓄᑦ ᑐᕌᖓᓗᓂ ᑎᑎᕋᖅᑕᐅᓂᓐᖏᒻᒪᑦ. 
 

ᑕᐃᒫᓪᓗ, ᑕᒪᓐᓇ ᐱᔾᔪᑎᐅᓪᓗᓂ, ᐱᔭᕆᐊᑐᓪᓚᕆᑦᑐᖅ ᐃᖅᑲᓇᐃᔭᖅᑎᓕᕆᔨᒃᑯᑦ ᐱᓕᕆᕕᖓᓄᑦ, 

ᐊᒻᒪᓗ ᐊᓯᓕᒫᖏᓐᓄᑦ ᐱᓕᕆᕕᐅᔪᓄᑦ, ᐅᖃᑦᑎᐊᒻᒪᕆᓪᓗᖓ, ᑕᐃᒫᓪᓗ ᖃᐅᔨᒪᒋᐊᖃᕐᓗᖓ 

ᖃᓄᖅ ᑖᓐᓇ ᒪᓕᒐᖅ ᐊᑐᕐᓂᐊᕐᒪᖔᒃᑯ ᐊᓯᐊᓂᖔᖅ ᐱᔾᔪᑎᖃᖅᑐᓂ ᓴᓇᔭᒥᓂᐅᔪᖅ, 

ᐊᑐᕋᓱᓪᓗᒍᓗ ᐊᓯᐊᓄᑦ ᐊᔾᔨᒋᓐᖏᒻᒪᕆᑦᑕᖓᓄᑦ. ᐃᓛᒃ ᐱᔭᒃᓴᐅᒐᓗᐊᖅ, ᑭᓯᐊᓂ 

ᐱᓕᕆᔾᔪᑎᓪᓚᕆᒃᓴᐅᖏᑦᑐᖅ. ᑕᕝᕙ ᐱᔾᔪᑎᒪ ᐃᓚᒋᕚ ᐅᖃᕋᐃᒐᒪ ᐱᔭᕆᐊᑐᓛᑦ ᑲᒪᒋᒋᐊᖏᑕ 

ᓄᓇᕗᒻᒥ ᑕᐃᑲᓃᒻᒪᑕ ᐱᓕᕆᕕᖓᓂ ᐃᖅᑲᓇᐃᔭᖅᑎᓕᕆᔨᒃᑯᑦ ᐅᐱᓐᓇᕋᓂ ᐊᒥᓱᐊᓗᓐᓄᑦ 

ᑐᒃᓯᕋᕆᐊᖅᑐᖅᕕᐅᕙᑦᑐᑦ ᑐᑭᓯᐅᒪᔾᔪᑎᓂᓕᑦ ᑕᐃᒫᓪᓗ ᒪᓕᒐᕐᒥᑦ ᐊᑐᖅᑎᑦᑎᒐᓱᒋᐊᖃᖅᑐᑎᒃ 

ᓈᒻᒪᑎᐊᓐᖏᑦᑐᒥᑦ ᑕᒪᑐᒧᖓ.  
 

ᐅᕝᕙ ᐊᑲᐅᒐᔭᖅᑐᖅ, ᑕᒪᓐᓇᓗ ᐅᖃᖃᑦᑕᖅᓯᒪᔭᕋ ᐊᕐᕌᒍᒐᓚᓐᓂ ᐊᓂᒍᖅᑐᓂ, ᓄᓇᕗᑦ ᒐᕙᒪᖓ 

ᐊᖏᖃᑎᖃᕆᐊᓕᒃ ᐃᖅᑲᓇᐃᔭᖅᑎᖏᑕ ᑲᑐᔾᔨᖃᑎᒌᖏᓐᓂᑦ ᐅᖃᕐᓗᑎᒃ ᐃᓱᒫᓘᑎᑕᖃᓕᕋᐃᑉᐸᑦ 

ᐃᖅᑲᓇᐃᔭᖅᑎᓕᕆᓂᕐᒥ, ᑭᓱᓂᑦ ᐃᖅᑲᓇᐃᔭᖅᑎ ᑕᑯᔪᓐᓇᖅᐸ ᐊᒻᒪᓗ ᑭᓱᓂᑦ ᑕᑯᒋᐊᖃᓐᖏᓚᖅ. 

ᑕᒪᓐᓇ ᐋᔩᕋᕈᑎᐅᒋᐊᓕᒃ, ᐊᒻᒪᓗ ᑭᖑᓂᖓᒍᑦ ᐅᕐᓂᓗᒃᓴᕈᑎᓄᑦ ᐃᓚᒋᔭᐅᑎᑕᐅᓕᕐᓗᓂ. 

ᐃᒫᖔᕐᓕ ᒫᓐᓇ ᐱᕙᒻᒪᑕ ᐅᕐᓂᓗᒃᓴᕐᓂᖅ ᐃᖏᕐᕋᑕᖅᐸᑉᐳᖅ, ᐊᒻᒪᓗ ᓴᓂᕌᒍᑦ, ᑐᒃᓯᕋᖅᑐᑎᒃ 

ᑕᑯᔪᓐᓇᐅᑎᓂᑦ ᑐᑭᓯᐅᒪᔾᔪᑎᓂᑦ, ᑕᐃᒫᓪᓗ ᑖᒃᑯᐊ ᑲᓱᖅᑎᒐᒃᓴᐅᖏᒻᒪᑎᒃ 

ᖃᓄᐃᑦᑑᓂᕆᒋᐊᓕᖏᓐᓄᑦ. ᐊᖅᑯᑎᑕᓕᐅᒐᓗᐊᖅ ᐋᖅᑭᒋᐊᖅᓯᔾᔪᑎᐅᔪᓐᓇᖅᑐᓂᑦ, ᑭᓯᐊᓂᓕ 

ᒫᓐᓇ, ᑕᒪᓐᓇ ᑕᑯᔪᓐᓇᐅᑎᓕᕆᓂᖅ ᑐᑭᓯᐅᒪᔾᔪᑎᓂᑦ ᐊᑐᖅᑕᐅᓛᖑᖃᑦᑕᕐᒪᑦ ᓄᓇᓕᓐᓂ 

ᓄᓇᖃᖅᑑᖏᑦᑐᓄᑦ ᑭᓯᐊᓂᓕ ᓄᓇᕗᑦ ᒐᕙᒪᖓᑕ ᐃᖅᑲᓇᐃᔭᖅᑎᖏᓐᓄᑦ ᓇᒻᒪᓴᓐᖏᑦᑐᓄᑦ 

ᐃᖅᑲᓇᐃᔭᖅᕕᖏᓐᓂ ᖃᓄᐃᓕᐅᖅᑐᓂᑦ.” 
 

ᓈᓚᓐᓂᖃᖅᑎᑦᑎᔪᓂ ᐅᖃᐅᓯᕆᔪᔭᖏᓐᓂ ᑲᑎᒪᔨᕋᓛᓄᑦ ᐄᐳᕈ. 24, 2025-ᒥ, ᐱᓕᕆᕕᖓᑕ 

ᐃᖅᑲᓇᐃᔭᖅᑎᓕᕆᔨᒃᑯᑦ ᐅᖃᕆᐊᖅᑐᑎᒃᓯᒪᔭᖓ ᐃᒪᐃᓕᐅᔪᒻᒪᑦ: 
 

“ᑖᓐᓇ [ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᑦ] ᑲᒥᓴᓇ ᐅᖃᕐᒪᑦ, ᐱᔭᕆᐊᑐᔪᖅ ᑕᒪᒃᑯᐊ 

ᑲᒪᒋᒐᓱᒋᐊᖏᑕ ᐊᑐᖅᑐᒍ ᑕᑯᔪᓐᓇᐅᑎᓂ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ 

ᑲᓐᖑᓇᖅᑐᓂᑦ ᐱᖁᔭᕐᔪᐊᖓ. ᐱᔭᕆᐊᑐᓪᓚᕆᑦᑐᕐᖏᓛᒃ. ᐅᖃᖃᑎᒋᖃᑦᑕᖅᓯᒪᔭᕗᑦ ᑕᒪᒃᑮᒃ 

ᐃᖅᑲᓇᐃᔭᖅᑎᓄᑦ ᑲᑐᔾᔨᖃᑎᒌᒃ. ᒪᑐᐃᖓᔪᑦ ᐅᕙᒍᑦ ᐃᒫᖔᓛᖁᔭᖏᓐᓄᑦ, ᐅᖃᐅᓯᖃᕈᒪᔪᑦ. 

ᑭᓯᐊᓂᓕ ᑭᒃᑯᑐᐃᓐᓇᐃᑦ ᐅᑎᕐᓂᐅᓴᒻᒪᑕ ᖃᐅᔨᒍᒪᓪᓗᑎᒃ ᐊᖅᑯᑎᒃᓴᒥᑦ ᓇᓖᕌᕋᒃᓴᖃᕐᒪᖔᑕ 

ᑕᑯᔪᓐᓇᐅᑎᓂ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓂ 

ᐅᓪᓗᒥᐅᔪᖅ. ᓴᐳᒻᒥᑦᑎᔾᔪᑎᑕᖃᖅᑐᖅ ᐱᖁᔭᐅᔪᒥ ᓯᓚᑖᓂᒥᐅᑕᕐᒧᑦ ᑎᒥᐅᔪᒧᑦ 

ᕿᒥᕐᕈᔭᐅᑎᑦᑎᔪᓐᓇᖅᑐᑦ ᑐᓂᔭᐅᓯᒪᔪᓂᑦ.  
 

ᑕᐃᒪᐃᒃᑲᓗᐊᖅᑎᓪᓗᒍ ᐱᓕᕆᕕᑦᑕ ᐃᓗᐊᓕ ᑲᑎᒪᔨᕋᓛᖅᑖᖅᓯᒪᔪᒍᑦ ᕿᒥᕐᕈᓂᐊᖅᑐᓂᑦ 

ᐊᕐᕌᒎᓐᓂᒃ ᒪᕐᕉᓐᓂᑦ ᐊᓂᒍᖅᓯᒪᔪᓂᑦ ᑕᑯᔪᓐᓇᐅᑎᓂ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ 

ᑲᓐᖑᓇᖅᑐᓂᑦ ᐱᖁᔭᕐᔪᐊᖓᒍᑦ ᑐᑭᓯᕋᐅᑎᐅᓯᒪᔪᓂᑦ ᐱᔾᔪᑎᖃᖅᑐᓂᑦ ᐃᖅᑲᓇᐃᔭᖅᑎᓂᑦ 

ᐱᓕᕆᖃᑎᖃᑦᑎᐊᓂᕐᒥᑦ ᑲᒪᖃᑦᑕᓂᐊᖅᑐᓂᑦ, ᑕᐃᒫᒃ ᑲᒥᓴᓇ ᐱᔭᐅᖁᔨᓯᒪᒻᒪᑦ, 

ᐊᖏᖃᑎᖃᖅᑳᕐᓗᑎᒃ ᐃᖅᑲᓇᐃᔭᖅᑏᑦ ᑲᑐᔾᔨᖃᑎᒌᖏᓐᓂᑦ ᐱᓪᓗᒋᑦ ᑲᑐᔾᔨᖃᑎᒌᒦᑦᑐᑦ 

ᐃᖅᑲᓇᐃᔭᖅᑏᑦ ᕿᒥᕐᕈᐊᖅᑳᕈᓐᓇᖅᑕᕗᑦ ᐱᓕᕆᐊᖑᒋᐊᓪᓚᕆᓚᐅᖅᑎᓐᓇᒍ. ᑕᐃᒫᒃ 

ᑎᑎᕋᑐᐃᓐᓇᕐᓗᑎᒃ ᑲᓄᐃᑦᑐᓂᑦ ᑐᑭᓯᐅᒪᔾᔪᑎᓂᑦ ᐃᖅᑲᓇᐃᔭᖅᑏᑦ ᕿᓂᕐᒪᖔᑕ, 

ᑐᓂᔭᐅᖏᓐᓇᓲᖑᓐᖏᑦᑐᓂᑦ ᑕᒪᒃᑯᓂᖓ ᖃᕋᓴᐅᔭᒃᑯᑦ ᑎᑎᖅᑲᒥᓂᓕᒫᓂᑦ ᐅᕙᖓ ᐊᑎᕋ 

ᑎᑎᕋᖅᑕᐅᓯᒪᑐᐊᖅᐸᑦ ᖃᐃᑕᐅᓪᓗᑎᒃ, ᐅᕝᕙᓘᓐᓃᑦ ᐅᕙᓐᓂᑦ ᐱᔾᔪᑎᖃᖅᑐᓂᑦ, ᐅᕝᕙᓘᓐᓃᑦ 

ᐅᕐᓂᓗᒃᓴᕈᑎᐅᔪᒧᑦ, ᑕᒪᒃᑯᐊᓗ 100−ᒐᓚᐅᖃᑦᑕᕐᒪᑕ ᒪᑉᐱᒐᐃᑦ, ᐊᐅᓚᒐᕐᓂᖑᑦᑐᐊᓘᓪᓗᑎᒃ 

ᐊᒥᓲᒧᑦ. 

ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᑲᑎᒪᔨᕋᓛᑦ ᐅᓂᒃᑲᓕᐊᒥᓂᖏᓐᓄᑦ ᕿᒥᕐᕈᓚᐅᖅᑐᑎᒃ 2022-2023-ᒥ 

ᐊᕐᕌᒍᑕᒫᖅᓯᐅᑎᖏᓐᓂᑦ ᐅᓂᒃᑲᓕᐊᒥᓂᖏᓐᓂᑦ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 

ᑲᒥᓴᓇᐅᑉ ᐃᒪᐃᓕᓯᒪᔪᒻᒪᑕ: 

 

“ᐅᓪᓗᒥᒧᑦ, ᓄᓇᕗᑦ ᒐᕙᒪᖓ ᐅᖃᖃᑎᒌᒍᑎᖃᖅᓯᒪᓐᖏᑦᑐᖅ ᐊᓯᔾᔩᒐᓱᓐᓂᕐᒧᑦ ᐅᕐᓂᓗᒃᓴᓂᕐᒧᑦ 

ᐱᕙᓪᓕᐊᔭᐅᔾᔪᑎᖏᓐᓂᑦ ᑲᒪᒐᓱᓪᓗᑎᒃ ᐃᓱᒫᓘᑎᐅᓯᒪᔪᓂᑦ ᖃᓄᖅ ᐅᓪᓗᒥᐅᔪᖅ 

ᐸᕙᓪᓕᐊᔾᔪᓯᖏᑦ ᐊᒃᑐᖅᓯᖃᑦᑕᕐᒪᖔᑕ ᑕᑯᔪᓐᓇᐅᑎᓂ ᑐᑭᓯᐅᒪᔾᔪᑎᓂᑦ ᐊᒻᒪᓗ 

ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓂᑦ. ᑖᓐᓇ ᐃᓱᒫᓗᓇᖅᑐᖅ 

ᐅᖃᐅᓯᐅᖁᔭᐅᓛᖅᑐᖅ ᑭᖑᓪᓕᕐᒥ ᑲᑎᒪᖃᑎᖃᓕᖅᑲᑕ ᓄᓇᕗᒻᒥ ᐃᖅᑲᓇᐃᔭᖅᑏᑦ 

ᑲᑐᔾᔨᖃᑎᒌᖓᓂᑦ ᐊᒻᒪᓗ ᓄᓇᕗᒻᒥ ᐃᓕᓴᐃᔩᑦ ᑲᑐᔾᔨᖃᑎᒌᖓᓂᑦ.  

 

ᐱᓕᕆᕕᖓᑦ ᐃᖅᑲᓇᐃᔭᖅᑎᓕᕆᔨᒃᑯᑦ ᖃᐅᔨᒋᐊᖅᓯᒪᔪᑦ ᐊᐅᓚᑦᑎᔨᐅᖃᑕᐅᔪᓂᑦ ᐱᖃᑕᐅᓪᓗᑎᒃ 

ᑕᑯᔪᓐᓇᐅᑎᓂᑦ ᑲᓐᖑᓇᖅᑐᓕᕆᓂᕐᒥᓪᓗ ᑐᑭᒧᐊᑦᑎᑦᑎᔩᑦ ᑲᑎᒪᔨᕋᓛᑦ, ᐃᖅᑲᓇᐃᔭᖅᑎᓂᑦ 

ᐱᓕᕆᖃᑎᖃᑦᑎᐊᖅᑐᓕᕆᔩᑦ, ᐱᓕᕆᕕᖓᓂᑦ ᑮᓇᐅᔭᓕᕆᔨᒃᑯᑦ, ᓄᓇᕗᒻᒥ ᑕᑯᔪᓐᓇᐅᑎᓂᑦ 

ᑲᓐᖑᓇᖅᑐᓕᕆᓂᕐᒧᓪᓗ ᐊᓪᓚᕝᕕᖓᑦ, ᐊᒻᒪᓗ ᐱᓕᕆᕕᖓᑦ ᒪᓕᒐᓕᕆᔨᒃᑯᑦ, ᖃᐅᔨᓴᖅᑐᑎᒃ 

ᖃᓄᐃᑦᑐᓂᑦ ᐃᓱᒫᓗᓇᖅᑐᓂᑦ ᑕᑯᕙᒻᒪᖔᑕ ᐊᑐᖅᑐᑎᒃ ᐅᓪᓗᒥᐅᔪᖅ ᐃᖅᑲᓇᐃᔭᑦᑎᓕᕆᓂᕐᒧᑦ 

ᐊᔪᕆᖅᓯᐅᔾᔨᔾᔪᑎᓂᑦ ᐅᖃᓕᒫᒐᕐᓂᑦ ᐃᓗᓕᖏᓐᓂᑦ ᓈᓴᐅᑎᓕᓐᓂᑦ 1104 ᐊᒻᒪᓗ ᖃᓄᖅ ᑖᓐᓇ 

ᐊᖅᑭᒋᐊᖅᑕᐅᑉᐸᑦ ᐊᑲᐅᓕᕋᔭᕐᒪᖔᖅ ᓄᑖᕈᕆᐊᖅᑕᐅᓯᒪᔪᓂ ᐊᑐᐊᒐᕐᓂ. ᐱᓕᕆᕕᖓᑦ 

ᐃᖅᑲᓇᐃᔭᖅᑎᓕᕆᔨᒃᑯᑦ ᑭᐅᔾᔪᑎᐅᓯᒪᔪᓂᑦ ᕿᒥᕐᕈᔪᑦ ᐊᒻᒪᓗ ᐱᓕᕆᐊᖃᖅᑐᑎᒃ 

ᓄᑖᕈᕆᐊᖅᑕᐅᑐᐃᓐᓇᕆᐊᓕᓐᓂᑦ ᑕᕝᕙᓂ ᑎᑎᕋᖅᓯᒪᓂᖏᓐᓂ.  

 

ᑎᑎᕋᖅᕕᐅᓯᒪᔪᖅ ᐱᑦᑎᐊᕆᐊᖃᕐᓂᕐᒥᑦ ᑲᒪᔨᐅᔪᖅ ᑐᒃᓯᕌᖑᓪᓗᓂ ᖃᐅᔨᒋᐊᖁᔭᐅᓪᓗᓂ 

ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᒧᑦ ᐅᖃᐅᓯᖃᕐᓗᑎᒃ ᓯᕗᓂᑦᑎᓐᓂ 

ᓇᐅᒃᑯᑦ ᐱᓕᕆᖃᑎᒌᒍᓐᓇᓛᕐᒪᖔᑕ.” 

 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #13: 

 

ᑖᒃᑯᐊ ᑲᑎᒪᔨᕋᓛᑦ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᐆᒧᖓ ᐅᓂᒃᑳᓕᐊᒥᓂᕐᒧᑦ 

ᓇᓗᓇᐃᖅᑐᐃᓯᒪᖁᓪᓗᒋᑦ, ᐃᓗᓕᖏᓐᓂᓪᓗ, ᖃᓄᓪᓚᑦᑖᖅ ᐅᖃᖃᑎᒌᔾᔪᑎᐅᓯᒪᒻᒪᖔᖅ ᓄᓇᕗᒻᒥ 

ᐃᖅᑲᓇᐃᔭᖅᑏᑦ ᑲᑐᔾᔨᖃᑎᒌᖓᓂᑦ ᐊᒻᒪᓗ ᓄᓇᕗᒻᒥ ᐃᓕᓴᐃᔩᑦ ᑲᑐᔾᔨᖃᑎᒌᖓᓂᑦ ᐱᔾᔪᑎᖃᖅᑐᓂᑦ 

ᐊᓯᔾᔨᖅᑕᐅᑐᐃᓐᓇᕆᐊᓕᓐᓂᑦ ᐅᕐᓂᓗᒃᓴᓂᕐᒧᑦ ᐱᕙᓪᓕᐊᔾᔪᑎᐅᔪᓂ ᐱᓪᓗᒋᑦ ᑕᑯᔪᓐᓇᕈᑎᒃ 

ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᒥᑦ ᑲᓐᖑᓇᖅᑐᓂᑦ. 

 

ᑖᒃᑯᐊ ᑲᑎᒪᔨᕋᓛᑦ ᓱᓕᒃᑲᓐᓂᖅ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᐆᒧᖓ 

ᐅᓂᒃᑳᓕᐊᒥᓂᕐᒧᑦ ᓇᓗᓇᐃᖅᑐᐃᓯᒪᖁᓪᓗᒋᑦ, ᐃᓗᓕᖏᓐᓂᓪᓗ, ᖃᓄᐃᓕᖓᓕᕐᒪᖔᑕ ᐱᓕᕆᓂᐅᔪᑦ 

ᓄᑖᕈᕆᐊᖅᑎᑦᑎᒐᓱᐊᖅᑐᑎᒃ ᐃᖅᑲᓇᐃᔭᖅᑎᓕᕆᓂᕐᒧᑦ ᐃᑲᔫᑎᑦ ᐅᖃᓕᒫᒐᖓᓂᑦ ᐃᓗᓕᖓᓂᑦ 

ᓈᓴᐅᑎᓕᒻᒥᑦ 1104 - ᓴᖅᑭᖅᓯᓂᖅ ᑐᑭᓯᐅᒪᔾᔪᑎᓂᑦ. 

ᐱᔾᔪᑎ:  ᖃᕋᓴᐅᔭᓕᕆᔾᔪᑏᑦ ᐊᒻᒪᓗ ᐃᒻᒥᓂᒃ ᐋᖅᑭᑦᑎᕆᓲᑦ ᖃᕋᓴᐅᔭᓕᕆᔾᔪᑎᑦ 

 

ᐊᒃᓱᑲᓪᓚᒃ ᐅᖃᐅᓯᐅᓚᐅᖅᑐᑦ ᑖᒃᑯᐊ ᑲᑎᒪᔨᕋᓛᑦ ᑕᓚᕖᓴᒃᑰᖅᑐᑎᒃ ᓈᓚᓐᓂᖃᖅᑎᑦᑎᓂᖏᓐᓂ ᓯᑎᐱᕆ 

26-27, 2022−ᒥ, ᐊᒻᒪᓗ ᐄᐳᕈ 19-20, 2024−ᒥ; ᐊᒻᒪᓗ ᐄᐳᕈ 24-25, 2025-ᒥ, ᐱᓪᓗᒋᑦ 

ᐃᓱᒫᓗᒋᔭᐅᔪᑦ ᖃᕋᓴᐅᔭᓕᕆᔾᔪᑎᓂᑦ, ᖃᕋᓴᐅᔭᓄᑦ ᐃᓵᖅᑕᐅᔭᐃᒃᑯᑎᓂᑦ, ᐊᒻᒪᓗ ᐊᑭᓖᑎᑕᐅᒐᓱᐊᖅᑐᑎᒃ 

ᖃᕋᓴᐅᔭᓂᑦ ᐊᔪᓕᖅᑎᑦᑎᓲᓂᑦ ᐊᒻᒪᓗ ᐃᒻᒥᓂᒃ ᐊᖅᑭᑦᑎᕆᓲᓂᑦ ᖃᕋᓴᐅᔭᓕᕆᔾᔪᑎᓂᑦ.  

 

 

ᑕᐃᑲᓂ 2021-2022 ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᒪᓕᒐᓕᐅᖅᕕᒻᒧᑦ, ᑐᑭᓯᐅᒪᔾᔪᑎᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᓇᓗᓇᐃᖅᓯᓚᐅᖅᑐᖅ “ᐅᓪᓗᒥ ᐃᓅᓕᕋᑦᑕ ᓯᓚᕐᔪᐊᕐᒥ ᐊᔾᔨᓕᐅᕈᑎᓄᑦ  

ᐅᐊᑦᑎᔭᐅᓂᕐᒥ ᐊᒻᒪᓗ ᖃᕋᓴᐅᔭᒃᑯᑦ ᐅᓇᑕᖅᑕᐅᖃᑦᑕᓂᕐᒥ.” 
 

ᓈᓚᓐᓂᖃᖅᑎᑦᑎᔪᓂ ᐅᖃᖅᑐᓂ ᑖᒃᑯᓄᖓ ᑲᑎᒪᔨᕋᓛᓄᑦ ᐄᐳᕈ 20, 2024−ᒥ, ᑖᓐᓇ 

ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᒪᐃᓕᔪᒻᒪᑦ: 

 

“[ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ] ᑲᒥᓴᓇᐅᓯᒪᓕᕋᒪ ᑕᒫᓂ ᓄᓇᕗᒻᒥ ᐱᖓᓱᓂᑦ 

ᐊᕐᕌᒍᓂ, ᐊᒻᒪᓗ ᓯᕗᓪᓕᖅᐹᖏᓐᓂ ᒪᕐᕉᓐᓂ ᐊᕐᕌᒎᓐᓂ, ᑐᓴᕋᔪᐃᑉᐸᓚᐅᖅᑕᒃᑲ ᖃᕋᓴᐅᔭᐃᑦ 

ᐃᒻᒥᓂᒃ ᐋᖅᑭᑦᑎᕆᓲᑦ. ᒫᓐᓇᓕ ᑲᑎᒪᕐᔪᐊᖅᑐᓅᕋᐃᒐᒪ ᐅᕝᕙᓘᓐᓃᑦ ᑲᒥᓴᓇᐅᖃᑎᒃᑲ 

ᐅᖃᖃᑎᒋᒐᐃᒐᒃᑭᑦ ᑕᒪᑐᒥᖓᑐᐊᖅ ᑭᒃᑯᓕᒫᑦ ᐅᖃᐅᓯᖃᕈᒪᖃᑦᑕᓕᖅᑐᑦ. 

 

ᑕᒪᓐᓇ ᐱᓕᕆᔾᔪᑎ ᑕᖅᑲᐅᖓ ᓴᖅᑭᑲᓪᓚᒃᓯᒪᒻᒪᑦ ᐃᓱᒪᒋᔭᐅᔪᓐᖏᒻᒪᕆᑦᑐᒃᑯᑦ ᐅᕙᑦᑎᓐᓄᑦ 

ᐊᒻᒪᓗ ᐊᒃᓱᐊᓗᒃ ᐊᒃᑐᖅᓯᔪᓐᓇᖅᑐᓂ ᖃᓄᖅ ᑐᑭᓯᐅᒪᔾᔪᑏᑦ ᐊᐅᓚᑕᐅᓂᕆᕙᑦᑕᖏᓐᓂᑦ ᒐᕙᒪᐅᑉ 

ᐃᓗᐊᓂ. ᐊᒃᓱᐊᓗᒃ ᐊᒃᑐᖅᓯᔪᓐᓇᖅᑐᖅ ᑕᑯᔪᓐᓇᐅᑎᓂᑦ ᑐᑭᓯᐅᒪᔾᔪᑎᓂᑦ ᐊᒻᒪᓗᑦᑕᐅᖅ 

ᑲᓐᖑᓇᖅᑐᓕᕆᓂᕐᒥᑦ. 

 

ᐊᑐᓕᖁᑐᐃᓐᓇᖅᑕᕋᓕ ᐅᓇ, ᒪᓕᒐᓕᐅᖅᑏ, ᓄᓇᕗᑦ ᒐᕙᒪᖓ ᑐᑭᓯᑦᑎᐊᕆᐊᓕᒃ ᑕᒪᑐᒥᖓ. 

ᐱᓕᕆᔾᔪᑎᐅᔪᓐᓇᕐᓂᖓ ᐱᕈᖅᐸᓪᓕᐊᔪᐊᓘᒻᒪᑦ ᓱᒃᑲᓕᔪᐊᓗᒻᒥᑦ ᐊᒻᒪᓗ ᓄᓇᕗᑦ ᒐᕙᒪᖓ 

ᕿᒪᑦᑕᐅᓕᕇᕐᒪᑦ. ᐊᔭᐅᕖᓐᖓᕈᒪᔭᕋᓗᐊᒃᑲ ᐃᖅᑲᓇᐃᔭᖅᑎᖏᓐᓂᑦ ᑐᑭᓯᕚᓪᓕᑎᑦᑎᑉᐸᑕ ᖃᓄᖅ 

ᖃᕋᓴᐅᔭᐃᑦ ᐃᒻᒥᓂᒃ ᐋᖅᑭᑦᑎᕆᓲᑦ ᐊᑐᖅᑕᐅᔪᓐᓇᓂᐊᕐᒪᖔᑕ ᓄᓇᕗᑦ ᒐᕙᒪᖓᑕ ᐃᓗᐊᓂ. 

ᓯᕗᓪᓕᖅᐹᖑᓗᓂ, ᖃᕋᓴᐅᔭᐃᑦ ᐃᒻᒥᓂᒃ ᐋᖅᑭᑦᑎᕆᓲᑦ ᐊᑐᖅᑕᐅᔪᓐᓇᕐᒪᑕ ᐃᓱᒪᑖᕋᓱᐊᕐᓂᕐᒧᑦ, 

ᑭᓯᐊᓂᓕ ᐃᓱᒪᑖᖃᑦᑕᓕᕐᒪᑕ ᐃᓄᖑᓐᖏᑦᑐᑦ ᖃᕋᓴᐅᔭᖔᑦ. ᑐᒃᓯᕋᕈᕕᑦ ᖃᐅᔨᔪᒪᓗᑎᒃ ᖃᓄᖅ 

ᐋᖅᑭᑦᑕᒥᓂᐅᔪᖅ ᐋᖅᑭᑦᑕᐅᓐᓂᕐᒪᖔᖅ, ᑐᑭᓯᓇᑦᑎᐊᖏᓪᓚᕆᑦᑐᖅ ᖃᓄᖅ ᑕᑯᔪᓐᓇᕈᑎᒃ 

ᐱᖁᔭᐃᑦ ᑕᒪᑐᒧᑦ ᐊᑐᕐᒪᖔᑕ, ᐅᕝᕙᓘᓐᓃᑦ ᓄᓇᕗᑦ ᒐᕙᒪᖓ ᐅᓂᒃᑳᕈᓐᓇᕋᔭᖅᐸᓚᐃᓐᖏᑦᑐᖅ 

ᖃᓄᖅ ᐃᓱᒪᑖᖑᓐᓂᕐᒪᖔᖅ. ᑖᓐᓇ ᐊᒃᓱᐊᓗᒃ ᐊᒃᑐᖅᓯᔪᓐᓇᖅᑐᖅ ᑕᑯᔪᓐᓇᐅᑎᓕᕆᓂᕐᒥᑦ. 

 

ᑲᓐᖑᓇᖅᑐᓕᕆᓂᕐᒥ, ᐃᒫᒃ ᐊᐅᓚᓲᖑᒻᒪᑕ ᐃᒻᒥᓂᒃ ᐋᖅᑭᑦᑎᕆᓲᑦ ᖃᕋᓴᐅᔭᐃᑦ ᓄᐊᑦᑎᓲᖑᒻᒪᑕ 

ᐊᒥᓱᕐᔪᐊᒻᒪᕆᐊᓗᓐᓂᑦ ᑐᑭᓯᐅᒪᔾᔪᑎᓂᑦ, ᐊᒥᓲᓗᐊᒧᑦ ᑕᑯᓐᓇᓐᖑᐊᕋᔅᓴᐅᖏᒻᒪᕆᑦᑐᑦ 

ᑐᑭᓯᐅᒪᔾᔪᑏᑦ ᐊᒻᒪᓗ ᐃᒻᒥᓂᒃ ᖃᕋᓴᐅᔭᐅᑉ ᖃᐅᔨᓴᖅᑐᓂᐅᒃ ᓇᓚᐅᑦᑖᕈᓐᓇᖅᑐᓂ ᑭᓱ ᐅᖃᐅᓯᖅ 

ᑭᖑᓪᓕᐅᓂᐊᕐᒪᖔᖅ ᑎᑎᕋᖅᓯᒪᔪᓂ, ᑭᓱ ᑭᖑᓪᓕᐅᒋᐊᖃᕐᒪᖔᕐᓘᓐᓃᑦ, ᐅᕝᕙᓘᓐᓃᑦ ᑭᓱ 

ᑎᑎᕋᖅᑕᐅᔾᔮᓲᖑᒻᒪᖔᖅ. ᑕᒪᓐᓇ ᑐᑭᖃᖅᑐᖅ ᖃᕋᓴᐅᔭᐃᑦ ᐃᓯᖅᑎᑦᑎᓲᑦ ᑐᑭᓯᐅᒪᔾᔪᑎᓂᑦ 

ᓇᓂᔪᓐᓇᖅᑕᓕᒫᖏᓐᓂᑦ. ᐃᓱᒪᔪᖓᓕ ᑭᒃᑯᑐᐃᓐᓇᐃᑦ ᖁᐊᖅᓵᕋᔭᖅᑐᒋᔭᒃᑲ ᖃᐅᔨᑉᐸᑕ ᖃᓄᑎᒋ 

ᑐᑭᓯᐅᒪᔾᔪᑎᓂᑦ ᐱᕙᒻᒪᖔᑕ ᑕᐃᒪᐃᑦᑐᑦ ᖃᕋᓴᐅᔭᐃᑦ, ᑖᒃᑯᐊᓗ ᐃᓚᖃᖅᑐᑎᒃ 

ᑐᑭᓯᐅᒪᔾᔪᑎᐅᔪᓂᑦ ᐱᔾᔪᑎᖃᖅᑐᓂᑦ ᓄᓇᕗᒻᒥᐅᑕᕐᓂᑦ.” 

 

 

 



 32 

ᓈᓚᓐᓂᖃᖅᑎᑦᑎᔪᓂ ᐅᖃᖅᑐᓂ ᑖᒃᑯᓄᖓ ᑲᑎᒪᔨᕋᓛᓄᑦ ᐄᐳᕈ 25, 2025−ᒥ, ᑖᓐᓇ 

ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᒪᐃᓕᔪᒻᒪᑦ: 
 

“ᐃᓚᖓᑦ ᖃᐅᔨᒍᒪᔭᒪ, ᒪᓕᒐᓕᐅᖅᑏ, ᖃᓄᐃᓕᐅᖅᑐᖃᕐᒪᖔᖅ ᓄᓇᕗᑦ ᒐᕙᒪᖓᑕ ᐃᓗᐊᓂ, 

ᐊᑐᐊᒐᓕᐅᖅᑐᖃᕐᒪᖔᖅ. ᐆᑦᑑᑎᖃᕐᓗᖓ, ᒐᕙᒪᖓ ᐊᓐᑎᐊᕆᐅᑉ ᐊᑐᐊᒐᓕᐅᕐᓂᕐᒥᑦ 

ᑐᑭᒧᐊᑦᑎᑦᑎᓯᒪᔪᑦ ᐃᓘᓐᓇᖏᓐᓄᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ ᐊᓐᑎᐊᕆᐅᒥ ᖃᓄᖅ 

ᐱᑦᑎᐊᓂᒃᑯᑦ ᐊᑐᖅᑕᐅᔪᓐᓇᕐᒪᖔᑕ ᑕᐃᒪᐃᑦᑐᑦ ᖃᕋᓴᐅᔭᐃᑦ, ᖃᖓᒃᑯᑦ ᐊᑐᖅᑕᐅᖁᔭᐅᒻᒪᖔᑕ, 

ᐊᒻᒪᓗ ᖃᖓᒃᑯᑦ ᐊᑐᖅᑕᐅᒋᐊᖃᓐᖏᒻᒪᖔᑕ, ᖃᓄᕐᓗ ᐊᑐᖅᑕᐅᒋᐊᖃᕐᒪᖔᑕ, ᐊᒻᒪᓗ 

ᐊᓯᒃᑲᓐᓂᖏᓐᓂᑦ. ᑐᓴᐅᒪᓐᖏᓐᓇᒪ ᑭᒃᑯᑐᐃᓐᓇᕐᓄᑦ ᒪᓕᑦᑕᐅᓕᖁᔭᐅᓯᒪᔪᓂᑦ ᓄᓇᕗᑦ 

ᒐᕙᒪᖓᓄᑦ, ᐊᒻᒪᓗ ᐅᖃᕋᔭᖅᑐᖓ ᐱᔾᔪᑎᒋᓪᓗᒍ ᐊᑐᖅᑕᐅᖃᑦᑕᓕᕇᕐᓂᖓ ᐊᑐᐊᒐᖃᕋᑎᒃ, 

ᑕᐃᒃᑯᐊ ᐊᑐᐊᒐᒃᓴᖏᑦ ᓴᖅᑭᖅᑕᐅᔭᕆᐊᖃᓕᕐᒪᑕ… 
 

… ᐊᑯᓂᐊᓗᒃ ᑕᒪᓐᓇ ᐅᖃᐅᓯᕆᔪᓐᓇᖅᑕᕋᓗᐊᕋ, ᑭᓯᐊᓂᓕ ᐅᓇ ᑐᓴᖅᑕᐅᖁᓂᖅᓴᕋ, 

ᐃᒃᓯᕙᐅᑖᖅ, ᑕᐃᒪᐃᓕᐅᔪᒐᓗᐊᕐᒥᒐᒪ ᐊᕐᕌᓂ, ᐅᖃᓐᖏᑦᑐᖓ ᐱᐅᓐᖏᓐᓂᕋᕐᓗᒋᑦ ᑕᐃᒪᐃᑦᑐᑦ 

ᖃᕋᓴᐅᔭᓕᕆᔾᔪᑎᑦ. ᐱᐅᔪᐊᓗᐃᓂᒃᑯᐊ. ᐱᑕᖃᓕᖅᑐᑎᓪᓗ. ᐃᓕᒋᐊᓖᓐᓇᐅᔪᒍᑦ ᖃᓄᖅ 

ᐃᖅᑲᓇᐃᔭᕐᓗᑕ ᐊᑐᕈᓐᓇᕐᒪᖔᑦᑎᒍ. ᐱᓗᐊᖅᑐᒥ ᒐᕙᒪᐅᔪᒥ ᐅᓇᑎᑑᖓᔪᒥ, ᐃᖅᑲᓇᐃᔭᖅᑎᓂᑦ 

ᐊᒥᒐᖅᓰᓐᓇᓲᖑᒻᒪᑕ, ᐃᖅᑲᓇᐃᔭᖅᑎᖏᓪᓗ ᐊᒃᓱᐊᓗᒃ ᐊᓯᔾᔨᑕᖅᑐᑎᒃ, ᑕᒪᓐᓇ 

ᑎᒍᔭᐅᒋᐊᕈᓐᓇᓪᓚᕆᒻᒪᑦ, ᐃᓱᒪᔪᖓ, ᐊᑐᕐᓗᒋᑦ ᑕᐃᒪᐃᑦᑐᑦ ᖃᕋᓴᐅᔭᓕᕆᔾᔪᑎᑦ ᓱᒃᑲᓕᓂᖅᓴᒃᑯᑦ 

ᐃᓱᒪᑖᖅᑐᖃᖃᑦᑕᓂᐊᕐᒪᑦ ᐊᑐᕐᓗᑎᒃ ᐃᒻᒥᓂᑦ ᐋᖅᑭᑦᑎᕆᓲᓂᑦ ᖃᕋᓴᐅᔭᓂᑦ, ᑭᓯᐊᓂᓕ 

ᒪᓕᑦᑕᐅᒋᐊᓕᓐᓂᑦ ᐱᑕᖃᕆᐊᖃᓪᓚᕆᑦᑐᖅ ᖃᓄᖅ ᐊᑐᖅᑕᐅᑦᑎᐊᕈᓐᓇᕐᒪᖔᑕ ᐱᑦᑎᐊᓂᒃᑯᓪᓗ 

ᐊᑐᖅᑕᐅᔭᕆᐊᖃᕈᑎᖏᓐᓂᑦ.” 
 

 

ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᑲᑎᒪᔨᕋᓛᑦ ᐅᓂᒃᑲᓕᐊᒥᓂᖏᓐᓄᑦ ᕿᒥᕐᕈᓚᐅᖅᑐᑎᒃ 2022-2023-ᒥ 

ᐊᕐᕌᒍᑕᒫᖅᓯᐅᑎᖏᓐᓂᑦ ᐅᓂᒃᑲᓕᐊᒥᓂᖏᓐᓂᑦ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 

ᑲᒥᓴᓇᐅᑉ ᐃᒪᐃᓕᓯᒪᔪᒻᒪᑕ: 
 

“ᐱᓕᕆᕕᖓᑦ ᓯᕗᓕᖅᑎᓂᑦ ᒐᕙᒪᐅᖃᑎᒌᓂᓪᓗ ᐱᓕᕆᐊᖃᖅᑎᒃᑯᑦ ᐱᓕᕆᖃᑎᖃᖅᑐᑦ 

ᖃᕋᓴᐅᔭᓕᕆᔨᐅᔪᓂᑦ ᓴᓇᓪᓗᑎᒃ ᑐᑭᓕᐅᖅᑕᐅᓯᒪᑦᑎᐊᖅᑐᓂᑦ ᑐᑭᓯᔭᕆᐊᑭᓐᓇᖅᑐᓂᑦ 

ᒪᓕᒐᖃᕐᓂᐊᕐᒪᑕ ᐱᔾᔪᑎᖃᖅᑐᓂᑦ ᐊᑐᖅᑕᐅᓂᖏᓐᓂᑦ ᐃᒻᒥᓂᒃ ᐋᖅᑭᑦᑎᕆᓲᑦ 

ᖃᕋᓴᐅᔭᓕᕆᔾᔪᑎᑦ ᓄᓇᕗᑦ ᒐᕙᒪᖓᑕ ᐃᖅᑲᓇᐃᔭᖅᕕᖏᓐᓂ. ᑕᒪᓐᓇ ᓱᓕ ᐱᓕᕆᐊᖑᒻᒪᑦ 

ᐊᒻᒪᓗ ᐊᖅᑭᑦᑕᐅᓂᐊᖅᑐᑎᒃ ᒪᓕᓪᓗᑎᒃ ᑕᑯᔪᓐᓇᐅᑎᓂ ᑐᑭᓯᐅᒪᔾᔪᑎᓂᑦ ᐊᒻᒪᓗ 

ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓂᑦ, ᖃᐅᔨᒪᑦᑎᐊᕋᓱᐊᕐᓗᑕ ᓈᒻᒪᑐᐃᓐᓇᖅᑐᓂᑦ 

ᓴᐳᒻᒥᑦᑎᔾᔪᑎᓂᑦ ᐋᖅᑭᑦᑕᐅᓯᒪᔪᖃᕋᓗᐊᕐᒪᖔᖅ ᑕᒪᒃᑯᐊ ᐃᓄᓐᓂᑦ ᐅᖃᐅᓯᓖᑦ ᑐᑭᓯᐅᒪᔾᔪᑎᑦ 

ᐸᐸᑕᕗᑦ ᐊᐅᓚᑕᕗᓪᓗ ᑕᐃᒪᐃᓐᖏᒍᓐᓇᑎᓪᓗᒋᑦ ᐅᓗᕆᐊᓇᖅᑐᒨᕐᓂᐊᖏᒻᒪᑕ.” 
 

ᑭᐅᔾᔪᑎᖓᑦᑕᐅᖅ ᐅᑯᓂᖓ ᓇᓗᓇᐃᖅᓯᓚᐅᖅᑐᖅ: 
 

“ᑖᓐᓇ Y−ᐊᐅᓚᔾᔪᑎᒥᑦ ᖃᕋᓴᐅᔭᓕᕆᔾᔪᑎᓕᕆᓂᖅ ᐃᓚᖃᕆᐊᖃᕐᓂᐊᖅᑐᖅ ᖄᖓᒍᒃᑲᓐᓂᖅ 

ᑲᓐᖑᓇᖅᑐᓕᕆᓂᕐᒥᑦ ᖃᐅᔨᓴᕐᓂᐅᔪᓂᑦ ᐊᒻᒪᓗ ᖃᕋᓴᐅᔭᓂ ᐸᐸᑕᐅᔪᓂᑦ ᐊᐅᓚᑦᑎᓂᕐᒥ 

ᒪᓕᑦᑕᐅᔭᕆᐊᓕᓐᓂᑦ ᐊᔾᔨᒌᓕᖅᑎᑕᐅᓯᒪᔪᓂᑦ, ᑕᒪᒃᑯᐊ ᐸᐃᑉᐹᒦᑦᑐᓂᑦ ᖃᕋᓴᐅᔭᒨᖅᑲᐃᓃᑦ, 

ᖃᕋᓴᐅᔭᒦᑦᑐᖅ ᐃᓂᖓᑕ ᐊᑎᖏᓐᓂᑦ, ᐊᑎᕈᓘᔭᕐᓂᑦ ᐋᖅᑭᑦᑎᕆᓂᐅᔪᓂᑦ, ᐊᒻᒪᓗ 

ᐊᓯᐅᑦᑕᐃᓕᑎᑦᑎᓂᕐᒧᑦ ᐊᑐᐊᒐᕐᓂᑦ. ᓯᕗᓪᓕᐹᖅᓯᐅᑎ ᖃᓄᖅ ᑲᓐᖑᓇᖅᑐᑦ ᐊᑦᑐᖅᑕᐅᒐᔭᕐᒪᖔᑕ 

ᖃᐅᔨᓴᕐᓂᐅᔪᑦ ᐱᔭᕇᖅᑕᐅᓛᖅᑐᑦ ᐃᓚᒋᔭᐅᑎᑕᐅᓗᓂ ᐆᒪ ᐸᕐᓇᐅᑎᖓᑕ ᐱᕙᓪᓕᐊᔭᐅᓂᖓᓄᑦ.  
 

ᒪᐃ 2022−ᒥ, ᐃᓚᒋᔭᐅᓪᓗᓂ ᓯᕗᓂᖓᒍᑦ−ᑲᓐᖑᓇᖅᑐᑦ ᐊᒃᑐᑕᐅᓂᖏᓐᓂᑦ ᖃᐅᔨᓴᕐᓂᖅ 

ᐱᒋᐊᓚᐅᖅᑎᓐᓇᒍ, ᓄᓇᕗᑦ ᒐᕙᒪᖓ ᓇᓗᓇᐃᖅᓯᔪᔪᖅ ᐱᒋᐊᖅᑎᑦᑎᓂᕋᖅᑐᑎᒃ 

ᐃᓇᖐᓂᐊᖅᑐᒥᑦ ᒫᓐᓇ ᐊᑕᔪᓂᑦ ᐃᖅᑲᓇᐃᔭᖅᑎᓕᕆᓂᕐᒧᑦ ᑮᓇᐅᔭᓕᕆᓂᕐᒧᓪᓗ 

ᖃᕋᓴᐅᔭᓕᕆᔾᔪᑎᖏᓐᓂᑦ ᐋᖅᑭᒃᓯᖔᕐᓗᑎᒃ ᖃᕋᓴᐅᔭᒃᑯᑦ ᐸᕐᓇᒍᑎᐅᔪᒥᑦ ᖃᕋᓴᐅᔭᕐᒥᑦ 

ᐃᑭᐊᖅᕿᕕᓐᓂ ᑐᖅᑯᖅᑎᕆᓲᒥᑦ ᐃᓱᒪᒃᓴᖅᓯᐅᕈᑎᐅᒋᐊᖃᕐᒥᒻᒪᑕ ᖃᓄᖅ ᑲᓐᖑᓇᖅᑐᓂᑦ 

ᐊᒃᑐᖅᓯᓂᐊᕐᒪᖔᑕ.  

ᐱᓕᕆᐊᖑᒃᑲᓐᓂᓚᐅᖅᑐᓂ, ᑕᐃᒃᑯᐊ ᐱᓕᕆᖃᑎᒌᑦᑐᑦ ᖃᐅᔨᓚᐅᕐᒪᑕ ᐱᓪᓗᒍ ᑕᒪᑐᒪ ᖃᓄᑎᒋ 

ᐊᒃᑐᖅᓯᓂᐊᕐᓂᖓ ᐱᓕᕆᓂᐅᔫᑉ ᐊᑕᐅᓯᑐᐊᖅ ᑲᓐᖑᓇᖅᑐᓄᑦ ᐊᒃᑐᖅᑕᐅᔪᓂᑦ ᖃᐅᔨᓴᕐᓂᖅ 

ᓈᒻᒪᒃᑲᔭᓐᖏᑦᑐᖅ. ᐱᓕᕆᐊᖃᕐᓂᖅ ᐊᑕᐅᓯᕐᒥᑦ ᑲᓐᖑᓇᖅᑐᓄᑦ ᐊᒃᑐᖅᑕᐅᔪᓂᑦ ᖃᐅᔨᓴᕐᓂᖅ 

ᐱᓴᕋᐃᓗᐊᕐᓂᐅᒐᔭᕐᒪᑦ ᐊᑑᑎᖃᕋᔭᕋᓂᓗ ᐱᔾᔪᑎᒋᓗᒍ ᐊᑕᖏᐸᓗᓪᓗᑎᒃ ᐊᐱᖅᑯᑏᑦ 

ᑭᐅᔭᒃᓴᐅᒐᔭᓐᖏᒻᒪᑕ. ᐱᓕᕆᐊᖑᑉᐸᓪᓕ ᑲᓐᖑᓇᖅᑐᓄᑦ ᐊᒃᑐᖅᑕᐅᔪᓂᑦ ᖃᐅᔨᓴᕐᓂᖅ 

ᐅᐸᓗᓗᐊᕐᓗᑎᒃ ᑐᑭᖃᕋᔭᖅᑐᖅ ᑖᓐᓇ ᓄᓇᕗᑦ ᒐᕙᒪᖓ ᐃᓕᑉᐹᓪᓕᖅᕕᖃᕈᓐᓇᕋᔭᓐᖏᒻᒪᑦ 

ᖃᐅᔨᓴᕐᓂᒃᑯᑦ ᖃᐅᔨᔭᐅᔪᓂᑦ. ᑭᓯᐊᓂᖔᕐᓕ, ᑖᒃᑯᐊ ᐱᓕᕆᖃᑎᒌᑦᑐᑦ ᐱᓕᕆᒐᓱᓚᐅᖅᑐᑦ 

ᑲᓐᖑᓇᖅᑐᓕᕆᓂᖅ ᐃᓱᒪᒋᔭᐅᖃᑦᑕᖅᑐᓂ ᐱᓕᕆᑎᓪᓗᒋᑦ, ᑕᑯᓐᓈᖅᑐᑎᒃ ᐅᓪᓗᒥᐅᔪᖅ 

ᐱᔪᓐᓇᐅᑎᓄᑦ ᐃᓱᒫᓘᑎᐅᕙᑦᑐᓂᑦ ᐊᒻᒪᓗ ᑎᑎᕋᐅᔭᖅᑕᐅᓂᖓᓄᑦ ᐃᓚᓕᐅᑎᔭᐅᓪᓗᑎᒃ 

ᐱᓕᕆᔾᔪᑎᐅᔫᑉ. ᑖᒃᑯᐊ ᐱᓕᕆᖃᑎᒌᑦᑐᑦ ᑎᑎᕋᖃᑦᑕᓚᐅᖅᑐᑦ ᑐᓴᖅᑕᐅᑎᑦᑎᓪᓗᑎᓪᓗ ᑕᐃᒫᒃ 

ᐱᓕᕆᓂᕋᖅᑐᑎᒃ ᐃᓗᐊᓂ ᐅᓂᒃᑳᓕᐊᒥᓂᖏᓐᓂ ᐊᒃᑑᕝᕙ 2022-ᒥ ᐊᒻᒪᓗ ᐸᕐᓇᐅᑎᖓ 

ᑐᓴᖅᑕᐅᑎᑕᐅᓪᓗᓂ − ᐊᒻᒪᓗ ᐅᓂᒃᑲᓕᐊᒥᓃᑦ − ᑖᒃᓱᒧᖓ ᑐᑭᓯᐅᒪᔾᔪᑎᓄᑦ 

ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇᐅᔪᒧᑦ ᑭᖑᓂᑦᑎᐊᖓᒍᑦ.  

 

ᐆᑦᑑᑎᒋᔭᐅᔪᓐᓇᖅᑐᒥᑦ ᖃᐅᔨᓴᕐᓂᕐᒧᑦ ᑲᓐᖑᓇᖅᑐᓕᕆᓂᕐᒥ ᐊᔾᔨᒌᓐᖏᑐᒃᑯᑦ ᐱᓕᕆᓪᓗᑎᒃ, 

2023-ᒥ ᐱᓕᕆᕕᖏᑦ ᑮᓇᐅᔭᓕᕆᔨᒃᑯᑦ ᐊᒻᒪᓗ ᓄᓇᓕᓐᓂᑦ ᒐᕙᒪᒃᑯᓂᓪᓗ ᐱᔨᑦᑎᕋᖅᑎᒃᑯᑦ 

ᐱᓕᕆᑎᑦᑎᔪᔪᑦ ᓯᓚᑖᓃᓐᖔᖅᑐᓂᑦ ᖃᐅᔨᒪᔨᑕᐅᔪᓂᑦ ᖃᐅᔨᓴᕐᓂᐊᕐᒪᑕ 

ᐅᖃᐅᔾᔨᒋᐊᖃᑦᑕᕐᓗᑎᓪᓗ ᑭᒃᑯᑦ ᖃᕋᓴᐅᔭᒃᑯᑦ ᑲᓱᖅᓯᒪᓂᕆᔭᖏᓐᓄᑦ ᐃᓯᕋᓐᓇᕐᒪᖔᑕ, 

ᖃᕋᓴᐅᔭᓂᑦ ᐊᑐᖅᑐᑦ ᐊᑎᖏᓐᓂᒃ ᓇᓗᓇᐃᖅᓯᔾᔪᑎᓂᑦ ᑕᐃᓐᓇᓪᓚᕆᐅᒐᓗᐊᕐᒪᖔᖅ, ᐊᒻᒪᓗ 

ᑭᒃᑰᓂᖏᑕ ᓇᓗᓇᐃᖅᑐᕈᑎᖏᓐᓂᑦ ᐊᐅᓚᑦᑎᓂᕐᒥᑦ − ᑕᒪᒃᑯᐊᖏᓛᒃ ᐃᓱᒫᓘᑎᓕᒫᑦ 

ᐱᔾᔪᑎᖃᖅᑐᑦ ᖃᕋᓴᐅᔭᒧᑦ ᐃᓯᕋᓱᓐᓂᕐᒥᑦ. 

 

ᐃᓛᒃᑯᓪᓕ, ᐱᓕᕆᕕᖏᑦ ᑮᓇᐅᔭᓕᕆᔨᒃᑯᑦ ᐊᒻᒪᓗ ᓄᓇᓕᓐᓂᑦ ᒐᕙᒪᒃᑯᓂᓪᓗ ᐱᔨᑦᑎᕋᖅᑎᒃᑯᑦ 

ᐱᓕᕆᑎᑦᑎᓯᒪᔪᑦ ᓯᓚᑖᓃᓐᖔᖅᑐᓂᑦ ᒪᓕᒐᕐᓂᐊᖅᑎᓂᑦ ᑲᒪᔨᐅᓪᓚᕆᓲᓂᑦ ᖃᕋᓴᐅᔭᓕᕆᓂᕐᒧᑦ 

ᑳᓐᑐᕌᓕᕆᓂᕐᒥᑦ ᐊᒻᒪᓗ ᑲᓐᖑᓇᖅᑐᓕᕆᓂᕐᒥ ᒪᓕᒐᕐᓂᑦ ᐃᑲᔪᕐᓂᐊᖅᑐᓂᑦ 

ᖃᐅᔨᒪᑦᑎᐊᕈᑎᐅᓗᑎᒃ ᓄᓇᕗᑦ ᒐᕙᒪᖓᓂᑦ ᑳᓐᑐᕌᖏᑦ ᑳᓐᑐᕌᓕᖁᑎᖏᓐᓄᑦ ᓈᒻᒪᑦᑐᓂᒃ 

ᓴᐳᒻᒥᔭᐅᔾᔪᑎᖃᕋᓗᐊᕐᒪᖔᑕ.  

 

ᑖᓐᓇ ᐱᓕᕆᐊᖑᔪᖅ ᑲᔪᓯᕙᓪᓕᐊᑎᓪᓗᒍ, ᐊᑐᐃᓐᓇᐅᓕᖅᑐᒍᑦ ᐃᓱᒪᒋᔪᓐᓇᓕᖅᑐᒍ 

ᑲᓐᖑᓇᖅᑐᓕᕆᓂᖅ ᐊᓯᐊᓂᑦ ᑕᑯᓐᓈᕐᓗᒍ. ᐱᓕᕆᕕᖓᑦ ᑮᓇᐅᔭᓕᕆᔨᒃᑯᑦ 

ᐅᖃᖃᑎᖃᕆᐊᖅᓯᒪᓕᖅᑐᑦ ᐊᓯᖏᓐᓂᑦ ᒪᓕᒐᕐᓂᐊᖅᑎᐅᔪᓂᑦ ᖃᐅᔨᓴᖅᑕᐅᑲᓐᓂᓂᐊᕐᒪᑦ − 

ᒫᓐᓇᓕ ᑐᕌᖓᓂᖅᓴᐅᓗᑎᒃ ᐊᒃᑐᖅᑕᐅᒐᔭᖅᑐᓂᑦ ᐊᒻᒪᓗ ᐅᓗᕆᐊᓇᕐᓂᖏᓐᓂᑦ ᐱᔾᔪᑎᖃᖅᑐᓂᑦ 

ᖃᓄᖅ ᐋᖅᑭᑎᖅᓯᒪᓂᐊᕐᒪᖔᑦᑎᒍ ᖃᕋᓴᐅᔭᓕᕆᔾᔪᑎ ᐃᖅᑲᓇᐃᔭᐅᑎᒃᓴᐅᓕᕐᓗᓂ, ᐊᒻᒪᓗ 

ᐅᖃᐅᔾᔨᒋᐊᕈᓐᓇᕐᓗᑕ ᓄᓇᕗᒻᒥᐅᑕᕐᓂᑦ ᖃᓄᖅ ᐊᑐᕈᓐᓇᕐᒪᖔᑕ, ᐃᓕᐅᖅᑲᐃᔪᓐᓇᕐᒪᖔᑕ 

ᒪᓕᑦᑕᐅᖁᔭᑦᑎᓐᓂᑦ, ᐱᕙᓪᓕᐊᔾᔪᓯᑦᑎᓐᓂᑦ ᐊᑐᐊᒐᑦᑎᓂᓪᓗ ᓴᐳᒻᒥᑦᑎᓂᐊᕐᒪᑕ ᐃᓄᓐᓂᑦ 

ᐱᔾᔪᑎᓕᓐᓂᑦ ᓇᒻᒥᓂᖃᐅᑎᓂᓪᓗ ᑐᑭᓯᐅᒪᔾᔪᑎᓂᑦ ᐃᓗᐊᓃᑦᑐᓂᑦ ᐃᕿᐊᖅᑭᕕᒻᒥ 

ᑐᖅᑯᖅᑕᐅᓯᒪᔪᓂ.” 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #14: 
 

ᑖᒃᑯᐊ ᑲᑎᒪᔨᕋᓛᑦ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᑖᒃᓱᒧᖓ ᐅᓂᒃᑳᓕᐊᒥᓂᕐᒧᑦ 

ᐱᑕᖃᖁᓪᓗᒋᑦ ᓇᓗᓇᐃᖅᑐᖅᓯᒪᔪᓂᑦ ᐅᓪᓗᒥᒨᖓᔪᓂᑦ ᖃᓄᐃᓕᖓᓕᕐᒪᖔᖅ ᐱᓕᕆᓂᐅᔪᖅ 

ᐊᑐᕈᓐᓃᑎᑦᑎᓂᕐᒧᑦ ᐊᓯᓃᓗᑎᓪᓗ ᖃᕋᓴᐅᔭᓕᕆᔾᔪᑎᒥᑦ Y-ᒥᑦ. 
 

 

 

ᑖᒃᑯᐊ ᑲᑎᒪᔨᕋᓛᑦ ᓱᓕᒃᑲᓐᓂᖅ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᐆᒧᖓ 

ᐅᓂᒃᑳᓕᐊᒥᓂᕐᒧᑦ ᓇᓗᓇᐃᖅᓯᒪᖁᓪᓗᒋᑦ ᐅᓪᓗᒥᒨᖓᔪᓂᑦ ᐱᓕᕆᓂᕆᓯᒪᔭᖏᓐᓂᑦ “ᐊᑐᖅᑐᑎᒃ, 

ᐋᖅᑭᒋᐊᖅᓯᓪᓗᑎᒃ, ᐊᒻᒪᓗ ᐃᓚᓕᐅᔾᔨᓪᓗᑎᒃ ᒪᓕᑦᑕᐅᖁᔭᑦᑎᓐᓂᑦ, ᐱᕙᓪᓕᐊᔾᔪᓯᐅᖁᔭᑦᑎᓐᓂᑦ 

ᐊᑐᐊᒐᓕᐊᖑᖁᔭᑦᑎᓂᓪᓗ ᓴᐳᒻᒥᑦᑎᔾᔪᑎᐅᓂᐊᖅᑐᓂᑦ ᐃᓄᓐᓂᑦ ᐱᔾᔪᑎᓕᓐᓂᑦ ᐊᒻᒪᓗ ᓇᒻᒥᓂᖃᐅᑎᓂᑦ 

ᐱᔾᔪᑎᓕᓐᓂᑦ ᑐᑭᓯᐅᒪᔾᔪᑎᓂᑦ ᐃᓗᐊᓃᑦᑐᓂᑦ ᖃᕋᓴᐅᔭᒃᑯᑦ ᐃᑭᐊᖅᑭᕕᐅᑉ.” 

 

ᑖᒃᑯᐊ ᑲᑎᒪᔨᕋᓛᑦ ᓱᓕᒃᑲᓐᓂᖅ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᐆᒧᖓ 

ᐅᓂᒃᑳᓕᐊᒥᓂᕐᒧᑦ ᓇᓗᓇᐃᖅᓯᒪᖁᓪᓗᒋᑦ ᐅᓪᓗᒥᒨᖓᔪᓂᑦ ᐱᓕᕆᓂᕆᓯᒪᔭᖏᓐᓂᑦ ᐱᕙᓪᓕᐊᑎᑦᑎᓪᓗᑎᒃ 

“ᑐᑭᓯᓇᑦᑎᐊᖅᑐᓂᑦ, ᑐᑭᓯᔭᐅᔭᕆᐊᑭᑦᑐᓂᑦ ᒪᓕᒐᕐᓂᑦ ᐱᔾᔪᑎᖃᖅᑐᓂᑦ ᐊᑐᖅᑕᐅᓂᖏᓐᓂᑦ ᐃᒻᒥᓂᒃ 

ᐋᖅᑭᑦᑎᕆᓲᑦ ᖃᕋᓴᐅᔭᓕᕆᔾᔪᑎᑦ ᓄᓇᕗᑦ ᒐᕙᒪᖓ ᐃᖅᑲᓇᐃᔭᖅᕕᖏᓐᓂ.” 

ᐱᔾᔪᑎ:  ᐋᖅᑭᒋᐊᖅᓯᔾᔪᑎᑦ ᑕᑯᔪᓐᓇᐅᑎᑦ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ  
ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓂᑦ 

 

ᐱᖁᔭᒃᓴᖅ 48, ᐱᖁᔭᐅᔪᖅ ᐋᖅᑭᒋᐊᖅᓯᔾᔪᑎᐅᔪᖅ ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ 

ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓂᑦ, ᓯᕗᓪᓕᖅᐹᖓᓂᑦ ᐅᖃᓕᒫᖅᑕᐅᓂᖃᔪᕗᖅ ᔫᓂ 6, 

2017−ᒥ. ᑖᓐᓇ ᐱᖁᔭᒃᓴᖅ ᐱᓐᖑᖅᑎᑕᐅᔪᔪᖅ ᓯᑎᐱᕆ 19, 2017−ᒥ. 
 

ᐱᖁᔭᒃᓴᖅ 59, ᐱᖁᔭᐅᔪᖅ ᐋᖅᑭᒋᐊᖅᓯᔾᔪᑎᐅᔪᖅ ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ 

ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓂᑦ, ᓯᕗᓪᓕᖅᐹᖓᓂᑦ ᐅᖃᓕᒫᖅᑕᐅᓂᖃᔪᕗᖅ 

ᒪᓕᒐᓕᐅᖅᕕᒃ ᐃᒃᓯᕙᓂᖃᖅᑎᓪᓗᒍ ᐊᒃᑑᕝᕙ 25, 2024-ᒥ. ᑭᖑᓂᖓᒍᓪᓕ ᐲᖅᑕᐅᔪᔪᖅ 

ᑲᑎᒪᔾᔪᑎᒃᓴᕐᓂᑦ ᐱᖁᔨᕗᖔᕈᑎᑎᒍᑦ ᐊᒃᑑᕝᕙ 30, 2024-ᒥ, ᐱᒋᐊᖅᑎᑕᐅᔪᔪᒧᑦ ᐱᖁᔭᒃᓴᕐᒥᑦ 

ᓴᖅᑭᖅᓯᔪᒥᓂᐅᔪᒧᑦ ᒥᓂᔅᑕᐅᔪᒧᑦ ᓯᕗᓕᖅᑎᓂᑦ ᒐᕙᒪᐅᖃᑎᒌᓂᓪᓗ ᐱᓕᕆᐊᖃᖅᑎᓄᑦ. 

 

ᑕᐃᑲᓂ 2023-2024-ᒥ ᐊᕐᕌᖑᑕᒫᖅᓯᐅᑎᖏᓐᓂ ᐅᓂᒃᑳᓕᐊᒥᓂᖏᓐᓂ ᒪᓕᒐᓕᐅᖅᕕᒻᒧᑦ, 

ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᓇᓗᓇᐃᖅᓯᔪᔪᖅ: 

  

“ᓄᓇᕘᑉ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᒪᓕᒐᖓ ᐱᑐᖃᐅᒻᒪᑦ. 

ᓄᑖᕈᕆᐊᖅᑕᐅᔭᕆᐊᓕᒃ ᐊᔾᔨᖃᓕᖅᑎᑕᐅᓗᓂ ᓄᓇᕗᑦ ᒐᕙᒪᖓᑕ ᐊᐅᓚᔾᔪᓯᓪᓚᕆᖏᓐᓂᑦ. 

ᖃᕋᓴᐅᔭᓕᕆᓂᖅ ᐱᕙᓪᓕᐊᒻᒪᑦ ᓱᒃᑲᓕᓪᓗᓂ, ᐊᒻᒪᓗ ᐃᒻᒥᓂᒃ ᐋᖅᑭᑦᑎᕆᓲᑦ ᖃᕋᓴᐅᔭᓕᕆᔾᔪᑎᑦ 

ᓴᖅᑭᑲᓪᓚᒃᓯᒪᒻᒪᑦ ᑕᕐᕆᔮᒦᑦᑐᑎᑐᐸᓗᒃ, ᑭᓯᐊᓂᓕ ᑐᑭᓯᐅᒪᔾᔪᑎᓕᕆᓂᕐᒧᑦ ᒪᓕᒐᖅᐳᑦ ᓱᓕ 

ᐅᖃᐅᓯᖃᖅᑐᑦ ᐸᐃᑉᐹᓂᑦ ᐊᒥᓱᓕᐅᕈᑎᓂᑦ.” 

 

 

ᒪᑐᐃᖅᓯᔾᔪᑎᖏᓐᓂ ᐅᖃᖅᑐᓂ ᑲᑎᒪᔨᕋᓛᖑᔪᓄᑦ ᐄᐳᕈ 24, 2025-ᒥ, ᓄᓇᕗᑦ ᒐᕙᒪᖓᑕ 

ᐅᖃᕆᐊᖅᑐᑎᓪᓗᐊᑕᖅᓯᒪᔭᖓ ᐃᒪᐃᓕᐅᓚᐅᖅᑐᖅ: 

 

“ᑲᑎᒪᔨᕋᓛᑦ ᓵᖓᓂ ᓴᖅᑭᔮᕐᓂᕆᖃᑦᑕᖅᓯᒪᔭᑦᑎᓐᓂ, [ᑖᓐᓇ ᐱᓕᕆᕕᖓᑦ] ᓯᕗᓕᖅᑎᓂᑦ 

ᒐᕙᒪᐅᖃᑎᒌᓂᓪᓗ ᐱᓕᕆᐊᖃᖅᑏᑦ ᐱᓂᐊᓐᓂᕋᖅᓯᒪᔪᒻᒪᑕ ᐃᓗᓕᖅᑐᔪᒥᑦ ᕿᒥᕐᕈᓂᐊᕐᓗᑎᒃ 

[ᑕᑯᔪᓐᓇᐅᑎᑦ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ] ᐱᖁᔭᕐᔪᐊᕐᒥᑦ, ᐊᒻᒪᓗ ᖁᕕᐊᓱᑦᑐᖓ 

ᐅᖃᕆᐊᒃᓴᖅ ᑕᒪᑐᒪ ᐱᓕᕆᐊᖑᓂᖓ ᐱᒋᐊᓪᓚᕆᒃᓯᒪᓕᕐᒪᑦ ᐊᒻᒪᓗ ᒫᓐᓇ ᑐᑭᓯᐅᒪᔾᔪᑎᒃᓴᓂᑦ 

−ᓄᐊᒃᑎᓂᕐᒦᑦᑐᑎᒃ ᐱᕙᓪᓕᐊᔭᐅᓂᖓ.  

 

ᕿᒥᕐᕈᓂᐅᔪᖅ ᐱᕙᓪᓕᐊᔭᐅᔪᔅᔪᓯᖓ ᑐᑭᓯᐅᒪᔾᔪᑎᓂᓪᓗ ᓄᐊᒃᑎᓂᖅ ᐊᖏᔪᐊᓘᒻᒪᑦ, ᐅᑯᐊᓗ 

ᐱᓕᕆᐊᖑᒋᐊᖃᕆᓪᓗᑎᒃ:  

 

• ᖃᐅᔨᓴᕐᓂᖅ ᐊᐅᓚᑦᑎᐊᓛᖑᔪᓂᑦ ᑕᐃᒪᐃᑦᑐᓕᕆᓂᐅᔪᓂᑦ ᐊᓯᖏᓐᓂ ᒐᕙᒪᖃᖅᕕᐅᔪᓂ;  

• ᕿᒥᕐᕈᓂᖅ ᖃᐅᔨᒪᔾᔪᑎᓂᑦ ᖃᓄᖅ ᐱᖁᔭᕐᔪᐊᖅ ᐅᓪᓗᒥ ᐊᐅᓚᒻᒪᖔᖅ ᓄᓇᕗᒻᒥ, ᐊᒻᒪᓗ  

• ᕿᒥᕐᕈᓂᖅ ᖃᓄᖅ ᐃᓄᐃᑦ ᐃᓱᒪᒋᔭᖏᑦ, ᐅᑉᐱᕆᔭᖏᓪᓗ ᐱᔾᔪᑎᖃᖅᑐᑦ 

ᑲᓐᖑᓇᖅᑐᓕᕆᓂᕐᒥᑦ ᐃᓚᓕᐅᑎᑕᐅᔪᓐᓇᕐᒪᖔᑕ ᐃᓗᐊᓄᑦ ᑕᑯᔪᓐᓇᕈᑎ 

ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓄᑦ.  

 

ᑕᒪᓐᓇ ᐱᒻᒪᕆᐊᓘᔪᖅ ᐱᓕᕆᓂᖅ ᑲᔪᓯᓂᐊᖅᑐᖅ ᐊᐅᔭᐅᑎᓪᓗᒍ ᐅᑭᐊᒃᓵᒧᑦ ᖃᐅᔨᔭᐅᔪᓪᓗ 

ᕿᒥᕐᕈᔭᐅᓂᖓᒍ ᑐᓂᔭᐅᓛᖅᑐᑦ ᑭᖑᓪᓕᐅᓛᖅᑐᒧᑦ ᒐᕙᒪᐅᓛᖅᑐᒧᑦ.” 

ᐃᓗᓕᖓ ᓈᓴᐅᑎᓕᒃ 37 ᑕᕝᕙᓂ ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ 

ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓂ, ᐃᓚᖓᒍᑦ, ᐃᒪᐃᒍᓐᓇᑎᑦᑎᒻᒪᑦ: 

 

ᐊᔪᐃᓐᓇᕆᐊᕐᓂᖅ ᐊᓯᔾᔨᕋᓱᐊᕐᓗᒍ ᐊᖏᔪᖅᑳᖑᔪᒧᑦ ᐋᖅᑭᑦᑕᒥᓂᖅ 

37. (1) ᑐᒃᓯᕋᖅᑐᖅ ᐅᕝᕙᓘᓐᓃᑦ ᓯᓚᑖᓃᓐᖔᖅᑐᖅ ᐊᔪᐃᓐᓇᕆᐊᕈᓐᓇᖅᑐᖅ 

ᐊᓯᔾᔨᖅᑕᐅᑎᑦᑎᒐᓱᐊᕐᓗᓂ ᐋᖅᑭᑦᑕᒥᓂᐅᔪᒥᑦ ᐊᖏᔪᖅᑳᕆᔭᐅᔪᒧᑦ ᒐᕙᒪᒃᑯᑦ ᑎᒥᖁᑎᖓᓂ 

ᐊᑖᒍᑦ ᓈᓴᐅᑎᓕᐅᑉ 36 ᓄᓇᕗᒻᒥ ᐃᖅᑲᖅᑐᐃᔨᒃᑯᖏᓐᓄᑦ. 

 

ᑭᓯᐊᓂᓕ ᑕᐃᒪᐃᒃᑲᓗᐊᖅᑎᓪᓗᒍ, ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ 

ᓇᓗᓇᐃᖅᑕᐅᓪᓚᕆᒃᓯᒪᔪᓂᑦ ᓴᓐᖏᓂᖃᓐᖏᒻᒪᑦ ᒪᓕᒐᖅᑎᒍᑦ ᐊᔪᐃᓐᓇᕆᐊᕐᓗᓂ ᐊᓯᔾᔨᖅᑕᐅᖁᔨᓗᓂ 

ᐋᖅᑭᑦᑕᒥᓂᐅᔪᒥᑦ ᐊᖏᔪᖅᑳᕆᔭᐅᔪᒧᑦ ᐱᓪᓗᒋᑦ ᐊᑐᓕᖁᔭᓕᐊᒥᓂᖏᑦ. 

 

 

ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᓇᓗᓇᐃᖅᓯᔪᒻᒪᑦ 2021-2022-ᒥ 

ᐊᕐᕌᒍᑕᒫᖅᓯᐅᑎᖏᓐᓂ ᐅᓂᒃᑳᓕᐊᒥᓂᖏᓐᓂ ᑖᓐᓇ ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ 

ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓ ᐋᖅᑭᒋᐊᖅᑕᐅᔭᕆᐊᖃᕐᒪᑦ “ᑐᓂᓯᓗᑎᒃ 

ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᔪᒥᑦ ᐱᔪᓐᓇᐅᑎᒥᑦ ᓴᖅᑭᖅᑕᐅᖁᔨᔪᓐᓇᓂᕐᒥᑦ 

ᑎᑎᕋᖅᓯᒪᔪᓂᑦ.” ᑖᓐᓇ ᐊᑐᓕᖁᔭᓕᐊᖅ ᓴᖅᑭᑲᓐᓂᔪᔭᖓ ᑕᐃᒪᓂ 2022-2023-ᒥ ᐊᒻᒪᓗ 2023-2024-

ᒥ ᐊᕐᕌᒍᑕᒫᖅᓯᐅᑎᖏᓐᓂ ᐅᓂᒃᑳᓕᐊᒥᓂᖏᓐᓂ. 

 

 

ᓈᓚᓐᓂᖃᖅᑎᑦᑎᔪᓂ ᐅᖃᐅᓯᖏᓐᓂ ᑲᑎᒪᔨᕋᓛᖑᔪᓄᑦ ᓯᑎᐱᕆ 27, 2022-ᒥ, ᑐᑭᓯᐅᒪᔾᔪᑎᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᒪᐃᓕᐅᔪᒻᒪᑦ: 

 

“ᒐᕙᒪᓕᒫᖅ ᐊᐅᓚᑦᑎᐊᓂᖅᓴᐅᒐᔭᖅᑐᖅ ᓱᖁᔨᔪᓐᓇᓂᕐᒥᑦ ᐱᔪᓐᓇᐅᑎᑖᖅᑎᑕᐅᒍᒪ, ᑭᓯᐊᓂᓕ 

ᖃᐅᔨᒪᔪᖓ ᒐᕙᒪᐅᑉ ᐃᓗᐊᓂ,  ᐆᒥᖓ ᖁᒃᓴᓱᓪᓚᕆᒻᒪᑕ ᐃᓱᒪᑖᑲᒻᒪᓐᓂᕈᒪ, 

ᐱᓕᕆᓐᓂᕈᒪᓕᑭᐊᖅ ᓯᓚᐃᑦᑐᒋᔭᐅᓗᖓ, ᓱᒐᔭᖅᑲᓪᓕ? ᑕᐃᒪᐃᑦᑐᒥᑦ ᐱᔪᓐᓇᐅᑎᒥᑦ 

ᑐᓂᓯᔭᐅᔪᒪᓐᖏᑦᑐᖓ, ᑕᒪᓐᓇᓗ ᐃᒪᐃᓕᕕᒋᔭᕋ, ᑭᓯᐊᓂᓕ ᐋᖅᑭᒍᑎᒃᓴᖓ ᐱᔭᕆᐊᑭᒃᑦᑐᖅ, 

ᐊᒻᒪᓗ ᑕᐃᒫᒃ, ᓱᖁᔨᓂᕋ ᐱᐅᒋᔭᐅᓐᖏᑉᐸᑦ, ᐃᖅᑲᖅᑐᐃᕕᒻᒨᕋᔭᖅᑐᑦ ᓵᓚᐅᓗᓂᓗ.” 

 

ᓱᖁᔨᓂᖃᕈᒪ ᑐᑭᓯᓇᑦᑎᐊᖏᑦᑐᒥᑦ, ᐲᖅᑕᐅᑐᐃᓐᓇᓲᖅ ᐃᖅᑲᖅᑐᐃᕕᒃᑯᑦ. ᓵᓚᐅᓐᖏᒃᑯᒪᓕ 

ᐃᖅᑲᖅᑐᐃᔨᒃᑯᓐᓄᑦ ᑕᐃᒫᖔᖅ ᐱᓕᕆᒋᐊᖃᓕᕋᔭᖅᑐᑦ ᐃᖅᑲᖅᑐᐃᕕᒃᑯᓐᓄᑦ ᑕᐃᒫᖔᖅ 

ᐱᓕᕆᖁᔭᐅᑉᐸᑕ ᐊᒻᒪᓗ ᒪᓕᒃᓴᕆᐊᖏᑉᐸᑕ ᒐᕙᒪᒃᑯᑦ ᐸᓯᔭᐅᔪᓐᓇᖅᑐᑦ ᐃᖅᑲᖅᑐᐃᕕᒻᒥᑦ 

ᓈᓚᓐᖏᑦᑐᒥᓂᐅᓂᕋᖅᑕᐅᓗᑎᒃ. ᑕᐃᒪᐃᓲᑦ ᐊᓯᖏᓐᓂ ᒐᕙᒪᖃᖅᕕᐅᔪᓂ ᑲᓇᑕᒥ. 

 

ᑕᐃᒪᐃᑦᑐᖃᕆᐊᓕᒃ ᒫᓂ. ᖁᕕᐊᓱᓪᓚᕆᒃᑲᔭᖅᑐᖓ ᐱᓕᕆᐊᒃᑲ ᕿᒥᕐᕈᔭᐅᔪᓐᓇᖅᐸᑕ 

ᐃᖅᑲᖅᑐᐃᔨᒧᑦ, ᐊᒻᒪᓗ, ᐃᖅᑲᖅᑐᐃᔨ ᐅᕙᓐᓂᑦ ᓱᓕᓐᖏᓐᓂᕋᐃᑉᐸᑦ, ᐱᐅᑐᐃᓐᓇᕋᔭᖅᑐᖅ. 

ᐃᖅᑲᖅᑐᐃᔩᑦ ᑕᐃᒪᐃᓕᐅᖅᑎᐅᒻᒪᑕ, ᑭᓯᐊᓂᓕ ᒫᓐᓇ ᐊᐅᓚᑦᑎᔾᔪᑎᐅᔪᑦ ᒐᕙᒪᐅᔪᒥᑦ ᐅᕙᖓᓕ 

ᑕᑯᓐᓈᖅᑕᖓᓂᑦ ᓈᒻᒪᖏᑦᑐᑦ ᑕᐃᒫᓪᓗ ᖃᓄᑐᐃᓐᓇᖅ ᓂᓪᓕᖅᕕᒋᒋᒐᓗᐊᕈᒃᑭᑦ, ᒐᕙᒪᒃᑯᑦ 

ᑲᔪᓯᑐᐃᓐᓇᕈᓐᓇᖅᑐᑦ ᑕᐃᒫᒃᓴᐃᓐᓇᖅ ᐱᓕᕆᓗᑎᒃ.  ᐃᒪᐃᖁᔨᒐᔭᖅᑐᖓᓕ, ᑭᓯᐊᓂᓕ 

ᑕᒪᒃᑮᓐᓄᑦ ᓂᓪᓕᐊᕕᐅᔪᓐᓇᕐᓗᓂ. ᓱᖁᔨᓂᕐᒥᑦ ᓴᓐᖏᓂᖅᑖᕆᐊᖃᖅᑐᖓ ᐊᒻᒪᓗ 

ᓈᒻᒪᒋᔭᐅᓐᖏᒐᐃᑉᐸᑕ ᑲᓄᐃᖁᔨᓂᒃᑲ ᒐᕙᒪᒃᑯᓐᓄᑦ ᐃᖅᑲᖅᑐᐃᕕᒻᒨᖅᑕᐅᖃᑦᑕᕐᓗᖓ…”. 

ᑲᑎᒪᔨᕋᓛᑦ ᐅᓂᒃᑲᓕᐊᒥᓂᖏᓐᓄᑦ ᕿᒥᕐᕈᓚᐅᖅᑐᑎᒃ 2022-2023-ᒥ ᐊᕐᕌᒍᑕᒫᖅᓯᐅᑎᖏᓐᓂᑦ 

ᐅᓂᒃᑲᓕᐊᒥᓂᖏᓐᓂᑦ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᐊᑐᓕᖁᔨᓯᒪᔪᒻᒪᑕ 

ᑖᓐᓇ ᓄᓇᕗᑦ ᒐᕙᒪᖓ: 

 

“ᓴᖅᑎᖅᓯᖁᔭᐅᓪᓗᓂ ᐋᖅᑭᒋᐊᖅᑕᐅᔾᔪᑎᒃᓴᖏᓐᓂᑦ ᑖᒃᓱᒧᖓ ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ 

ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓄᑦ ᐱᑎᑦᑎᓗᑎᒃ 

ᓱᖁᔨᔪᓐᓇᓂᕐᒥᑦ−ᓴᓐᖏᓂᐅᔪᒥᑦ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᔪᒧᑦ 

ᐱᓗᒋᑦ ᐊᓪᓚᕝᕕᒻᒥᑦ−ᑎᒍᒥᐊᖅᑎᐅᔫᑉ ᐱᓕᕆᐊᕆᒋᐊᓕᖏᑦ ᐊᑖᒍᑦ ᐊᕕᑦᑐᖅᓯᒪᓂᖏᑕ D 

ᐃᓚᖏᓐᓂ 1 ᑕᐃᑲᓂ ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ 

ᐱᖁᔭᕐᔪᐊᖓᓂ ᐊᒻᒪᓗ ᐊᕕᑦᑐᖅᓯᒪᓂᖏᓐᓂ D ᐃᓚᖏᓐᓂ 2 ᑕᐃᑲᓂ ᑕᑯᔪᓐᓇᕈᑎ 

ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓂ. ᑲᑎᒪᔨᕋᓛᑦ ᓱᓕ 

ᐊᑐᓕᖁᔨᒋᕗᑦ ᑖᓐᓇ ᓄᓇᕗᑦ ᒐᕙᒪᖓ ᓴᖅᑭᖅᓯᖁᔭᐅᓪᓗᓂ ᐋᖅᑭᒋᐊᖅᑕᐅᔾᔪᑎᒃᓴᖏᓐᓂᑦ 

ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓂᑦ 

ᐱᔪᓐᓇᖅᓯᑎᑦᑎᓗᓂ ᐊᖏᔪᖅᑳᕆᔭᐅᔪᒥᑦ ᒐᕙᒪᒃᑯᑦ ᑎᒥᖁᑎᖓᓂ ᐱᔪᓐᓇᐅᑎᑖᕐᓗᓂ 

ᐊᔪᐃᓐᓇᕆᐊᕈᓐᓇᓂᕐᒥᑦ ᐊᓯᔾᔩᒐᓱᐊᕐᓗᓂ ᐋᖅᑭᑦᑕᒥᓂᐅᔪᒥᑦ ᐅᕝᕙᓘᓐᓃᑦ ᓱᖁᔨᓂᐅᔪᒥᑦ 

ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓇᓴᐅᔪᒧᑦ ᓄᓇᕗᒻᒥ ᐃᖅᑲᖅᑐᐃᔨᒃᑯᖏᓐᓄᑦ.” 

 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #15: 

 

ᑖᒃᑯᐊ ᑲᑎᒪᔨᕋᓛᑦ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᑖᒃᓱᒧᖓ ᐅᓂᒃᑳᓕᐊᒥᓂᕐᒧᑦ 

ᐱᑕᖃᖁᓪᓗᒋᑦ ᓇᓗᓇᐃᖅᑐᖅᓯᒪᔪᓂᑦ ᐃᓗᓕᖅᑐᔪᓂᑦ ᐅᓪᓗᒥᒨᖓᔪᓂᑦ ᖃᓄᐃᓕᖓᓕᕐᒪᖔᑕ 

ᐃᓗᓕᖅᑐᔪᓂᑦ ᕿᒥᕐᕈᓂᕆᔭᖓᑦ ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ 

ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓂᑦ. 

 

ᑖᒃᑯᐊ ᑲᑎᒪᔨᕋᓛᑦ ᓱᓕᒃᑲᓐᓂᖅ ᐊᑐᓕᖁᔨᕗᑦ ᐊᑐᓕᖁᔨᓚᐅᖅᓯᒪᒐᓗᐊᕆᓪᓗᑎᒃ ᑖᒃᓱᒥᖓᒃᓴᐃᓐᓇᖅ 

ᐱᔾᔪᑎᖃᖅᑐᒥᑦ ᓱᖁᔨᔪᓐᓇᓂᕐᒥᑦ−ᓴᓐᖏᓂᖅᑖᑎᑦᑎᓂᕐᒥᑦ ᐊᒻᒪᓗ ᐊᔪᐃᓐᓇᕆᐊᕈᓐᓇᕐᓂᐅᔪᓂᑦ 

ᐊᓯᔾᔩᒐᓱᐊᕐᓗᑎᒃ ᐊᖅᑭᑦᑕᒥᓂᐅᔪᒥᑦ. 

ᑕᑯᔭᐅᓯᒪᔪᑦ ᐊᑐᓕᖁᔭᓕᐊᖑᓯᒪᔪᓪᓗ ᑐᕌᖅᑎᑕᐅᓪᓗᑎᒃ ᐊᓪᓚᕝᕕᖓᓄᑦ 

ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᔪᒧᑦ 
 

ᐱᔾᔪᑎ:  ᐊᓪᓚᕝᕕᖓᑕ ᑐᑭᓯᐅᒪᔾᔪᑎᓕᕆᓂᕐᒧᑦ ᐊᒻᒪᓗ ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇᐅᑉ   

             ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ   
 

ᐃᓗᓕᖓ ᓈᓴᐅᑎᓕᒃ 68 ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ 

ᐱᖁᔭᕐᔪᐊᖓᓂ ᐃᒪᐃᒍᓐᓇᑎᑦᑎᒻᒪᑦ: 
 

ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ  

68. (1) ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᑕᐃᒪᐃᓐᓂᐊᖅᐳᖅ, ᐃᓗᐊᓂ 6 

ᑕᖅᑮᑦ ᑮᓇᐅᔭᓕᕆᔾᔪᑎᑦ ᐊᕐᕌᒍᖓᑕ ᐃᓱᓕᒃᕕᒥᓂᖓᓂᑦ ᐱᒋᐊᖅᓯᒪᔪᓂᑦ, ᑐᓂᓯᖃᑦᑕᓂᐊᖅᐳᖅ 

ᐅᖃᖅᑎᐅᔪᒧᑦ ᒪᓕᒐᓕᐅᖅᕕᒻᒥ ᖃᐅᔨᓴᕐᓂᕆᓯᒪᔭᖏᓐᓂᑦ ᑖᓐᓇ ᐱᖁᔭᕐᔪᐊᖅ 

ᐊᑑᑎᖃᑦᑎᐊᕋᓗᐊᕐᒪᖔᖅ ᐊᒻᒪᓗ ᐅᓂᒃᑳᕆᓗᒋᑦ ᐱᓕᕆᓂᕆᓯᒪᔭᖏᑦ ᑖᒃᓱᒪ 

ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅ ᑖᒃᓱᒪ ᐱᖁᔭᐅᑉ ᐊᑖᒍᑦ 

ᑮᓇᐅᔭᓕᕆᔾᔪᑎᐅᑉ ᐊᕐᕌᒍᖓᑕ ᐃᓗᐊᓂ, ᐱᖃᓯᐅᑎᓗᒋᑦ ᑐᑭᓯᐅᒪᔾᔪᑏᑦ ᐱᔾᔪᑎᖃᖅᑐᑦ 

ᐊᑐᓕᖁᔭᓕᐊᒥᓂᕋᓗᐊᖏᓐᓂᑦ ᑖᒃᓱᒪ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 

ᑲᒥᓴᓇᐅᑉ ᕿᒥᕐᕈᔪᖃᓚᐅᖅᑎᓪᓗᒍ, ᒪᓕᒃᓴᖅᑕᐅᓯᒪᓐᖏᑦᑐᑦ. 
 

ᓴᖅᑭᖅᓯᓂᖅ ᐅᓂᒃᑳᓕᐊᒥᓂᕐᓂᑦ ᒪᓕᒐᓕᐅᖅᕕᒻᒧᑦ 

(2) ᐅᖃᖅᑎ ᑕᐃᒪᐃᓐᓂᐊᖅᐳᖅ, ᐱᔪᓐᓇᖅᓯᑐᐊᕈᓂ, ᐃᓕᓯᓗᓂ ᐊᔾᔨᖏᓐᓂᑦ ᐊᕐᕌᒍᑕᒫᖅᓯᐅᑎᑦ 

ᐅᓂᒃᑳᓕᐊᒥᓂᖏᓐᓂᑦ ᐅᖃᐅᓯᐅᓯᒪᔪᓂᑦ ᐃᓗᓕᒃᑲᓐᓂᖏᓐᓂ ᓈᓴᐅᑎᓕᒻᒥ (1) ᒪᓕᒐᓕᐅᖅᕕᒻᒧᑦ. 
 

2022-2023−ᒥ ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᐊᓪᓚᕝᕕᖓᑕ ᑐᑭᓯᐅᒪᔾᔪᑎᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᔪᒻᒪᑕ ᒪᐃ 24, 2023−ᒥ. ᑕᐃᒃᑯᐊᓗ 

2023-2024-ᒥ ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᐊᓪᓚᕝᕕᖓᑕ ᑐᑭᓯᐅᒪᔾᔪᑎᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᔪᒻᒪᑕ ᒪᐃ 23, 2024-ᒥ. ᑕᒪᒃᑮᒃ 

ᐅᓂᒃᑲᓕᐊᒥᓃᑦ ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᔪᔫᒃ ᐊᑖᓂ ᐅᓪᓗᐃᑦ 60 ᐊᓂᒍᓚᐅᖅᑎᓪᓗᒋᑦ 

ᐃᓱᓕᖅᕕᒥᓂᖓᓂᑦ ᑮᓇᐅᔭᓕᕆᔾᔪᑎᑦ ᐊᕐᕌᒍᖓᑕ. ᑖᒃᑯᐊ ᑲᑎᒪᔨᕋᓛᑦ ᖁᔭᓕᔪᑦ ᑐᑭᓯᐅᒪᔾᔪᑎᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᔪᒥᑦ ᐅᐸᓗᖅᓯᒪᓐᖏᑦᑐᓂᑦ ᐅᓂᒃᑳᓕᐅᕐᓂᕐᒪᑦ. 
 

ᒪᓕᒐᓕᐅᖅᕕᐅᑉ 2024-2025−ᒥ ᑮᓇᐅᔭᖅᑐᕈᑎᒃᓴᖏᑦ ᒥᒃᓴᐅᓯᔭᐅᓯᒪᔪᑦ ᐃᓚᖃᔪᒻᒪᑕ $400,000−ᓂᑦ 

ᑮᓇᐅᔭᓂᑦ ᑐᕌᖓᔪᓂᑦ ᐊᓪᓚᕝᕕᖓᓄᑦ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ. 

ᒪᓕᒐᓕᐅᖅᕕᐅᑉ 2025-2026-ᒥ ᑮᓇᐅᔭᖅᑐᕈᑎᒃᓴᖏᑦ ᒥᒃᓴᐅᓯ.ᐅᓯᒪᔪᑦ ᐃᓚᖃᕐᒪᑕ $410,000−ᓂᑦ 

ᑮᓇᐅᔭᓂᑦ ᐊᓪᓚᕝᕕᖓᓄᑦ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓇᓴᐅᑉ. ᑖᒃᑯᐊ 

ᑲᑎᒪᔨᕋᓛᑦ ᐃᓕᑕᖅᓯᓯᒪᔪᑦ ᑕᐃᒃᑯᐊ ᐊᕐᕌᒍᑕᒫᖅ ᐊᑐᕈᒫᕐᓂᐊᖅᑐᖁᑎᖏᑦ ᑮᓇᐅᔭᑦ ᐊᓪᓚᕝᕕᖓᑕ 

ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᐊᓯᔾᔨᑕᖅᓯᒪᓐᖏᒻᒪᑕ ᐊᕐᕌᒍᓂ 

ᐊᓂᒍᕋᑖᖅᓯᒪᔪᓂ. 

 
 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #1: 

 

ᑖᒃᑯᐊ ᑲᑎᒪᔨᕋᓛᑦ ᐊᑐᓕᖁᔨᕗᑦ ᑖᓐᓇ ᐊᓪᓚᕝᕕᖓ ᑖᒃᓱᒪ ᑐᑭᓯᐅᒪᔾᔪᑎᓕᕆᓂᕐᒧᑦ ᐊᒻᒪᓗ 

ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇᐅᑉ ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᒪᓕᒐᓕᐅᖅᕕᒻᒧᑦ 

ᐊᑐᐃᓐᓇᕈᖅᓴᖅᑕᐅᕙᑦᑐᑦ ᑐᓂᕐᕈᑎᒋᔭᐅᓪᓗᑎᓪᓗ ᒪᓕᑦᑐᑎᒃ ᐃᓗᓕᖓᓂᑦ ᓈᓴᐅᑎᓕᒻᒥᑦ 68 

ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓂ 

ᐃᓚᖃᖁᔭᐅᓪᓗᑎᒃ ᑮᓇᐅᔭᐃᔭᕈᑎᒃᓴᖏᓐᓂᑦ ᓇᐃᓈᖅᓯᒪᓗᒋᑦ ᐅᓂᒃᑳᕆᔭᐅᖁᓪᓗᒋᑦ ᐊᔾᔨᐸᓗᖃᕐᓗᒋᑦ 

ᐃᓚᓕᐅᑎᔭᐅᖃᑦᑕᖅᑐᓂᑦ ᐊᕐᕌᒍᑕᒫᖅᓯᐅᑎᓂ ᐅᓂᒃᑳᓕᐊᒥᓂᖏᓐᓂ ᓂᕈᐊᖅᑐᓕᕆᔨᒻᒪᕆᐅᑉ, 

ᐅᖃᐅᓯᕐᓄᑦ ᑲᒥᓴᓇᐅᑉ ᐊᒻᒪᓗ ᑭᒡᒐᖅᑐᐃᔨᐅᔫᑉ ᓱᕈᓯᕐᓂᑦ ᒪᒃᑯᑦᑐᓂᓪᓗ. 

ᐱᔾᔪᑎ:  ᑐᑭᓯᐅᒪᔾᔪᑎᓂᑦ−ᑲᑐᔾᔨᓂᕐᒧᑦ ᐊᖏᖃᑎᒌᒍᑏᑦ 

 

ᑖᒃᑯᐊ ᑲᑎᒪᔨᕋᓛᑦ ᐅᓂᒃᑲᓕᐊᒥᓂᖏᑦ ᐱᔾᔪᑎᖃᖅᑐᑦ ᕿᒥᕐᕈᓂᒥᓂᖏᓐᓂᑦ 2020-2021 ᐊᒻᒪᓗ 2021-

2022−ᒥ ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 

ᑲᒥᓴᓇᐅᑉ ᐊᑐᓕᖁᔨᓯᒪᒻᒪᑕ ᑖᒃᓱᒪ ᐊᓪᓚᕝᕕᐅᑉ ᑭᐅᔾᔪᑎᖓ ᐃᓚᖃᖁᓪᓗᒍ ᐊᔾᔨᖏᓐᓂᑦ 

ᑐᑭᓯᐅᒪᔾᔪᑎᓂᑦ−ᑲᑐᔾᔨᓂᕐᒧᑦ ᐊᖏᖃᑎᒌᒍᑎᐅᓯᒪᔪᓂᑦ ᐊᑎᓕᐅᖅᑕᐅᓯᒪᔪᓂᑦ ᒐᕙᒪᑐᖃᒃᑯᓐᓂᑦ, ᑲᓇᑕᐅᑉ 

ᐊᕕᑦᑐᖅᓯᒪᓂᖏᓐᓂᑦ, ᐊᕕᑦᑐᖅᓯᒪᓂᕋᓛᖏᓐᓂᓪᓗ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 

ᑲᒥᓴᓇᐅᔪᓄᑦ ᐊᑯᓐᓂᖓᓂ ᔮᓐᓄᐊᓕ 11, 2021 ᐊᒻᒪᓗ ᓯᑎᐱᕆ 30, 2022. 

 

ᑖᒃᓱᒪ ᑐᑭᓯᐅᒪᔾᔪᑎᓕᕆᓂᕐᒧᑦ ᐊᒻᒪᓗ ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇᐅᑉ ᑭᐅᔾᔪᑎᖏᑦ ᐃᓚᖃᓚᐅᕐᒥᔪᑦ 

ᐊᔾᔨᖏᓐᓂᑦ ᑐᑭᓯᐅᒪᖃᑎᒌᓐᓂᕐᒧᑦ ᐊᖏᖃᑎᒌᒍᑎᖏᑕ ᑖᒃᑯᐊ ᐊᓪᓚᕝᕕᖓᑕ ᑲᓐᖑᓇᖅᑐᓕᕆᓂᕐᒧᑦ 

ᑲᒥᓴᓇᐅᑉ ᑲᓇᑕᒥ ᐊᒻᒪᓗ ᐊᓪᓚᕝᕕᖓᑕ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ 

ᓄᓇᕗᒻᒥ ᐊᑎᓕᐅᖅᑕᐅᓚᐅᖅᓯᒪᔪᑦ ᐊᒃᑑᕝᕙ 14, 2021−ᒥ. 

 

ᑲᑎᒪᔨᕋᓛᑦ ᐅᓂᒃᑲᓕᐊᒥᓂᖏᑦ ᕿᒥᕐᕈᓂᒥᓂᖏᓐᓄᑦ 2022-2023-ᒥ ᐊᕐᕌᒍᑕᒫᖅᓯᐅᑎᖏᓐᓂᑦ 

ᐅᓂᒃᑲᓕᐊᒥᓂᖏᓐᓂᑦ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᐊᑐᓕᖁᔨᓯᒪᒻᒪᑕ 

ᑖᒃᓱᒪ ᐊᓪᓚᕝᕕᐅᑉ ᑭᐅᔾᔪᑎᖏᑦ ᐃᓚᖃᖁᔭᐅᓪᓗᑎᒃ ᐊᔾᔨᖏᓐᓂᑦ ᑐᑭᓯᐅᒪᔾᔪᑎᓂᑦ−ᑲᑐᔾᔨᓂᐊᕐᓂᕐᒧᑦ 

ᐊᖏᖃᑎᒌᒍᑎᓂᑦ ᐊᖏᖃᑎᒌᒍᑎᐅᓯᒪᔪᓂᑦ ᐊᓯᖏᓐᓂᑦ ᒐᕙᒪᑐᖃᒃᑯᑦ, ᑲᓇᑕᐅᑉ ᐊᕕᑦᑐᖅᓯᒪᓂᖏᓐᓂ 

ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᔪᓂᑦ ᐊᑯᓐᓂᖓᓂ ᐊᒃᑑᕝᕙ 1, 2022 ᐊᒻᒪᓗ 

ᒫᑦᓯ 31, 2024. 

 

ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᑭᐅᔾᔪᑎᖏᑦ ᐃᒪᐃᓕᖓᔪᒻᒪᑕ: ᐊᔾᔨᖏᑦ 

ᐊᖏᖃᑎᒌᒍᑎᐅᑉ ᐊᓪᓚᕝᕕᓐᓄᑦ ᐊᒻᒪᓗ ᐊᓪᓚᕝᕕᖓᓄᑦ ᑲᓐᖑᓇᖅᑐᓕᕆᓂᕐᒧᑦ ᑲᒥᓇᓴᐅᑉ ᑲᓇᑕᒥ 

ᐊᐃᒍᓕᐅᑎᔭᐅᔪᔪᖅ ᐅᕙᖓ 2022-ᒥ ᑭᐅᔾᔪᑎᒋᔭᖓᓄᑦ ᑲᑎᒪᔨᕋᓛᓄᑦ. ᓄᑖᓂᑦ 

ᐊᖏᖃᑎᒌᒍᑎᑕᖃᒃᑲᓂᖅᓯᒪᓐᖏᑦᑐᖅ.” 

 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #2: 

 

ᑖᒃᑯᐊ ᑲᑎᒪᔨᕋᓛᑦ ᐊᑐᓕᖁᔨᕗᑦ ᐊᓪᓚᕝᕕᖓᑕ ᑖᒃᓱᒪ ᑐᑭᓯᐅᒪᔾᔪᑎᓕᕆᓂᕐᒧᑦ ᐊᒻᒪᓗ 

ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇᐅᑉ ᑭᐅᔾᔪᑎᖓ ᐆᒧᖓ ᐅᓂᒃᑳᓕᐊᒥᓂᕐᒧᑦ ᐃᓚᖃᖁᓪᓗᒍ ᐊᔾᔨᖏᓐᓂᑦ 

ᑐᑭᓯᐅᒪᔾᔪᑎᓂᑦ−ᑲᑐᔾᔨᓂᕐᒧᑦ ᐊᖏᖃᑎᒌᒍᑎᐅᓯᒪᔪᓂᑦ ᐊᑎᓕᐅᖅᑕᐅᓯᒪᔪᓂᑦ ᒐᕙᒪᑐᖃᒃᑯᓐᓂᑦ, ᑲᓇᑕᐅᑉ 

ᐊᕕᑦᑐᖅᓯᒪᓂᖏᓐᓂᑦ, ᐊᕕᑦᑐᖅᓯᒪᓂᕋᓛᖏᓐᓂᓪᓗ ᐊᒻᒪᓗ ᑐᑭᓯᐅᒪᔾᔪᑎᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᔪᓄᑦ ᐊᑯᓐᓂᖓᓂ ᐄᐳᕈ 1, 2024 ᐊᒻᒪᓗ ᒫᑦᓯ 31, 2025. 

ᐱᔾᔪᑎ:  ᓇᖕᒥᓂᖅᓱᓕᕐᓂᕐᒧᑦ ᑐᕌᖓᔪᑦ ᖃᐅᔨᒪᔾᔪᑎᑦ 

 

ᑲᑎᒪᔨᕋᓛᑦ ᐅᓂᒃᑲᓕᐊᒥᓂᖏᑦ ᕿᒥᕐᕈᓂᒥᓂᖏᓐᓄᑦ 2022-2023-ᒥ ᐊᕐᕌᒍᑕᒫᖅᓯᐅᑎᖏᓐᓂᑦ 

ᐅᓂᒃᑲᓕᐊᒥᓂᖏᓐᓂᑦ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᐊᑐᓕᖁᔨᓯᒪᒻᒪᑕ 

ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᑖᒃᓱᒧᖓ ᐅᓂᒃᑳᓕᐊᒥᓂᕐᒧᑦ ᐃᓗᓕᖃᖁᓪᓗᒋᑦ ᓇᓗᓇᐃᖅᑐᖅᓯᒪᔪᓂᑦ 

ᐅᓪᓗᒥᒨᖓᔪᓂᑦ ᖃᓄᐃᓕᖓᓕᕐᒪᖔᖅ ᐱᓕᕆᓂᐅᔪᖅ ᐊᑐᕈᓐᓃᑎᑦᑎᓂᕐᒧᑦ ᐊᓯᓃᓗᑎᓪᓗ 

ᖃᕋᓴᐅᔭᓕᕆᔾᔪᑎᒥᑦ Y-ᒥᑦ 

 

ᒐᕙᒪᒃᑯᑦ ᑭᐅᔾᔨᑎᖏᑦ ᐃᒫᒃ ᓇᓗᓇᐃᖅᑐᐃᔪᔪᑦ: 

 

“ᖃᕋᓴᐅᔭᓕᕆᔨᒃᑯᑦ ᐊᒡᒍᑐᖅᓯᒪᓂᖓᑦ ᐊᐅᓪᓛᖅᑎᕆᔪᖅ ᐱᓕᕆᕕᓐᓄᑦ ᑲᑐᔾᔭᐅᔪᓂᑦ 

ᖃᕋᓴᐅᔭᓕᕆᔾᔪᑎᓂᑦ Y-ᒥᑦ ᓇᓗᓇᐃᒃᑯᑕᓕᓐᓂᑦ ᖃᕋᓴᐅᔭᒃᑯᑦ ᐃᕿᐊᖅᑭᕕᒻᒧᑦ, ᐊᑐᖅᑐᑕ 

ᒪᕐᕉᓐᓂ ᐊᔾᔨᒌᓐᖏᑑᓐᓂᑦ ᖃᕋᓴᐅᔭᒦᑦᑐᓂᑦ ᐊᐅᓪᓛᖅᑎᕆᔾᔪᑏᓐᓂᒃ. ᑖᓐᓇ Y ᐃᓗᓕᖃᕐᒪᑦ 

ᓄᓇᕗᑦ ᒐᕙᒪᖓᑕ ᐊᐅᓚᑕᐅᔾᔪᑎᖏᓐᓂᑦ ᒫᓐᓇ, ᐅᐊᑦᑎᐊᕈᓗ ᐊᓂᒍᖅᓯᒪᔪᓂ 

ᑎᑎᕋᖅᑕᐅᓯᒪᔪᒥᓂᕐᓂᑦ, ᐊᑐᖅᑕᐅᔭᕆᐊᖃᓪᓚᕆᑦᑐᑎᓪᓗ ᓄᓇᕗᑦ ᒐᕙᒪᖓ ᐊᐅᓚᑦᑎᑎᓪᓗᒍ 

ᐊᐅᓚᒋᐊᓕᖏᓐᓂᑦ ᐱᔨᑦᑎᕋᐅᑎᖏᓐᓂᓪᓗ. ᑖᒃᑯᐊ Y−ᒦᑦᑐᑦ ᖃᕋᓴᐅᔭᓕᕆᔾᔪᑎᑦ ᒫᓐᓇ 

ᑐᖅᑯᖅᑕᐅᓯᒪᒻᒪᑕ ᓄᓇᕗᑦ ᒐᕙᒪᖓᑕ ᖃᕋᓴᐅᔭᖏᓐᓂ ᐊᓪᓚᕝᕕᖏᑕ ᐃᓗᐊᓂ; ᑭᓯᐊᓂᓕ Y 

ᐊᐅᓪᓛᖅᑕᐅᑉᐸᑦ, ᐱᔪᓐᓇᖅᓯᑎᑦᑎᒐᔭᖅᑐᖅ ᓄᓇᕗᑦ ᒐᕙᒪᖓᓂᑦ ᑐᖅᑯᖅᓯᓯᒪᔪᓐᓇᓂᕐᒥᑦ 

ᐱᖁᑎᖏᓐᓂᑦ ᖃᕋᓴᐅᔭᒦᑦᑐᓂᑦ ᖃᕋᓴᐅᔭᒃᑯᑦ ᐃᑭᐊᖅᕿᕕᒻᒥ, ᑕᒪᓐᓇᓗ ᐊᑐᐃᓐᓇᐅᓂᖏᓐᓂᑦ 

ᐱᔭᕆᐊᑭᓪᓕᑎᑦᑎᒐᔭᖅᑐᓂ, ᑕᑯᔭᒃᓴᐅᓂᖏᓐᓂᑦ ᐊᒻᒪᓗ ᐅᐊᑦᑎᔭᐅᓂᖏᓐᓂᑦ.  

ᑖᓐᓇ Y ᐊᐅᓪᓛᖅᑕᐅᓂᖓ ᐃᓚᖃᕐᓂᐊᖅᑐᖅ ᓇᖕᒥᓂᖅᓱᓂᕐᒧᑦ ᖃᐅᔨᒪᔾᔪᑎᓂᑦ 

ᐊᐅᓪᓛᖅᑕᐅᓛᖅᑐᓂᑦ ᒐᕙᒪᑐᖃᒃᑯᓐᓂᑦ, ᐃᓚᒋᔭᐅᓗᓂ ᓄᓇᕗᑦ ᒐᕙᒪᖓᑕ 

ᓇᖕᒥᓂᖅᓱᓕᕐᓂᕐᒧᑦ ᐊᖏᖃᑎᒌᒍᑎᖓᓄᑦ ᑕᒻᒪᓐᓇ Y-ᒥᑦ ᐊᐅᓪᓛᖅᑎᕆᓂᖅ ᐱᓕᕆᓂᐅᔪᖅ 

ᐸᕐᓇᑕᐅᓂᕐᒦᒻᒪᑦ, ᑐᑭᒧᐊᒍᑎᒃᓴᖃᓛᕐᓗᑎᒃ ᓴᓇᔭᐅᓯᒪᔪᓂᑦ ᖃᕋᓴᐅᔭᓕᕆᔨᒃᑯᓐᓄᑦ ᐊᒻᒪᓗ 

ᐊᐅᓚᑦᑎᔨᐅᖃᑕᐅᔪᓄᑦ.” 

 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #3: 

 

ᑲᑎᒪᔨᕋᓛᑦ ᐊᑐᓕᖁᔨᕗᑦ ᑖᓐᓇ ᐊᓪᓚᕝᕕᖓ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 

ᖃᐅᔨᒋᐊᖅᑳᖁᔭᐅᓪᓗᓂ ᐊᓪᓚᕝᕕᖓᓄᑦ ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇᐅᑉ ᑲᓇᑕᒥ ᐊᒻᒪᓗ 

ᐊᓪᓚᕝᕕᖓᓄᑦ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᒥᓇᓴᐅᑉ ᑲᓇᑕᒥ ᐊᖅᑯᑎᒃᓴᖅᓯᐅᕐᓗᑎᒃ ᑐᓴᐅᒪᖃᑎᒌᒍᑎᒃᓴᓂᑦ 

ᐊᓪᓚᕝᕕᖏᓐᓂ ᐱᔾᔪᑎᖃᖅᑐᓂᑦ ᒐᕙᒪᐅᖃᑎᒌᓄᑦ ᐊᐅᓪᓛᖅᑎᖅᑕᐅᓂᐅᓴᔪᑦ ᓇᖕᒥᓂᖅᓱᓕᕐᓂᕐᒥᑦ 

ᐱᔾᔪᑎᖃᖅᑐᑦ ᖃᕋᓴᐅᔭᒦᑦᑐᑦ. 

ᐱᔾᔪᑎ: ᑎᑎᖅᑲᐅᓯᐊᒥᓃᑦ ᐱᓕᕆᕕᖓᓂᑦ ᐃᖏᕐᕋᔪᓕᕆᔨᒃᑯᑦ ᐱᖁᑎᕐᔪᐊᓕᕆᔨᒃᑯᓪᓗ 

ᓄᓇᕗᒻᒥ ᐱᔾᔪᑎᖃᖅᑐᑦ ᓄᓇᕗᑦ ᒐᕙᒪᖓᑕ ᖃᕋᓴᐅᔭᓕᕆᔾᔪᑎᒥ Y-ᒦᑦᑐᖁᑎᖏᑦ 

 

ᓈᓚᓐᓂᖃᖅᑎᑦᑎᔪᓂ ᐅᖃᐅᓯᖏᓐᓂ ᑲᑎᒪᔨᕋᓛᖑᔪᓄᑦ ᐄᐳᕈ 25, 2025-ᒥ, ᑐᑭᓯᐅᒪᔾᔪᑎᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᒪᐃᓕᐅᔪᔪᖅ: 
 

“ᓄᓇᕗᑦ ᒐᕙᒪᖓ ᑎᒍᒥᐊᕐᒪᑦ ᐊᖏᔪᕐᔪᐊᒻᒪᕆᐊᓗᓐᓂᑦ ᑐᑭᓯᐅᒪᔾᔪᑎᓂᑦ, ᐊᒻᒪᓗ ᐅᕘᓇ 

ᐃᓱᒫᓗᓇᖅᐳᖅ ᓇᒦᓐᓂᖏᑦ ᑐᑭᓯᐅᒪᔾᔪᑏᑦ. ᐊᔾᔨᒌᓐᖏᑦᑐᓂ ᐃᓂᖃᖅᑎᑕᐅᕙᒻᒪᑕ. ᐊᑕᐅᓯᖅ 

ᐊᑎᖃᖅᑎᑕᐅᔪᖅ ᖃᕋᓴᐅᔭᓕᕆᔾᔪᑎ Y-ᒥ.  
 

ᑐᑭᓯᔭᕐᓂᕆᐊᕐᓗᒍ, ᐃᒃᓯᕙᐅᑖᖅ, Y−ᖃᕋᓴᐅᔭᓕᕆᔾᔪᑎ ᓯᕐᓗᐊᕐᔪᐊᖑᔮᖅᑐᖅ, ᐊᒻᒪᓗ ᑖᒃᑯᐊ 

ᐱᖃᑎᕗᑦ ᖃᕋᓴᐅᔭᓕᕆᔨᒃᑯᓐᓂ ᓄᓇᕗᒻᒥ, ᓯᕐᓗᐊᓕᐅᖃᑦᑕᖅᑐᑦ ᑭᒃᑯᓕᒫᓄᑦ 

ᐊᑐᖅᑕᐅᔪᓐᓇᖅᑐᒥᑦ. ᐅᖃᐅᔾᔨᓲᖑᓪᓗᑎᓪᓗ ᒐᕙᒪᒃᑯᖏᓐᓂᑦ ᐃᓛᒃᑯᑦ, ᐃᓛᒃᑯᑦ ᐅᕙᓂ 

ᐃᓪᓗᕈᓯᖃᖅᑐᓯ ᓯᕐᓗᐊᒥ. ᐃᓛᒃᑯᑦ ᐃᓪᓗᕈᓰᑦ ᐃᓛᒃᑯᖓᔪᑦ ᐃᓱᒪᖅᓲᑕᐅᔪᑦ ᐱᓕᕆᕕᐅᔪᒧᑦ. 

ᑕᐃᒪᐃᑦᑑᕗᖅ ᓱᕐᓗᐊᕐᔪᐊᕌᓘᓪᓗᓂ ᑕᑕᑦᑐᖅ ᐊᒧᔫᓂᑦ ᐸᐃᑉᐹᒃᑯᕕᓐᓂᑦ, ᑕᑯᓐᓇᖑᐊᖅᓯᐅᒃ 

ᓯᕐᓗᐊᕐᔪᐊᕌᓗᒃ ᑕᑕᑦᑎᓪᓗᒍ ᐸᐃᑉᐹᖁᕕᐊᓗᓐᓂᑦ. ᐃᓱᒪᒃᓯᓐᓂ ᑕᑯᓐᓇᖑᐊᖅᓯᐅᒃ 

ᓯᕐᓗᐊᕐᔪᐊᕌᓘᓗᓂ ᐊᒧᔫᓂᑦ ᐸᐃᑉᐹᒃᑯᕕᐊᓗᓐᓂᑦ ᑕᑕᓪᓗᓂ, ᐃᓛᒃᑯᓪᓗ ᒐᕙᒪᒃᑯᑦ 

ᐱᓕᕆᕕᓕᒫᖏᑦ ᐃᓂᓖᓐᓇᐅᓪᓗᑎᒃ. 
 

ᐅᖃᐅᓐᖏᓕᐅᕈᑎ ᐅᖃᐅᓯᕆᓚᐅᖅᑕᕋ ᐅᓂᒃᑲᓕᐊᒥᓂᕐᓂ ᑕᒪᓐᓇᐅᔪᒻᒪᑦ ᐅᐊᑦᑎᔭᐅᔾᔪᑎᖏᑦ 

ᑖᒃᑯᐊ ᓯᕐᓗᐊᒦᑦᑐᑦ ᐋᖅᑭᑎᐊᖅᓯᒪᓐᖏᓪᓚᕆᒪᑕ. ᐊᒥᓲᓗᐊᖅᑐᑦ ᑭᒃᑯᑐᐃᓐᓇᐃᑦ ᑕᑯᔪᓐᓇᕐᒪᑕ 

ᑐᑭᓯᐅᒪᔾᔪᑎᓂᑦ ᑕᑯᒋᐊᖃᓐᖏᓪᓚᕆᑦᑕᖏᓐᓂᑦ. ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ 

ᑕᑯᔪᓐᓇᕆᐊᖃᕐᒪᑕ ᑕᐃᒃᑯᓂᖓᑐᐊᖅ ᑕᑯᒋᐊᓕᖏᓐᓂᑦ ᐃᖅᑲᓇᐃᔭᕐᓗᑎᒃ ᐃᖅᑲᓇᐃᔮᖏᓐᓂᑦ. 

ᑕᑯᔪᓐᓇᕆᐊᖃᓐᖏᑦᑐᑦ ᐊᓯᖏᓐᓂᑦ ᐃᓄᓐᓂᑦ ᐅᖃᐅᓯᖃᖅᓯᒪᔪᓂᑦ ᑐᑭᓯᐅᒪᔾᔪᑎᓂᑦ 

ᑕᑯᔪᓐᓇᕋᓗᐊᕐᓗᑎᒃ ᐃᖅᑲᓇᐃᔮᖓᑕ ᐃᓗᐊᒍᑦ ᑕᑯᔭᕆᐊᖃᖅᐸᑕ. ᐃᓚᖏᑦ ᐱᓕᕆᕖᑦ ᑕᒪᑐᒥᖓ 

ᑲᒪᑦᑎᐊᖅᑐᑦ. ᐃᓚᖏᑦ ᑲᒪᑲᒻᒪᓪᓚᕆᑦᑐᑦ, ᐊᒻᒪᓗ ᑖᓐᓇ ᑕᑯᓐᓇᖑᐊᖅᑕᐅᖁᖅᑲᐅᔭᕋ 

ᓯᕐᓗᐊᕐᔪᐊᖅ, ᑭᒃᑯᑐᐃᓐᓇᐃᑦ ᐃᓯᕈᓐᓇᓚᐅᕐᒪᑕ ᐃᓚᖏᓐᓄᑦ ᐃᓪᓗᕈᓯᕐᓄᑦ ᐊᒻᒪᓗ ᐸᐃᑉᐹᑯᕕᖏᑦ 

ᒪᑐᐃᖓᔪᐃᓐᓇᐅᓪᓗᑎᒃ, ᑭᓱᑐᐃᓐᓇᕐᓂᓪᓗ ᕿᒥᕐᕈᐊᕈᓐᓇᖅᑐᑎᒃ. ᑕᐃᒫᖏᓛᒃ ᐃᓚᖏᑦ 

ᑮᒃᓯᒪᕙᓚᐅᖅᑐᑦ ᐃᓚᖏᓪᓗ ᑮᒃᓯᒪᓇᑎᒃ. ᑲᓐᖑᓇᖅᑐᓕᕆᓂᕐᒧᑦ ᐊᑲᐅᓐᖏᓕᐅᕈᑎᐅᓚᐅᖅᑐᖅ 

ᐱᔾᔪᑎᒋᓗᒍ ᐊᒥᓲᓗᐊᖅᑐᑦ ᑭᒃᑯᑐᐃᓐᓇᐃᑦ ᑕᑯᔪᓐᓇᓚᐅᕐᒪᑕ ᑐᑭᓯᐅᒪᔾᔪᑎᓂᑦ. ᒫᓐᓇ, ᑕᒪᓐᓇ 

ᐊᖏᔪᐊᓘᓪᓗᓂ ᐃᓱᒫᓗᓇᓕᖅᑐᖅ, ᐅᐱᓐᓇᕋᓂ ᐅᓐᓄᐊᖏᓐᓇᖅ 

ᓯᕐᓗᐊᕐᔪᐊᓕᐅᖅᑐᖃᕈᓐᓇᖏᒻᒪᑦ ᐊᓯᐊᓂᑦ ᐊᔾᔨᒋᓐᖏᑕᖓᓂᑦ. ᑕᐃᒫᓪᓕ ᓄᓇᕗᑦ ᒐᕙᒪᖓ 

ᑕᐃᒪᐃᑦᑐᒥᓂᖅ ᐃᓱᒪᑖᖅᑐᒥᓂᖅ ᐊᐅᓪᓛᕆᐊᖃᕐᒪᑕ ᐊᓯᐊᓄᑦ ᓯᕐᓗᐊᒧᑦ, ᑭᓯᐊᓂᓕ ᐊᑯᓂ 

ᐱᓕᕆᐊᖑᓕᕐᒪᑦ.  
 

ᑕᕝᕙᓂ ᐱᓇᓱᐊᕈᓯᑦᑎᓐᓂ, ᒥᓂᔅᑕᐅᑉ ᑐᖏᓕᖓ ᐃᖏᕐᕋᔪᓕᕆᔨᒃᑯᓐᓂ ᐱᖁᑎᕐᔪᐊᓕᕆᔨᒃᑯᓐᓂᓗ 

ᓄᓇᕗᒻᒥ ᓇᓗᓇᐃᖅᑐᑎᐊᖅᓯᒪᔪᓂᑦ ᑎᑎᕋᖅᕕᒋᓚᐅᕌᖓ ᑖᒃᓱᒥᖓᓪᓗᐊᑦᑎᐊᖅ ᐊᐱᖅᑯᑎᒥᑦ 

ᐅᖃᐅᓯᖃᖅᑐᓂ. ᐃᓱᒪᔪᖓ ᐅᓇ ᓈᓚᓐᓂᖃᖅᑎᑦᑎᓂᖅ ᑎᑭᓛᓕᕐᒪᑦ ᑕᒪᓐᓇ ᐃᓱᒪᒋᓕᕐᓂᕐᒪᒍ, 

ᑕᐃᒫᓪᓗ ᐅᕙᓐᓄᑦ ᑎᑎᕋᖅᑐᒥᓂᐅᓪᓗᓂ ᓇᓗᓇᐃᖅᑐᐃᑎᐊᖅᓯᒪᔪᓂᑦ. ᖃᐅᔨᒋᐊᖅᕕᒋᒋᐊᓕᒐ, 

ᐃᒃᓯᕙᐅᑖᖅ, ᐅᖃᐅᓯᖃᕐᓂᕐᒪᖔᖅ ᑲᓐᖑᓇᖅᑐᓂᑦ, ᑭᓯᐊᓂᓕ ᒪᓕᒐᓕᐅᖅᑎᐅᑉ ᐊᐱᖅᑯᑎᖓ 

ᑭᐅᔪᒪᒐᒃᑯ ᐊᖅᑯᑎᒋᓗᒍ ᑕᐃᓐᓇ ᑎᑎᖅᑲᖅ ᒪᓕᒐᓕᐅᖅᕕᒻᒧᑦ ᓴᖅᑭᕐᓗᒍ, ᐃᓗᓕᖅᑐᕕᐅᑎᒻᒪᑦ 

ᐊᒻᒪᓗ ᐅᕙᓐᓂᑦ ᓇᓗᓇᐃᖅᑐᐃᑦᑎᐊᕈᓐᓇᓂᖅᓴᐅᓪᓗᓂ ᒫᓐᓇ.” 
 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #4: 
 

ᑲᑎᒪᔨᕋᓛᑦ ᐊᑐᓕᖁᔨᕗᑦ ᑖᒃᓱᒪ ᐊᓪᓚᕝᕕᖓ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 

ᑭᐅᔾᔪᑎᖏᑦ ᐆᒧᖓ ᐅᓂᒃᑳᓕᐊᒥᓂᕐᒧᑦ ᐃᓚᖃᖁᓪᓗᒋᑦ ᐊᔾᔨᖏᓐᓂᑦ ᑎᑎᖅᑲᐅᓯᐊᒥᓂᖏᑕ 

ᐅᖃᐅᓯᕆᓚᐅᖅᑕᖏᓐᓂᑦ ᓈᓚᓐᓂᖃᖅᑎᑦᑎᔪᓂ ᐄᐳᕈ 25, 2025-ᒥ. 

ᐱᔾᔪᑎ:  ᓄᓇᖃᖅᑳᖅᑐᒥᓃᑦ ᑕᑯᓐᓈᖅᑕᖓᒍᑦ ᑲᓐᖑᓇᖅᑐᓕᕆᓂᖅ 

 

ᑭᖑᓂᖓᒍᑦ ᐊᒃᑑᕝᕙ 2024-ᒥ ᐊᕐᕌᒍᑕᒫᖅᓯᐅᑎᒥᑦ ᑲᑎᒪᓚᐅᖅᑐᑎᒃ, ᑲᓇᑕᐅᑉ ᒐᕙᒪᒃᑯᖏᑦ, 

ᐊᕕᑦᑐᖅᓯᒪᓂᖏᑦ, ᐊᕕᑦᑐᖅᓯᒪᓂᕋᓛᖏᑕᓗ ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇᖏᑦ ᐅᕐᓂᓗᒃᓴᖅᕕᖏᓪᓗ 

ᑐᓴᖅᑕᐅᑎᑦᑎᔾᔪᑎᖃᓚᐅᕐᒪᑕ ᐆᒥᖓ, ᐃᒪᐃᓕᖓᔪᒥᑦ: 

 

“… ᐊᖏᔪᖅᑳᒻᒪᕆᖓ ᐃᖅᑭᓖᑦ ᑐᑭᓯᐅᒪᔾᔪᑎᓕᕆᓂᕐᒥᑦ ᐊᐅᓚᑦᑎᕕᖓᑕ ᑲᓐᖑᓇᖅᑐᓂᑦ 

ᐅᓂᒃᑳᖃᓚᐅᕐᒪᑦ ᖃᓄᕐᓕ ᑕᑯᓐᓈᕐᒪᖔᑕ ᐃᖅᑭᓖᑦ ᑲᓐᖑᓇᖅᑐᓕᕆᓂᕐᒥᑦ ᐊᒻᒪᓗ ᑐᑭᓯᐅᒪᔾᔪᑏᑦ 

ᑭᒃᑯᓐᓄᑦ ᓇᒻᒥᓂᕆᔭᐅᒻᒪᖔᑕ. ᑕᑯᓐᓈᖅᑕᒥᓂᑦ ᐅᖃᐅᓯᖏᑦ ᐅᖃᖃᑎᒌᑦᑎᐊᕈᑎᐅᕙᓚᐅᖅᑐᑦ 

ᖃᐅᔨᕚᓪᓕᑎᑦᑎᓪᓗᑎᓪᓗ ᑲᒥᓴᓇᐅᔪᓂᑦ ᑲᑐᑎᔭᐅᔪᓂᑦ ᐱᔪᓐᓇᐅᑎᓂᑦ ᐊᒻᒪᓗ ᑐᑭᓯᐅᒪᔾᔪᑏᑦ 

ᑭᒃᑯᓐᓄᑦ ᐱᒋᔭᐅᒻᒪᖔᑕ ᐃᖅᑭᓖᑦ ᑕᑯᓐᓈᖅᑕᖓᒍᑦ, ᑕᒪᓐᓇᓗ ᒪᑐᐃᖅᓯᓚᐅᖅᑐᖅ ᓯᕗᓂᑦᑎᓐᓂ 

ᑲᑐᔾᔨᖃᑎᒌᒍᑎᒃᓴᕐᓂᑦ ᐃᖅᑭᓖᑦ ᑲᑐᔾᔨᖃᑎᒌᖏᓐᓂᑦ ᐃᓱᒪᒋᔪᓐᓇᐃᖃᑎᒌᓐᓂᕐᒥᑦ 

ᐃᖏᕐᕋᓯᒋᐊᖅᑎᑦᑎᒍᑎᐅᓗᓂ.” 

 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #5: 

 

ᑲᑎᒪᔨᕋᓛᑦ ᐊᑐᓕᖁᔨᕗᑦ ᑖᒃᓱᒪ ᐊᓪᓚᕝᕕᖓᑕ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 

ᑲᒥᓴᓇᐅᑉ ᑭᐅᔾᔪᑎᖏᑦ ᐆᒧᖓ ᐅᓂᒃᑳᓕᐊᒥᓂᕐᒧᑦ ᐃᓚᖃᖁᔭᐅᓪᓗᑎᒃ ᐊᔾᔨᖏᓐᓂᑦ ᐅᓂᒃᑳᕈᑎᒥᓂᐅᔪᓂᑦ 

ᑎᑎᕋᖅᓯᒪᔪᓂᑦ ᓴᖅᑭᖅᑕᒥᓂᐅᔪᓂᑦ 2021-,2022, 2023, ᐊᒻᒪᓗ 2024-ᒥ ᐊᕐᕌᒍᑕᒫᖅᓯᐅᑎᖏᓐᓂ 

ᑲᑎᒪᓂᐅᓯᒪᔪᓂ ᑲᓇᑕᐅᑉ ᒐᕙᒪᒃᑯᖏᑦ, ᐊᕕᑦᑐᖅᓯᒪᓂᖏᑦ, ᐊᕕᑦᑐᖅᓯᒪᓂᕋᓛᖏᑕᓗ 

ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇᖏᑦ ᐅᕐᓂᓗᒃᓴᖅᕕᖏᓪᓗ ᐱᔾᔪᑎᖃᖅᑐᑦ ᓄᓇᖃᖅᑳᖅᑐᒥᓃᑦ ᖃᓄᕐᓕ 

ᑕᑯᓐᓈᕐᓂᖏᓐᓂᑦ ᑲᓐᖑᓇᖅᑐᓕᕆᓂᕐᒥᑦ. 

ᓯᕗᒧᑦ ᑕᑯᒋᐊᕐᓂᖅ 
 

ᑲᑎᒪᔨᕋᓛᑦ ᑕᓚᕖᓴᒃᑰᖅᑐᑎᒃ ᓈᓚᓐᓂᖃᖅᑎᑦᑎᑎᓪᓗᒋᑦ ᐄᐳᕈ 24-25, 2025-ᒥ, ᑐᑭᓯᐅᒪᔾᔪᑎᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᑐᓴᖅᑕᐅᑎᑦᑎᓚᐅᖅᑐᖅ ᑎᒃᑯᐊᖅᑕᐅᒃᑲᓐᓂᕈᒪᔾᔮᖏᓐᓇᒥ ᐊᓪᓚᕝᕕᖓᓂ 

ᐊᑕᕕᒃᓴᖓ ᐃᓱᓕᑉᐸᑦ ᔮᓐᓄᐊᕆ 2026-ᒥ. 
 

ᑲᑎᒪᔨᕋᓛᒃ ᖁᔭᓕᓂᕋᖅᑐᑦ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᔪᒥᑦ 

ᐱᔨᑦᑎᕋᖅᓯᒪᓂᕆᔭᖏᓐᓄᑦ, ᐊᒻᒪᓗ ᐅᖃᖅᑐᑎᒃ ᑲᑎᒪᔨᓕᕆᔨᑦ ᑲᑎᒪᔨᖏᑦ ᑲᒪᔨᐅᒻᒪᑕ 

ᐃᖅᑲᓇᐃᔭᖅᑎᑖᕐᓂᕐᒥᑦ ᓂᕈᐊᕋᓱᓐᓂᒥᓪᓗ ᐃᒻᒥᒃᑰᖓᓪᓗᑎᒃ ᐱᓕᕆᔨᐅᔪᓄᑦ ᒪᓕᒐᓕᐅᖅᕕᒻᒧᑦ. 
 

ᔭᒐᑎᑕᐅᓂᖓ 6-ᒋᔭᖓᑕ ᒪᓕᒐᓕᐅᖅᕕᐅᑉ ᐊᑐᖅᑕᐅᓛᕐᒪᑦ ᓯᑎᐱᕆ 2025-ᒥ, ᑭᖑᓂᖓᒍᓪᓗ 

7−ᒋᔭᖓᓂᑦ ᓄᓇᕗᒻᒥ ᓂᕈᐊᕕᔾᔪᐊᓂᖅᑕᖃᓛᖅᑐᓂ ᐊᒃᑑᕝᕙ 2025-ᒥ. ᓂᕆᐅᒋᔭᐅᔪᖅ ᓯᕗᓪᓕᖅᐹᒥᑦ 

ᐃᒃᓯᕙᓂᖓᑦ 7-ᒋᔭᖓᑕ ᒪᓕᒐᓕᐅᖅᕕᐅᑉ ᐊᑐᖅᑕᐅᓛᖅᑐᒋᔭᐅᓪᓗᓂ ᓄᕕᐱᕆ 2025-ᒥ. 
 

ᑭᖑᓂᒃᑲᓐᓂᖓᒍᓪᓕ, ᓂᕆᐅᒋᔭᐅᔪᖅ ᑕᓚᕖᓴᒃᑰᕐᓗᑎᒃ ᓈᓚᓐᓂᖃᖅᑎᑦᑎᓛᕐᒪᑕ ᐱᓗᒋᖅ ᑖᒃᓱᒪ 

ᐊᓪᓚᕝᕕᐅᑉ ᒫᓐᓇᓕᓴᐅᓛᖁᑎᖏᑦ ᐊᕐᕌᒍᑕᒫᖅᓯᐅᑎᖏᑦ ᐅᓂᒃᑲᓕᐊᒥᓂᖏᑦ ᐅᐱᕐᖔᖓᓂ 2026. 
 

ᑖᓐᓇ ᓈᓚᓐᓂᖃᖅᑎᑦᑎᓂᖅ ᐱᕕᖃᖅᑎᑦᑎᓛᖅᑐᒋᔭᐅᔪᖅ ᐃᓱᒪᒃᓴᖅᓯᐅᕈᑎᖃᕈᓐᓇᓂᕐᒥᑦ ᐊᒥᓱᑲᓪᓚᓐᓂᑦ 

ᐃᓱᒫᓗᓇᖅᑐᓂᑦ ᓴᖅᑭᖅᓯᒪᔪᓂᑦ ᐊᓯᖏᓐᓂᓪᓗ, ᐅᑯᓂᖓ ᐱᖃᓯᐅᔾᔨᔪᓂᑦ: 
 

• ᖃᓄᐃᓕᖓᓕᕐᒪᖔᑕ ᓄᓇᕗᑦ ᒐᕙᒪᖓᑕ ᑭᐅᔾᔪᑎᓪᓚᕆᖏᑦ ᐊᑐᓕᖁᔭᓕᐊᖑᓯᒪᔪᓄᑦ ᐃᓗᐊᓃᑦᑐᓄᑦ 

ᑲᑎᒪᔨᕋᓛᑦ ᐅᓂᒃᑳᓕᐊᒥᓂᖏᓐᓂ ᐱᔾᔪᑎᖃᖅᑐᓂᑦ ᕿᒥᕐᕈᓂᒥᓂᖏᓐᓂᑦ ᑐᑭᓯᐅᒪᔾᔪᑎᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᒫᓐᓇᓕᓴᐅᓛᖁᑎᖏᓐᓂᑦ ᐊᕐᕌᒍᑕᒫᖅᓯᐅᑎᖏᓐᓂᑦ 

ᐅᓂᒃᑲᓕᐊᒥᓂᖏᓐᓂ. 

• ᐊᑐᓕᖁᔭᓕᐊᖑᔪᑦ ᐋᖅᑭᒋᐊᖅᑕᐅᖁᔨᓪᓗᑎᒃ ᐱᖁᔭᕐᓂᑦ ᐊᒻᒪᓗ ᐊᓯᔾᔨᖅᑕᐅᖁᔨᔪᑦ ᒐᕙᒪᒃᑯᑦ 

ᐊᑐᐊᒐᖏᓐᓂᑦ ᐊᒻᒪᓗ ᐊᐅᓚᔾᔪᓯᖏᓐᓂᑦ, ᐱᖃᓯᐅᔾᔭᐅᓪᓗᑎᒃ ᐋᖅᑭᒋᐊᖅᓯᔾᔪᑎᐅᔪᓐᓇᖅᑐᑦ 

ᐃᓗᓕᖓᓄᑦ ᓈᓴᐅᑎᓕᒻᒧᑦ 59 ᑕᕝᕙᓂ ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ 

ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓂ, ᐱᔾᔪᑎᖃᖅᑐᑦ ᐃᖅᑲᑐᖅᑕᐅᑎᑦᑎᓂᐅᔪᓂᑦ ᓇᓗᓇᐃᖅᑕᐅᓯᒪᔪᓄᑦ 

ᐱᕋᔭᓐᓂᐅᔪᓐᓇᖅᑎᑕᐅᔪᓄᑦ; 

• ᖃᓄᐃᓕᖓᓕᕐᓂᖏᑦ ᐋᖅᑭᒋᐊᖅᓯᔾᔪᑎᐅᔪᔪᑦ ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ 

ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓄᑦ ᓯᑎᐱᕆ 2017-ᒥ ᐱᔾᔪᑎᖃᖅᑐᑦ 

ᐊᑐᖅᑎᑕᐅᓂᖓᓂᑦ ᐱᖁᔭᐅᑉ ᓄᓇᓖᑦ ᒐᕙᒪᕋᓛᖏᓐᓂ ᐊᒻᒪᓗ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑕ 

ᑮᓇᐅᔾᔭᒃᓵᖏᓐᓂᑦ ᓴᖅᑭᖅᓯᓂᐅᔪᓂᑦ; 

• ᒐᕙᒪᒃᑯᑦ ᐊᕐᕌᒍᑕᒫᖅᓯᐅᑎᓂᑦ ᐅᓂᒃᑳᓕᐅᖃᑦᑕᕐᓂᖏᑦ ᐊᐅᓚᑦᑎᖃᑦᑕᕐᓂᖏᓐᓂᓪᓗ ᑕᒪᑐᒧᖓ 

ᑐᕌᖓᔪᓂᑦ ᐊᑐᐊᒐᕐᓂᑦ, ᐱᖃᓯᐅᔾᔨᔪᓂᑦ ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ 

ᑲᓐᖑᓇᖅᑐᑦ ᐊᑐᐊᒐᖏᓐᓂᑦ, ᑲᓐᖑᓇᖅᑐᖅ ᐃᓵᖅᑕᐅᑎᓪᓗᒋᑦ ᐊᑕᐊᒐᕐᓂᑦ ᐊᒻᒪᓗ ᑲᓐᖑᓇᖅᑐᑦ 

ᐊᒃᑐᖅᑕᐅᓂᖏᓐᓂᑦ ᖃᐅᔨᓴᕐᓂᕐᒧᑦ ᐊᑐᐊᒐᖏᓐᓂᑦ; 

• ᐋᓐᓂᐊᖅᑕᐃᓕᓕᕆᓂᕐᒥ ᑲᓐᖑᓇᖅᑐᓕᕆᓂᕐᒧᑦ ᐃᓱᒫᓗᓇᖅᑐᑦ ᐊᒻᒪᓗ ᐱᕙᓪᓕᐊᑎᑕᐅᓂᖏᑦ 

ᐋᓐᓂᐊᖅᑕᐃᓕᓕᕆᓂᕐᒧᑦ−ᑐᕌᖓᔪᑦ ᑲᓐᖑᓇᖅᑐᓕᕆᓂᕐᒧᑦ ᐱᖁᔭᐃᑦ; 

• ᑲᓐᖑᓇᖅᑐᓕᕆᓂᕐᒧᑦ ᐃᓱᒫᓗᓇᖅᑐᑦ ᐱᔾᔪᑎᖃᖅᑐᑦ ᐊᑐᓕᖅᑎᑕᐅᓂᒃᓴᖓᓂᑦ ᓄᑖᖑᔫᑉ ᐸᓖᓯᑦ 

ᐱᖁᔭᕐᔪᐊᖓ; 

• ᐊᑐᖅᑕᐅᓂᖓ ᑲᓐᖑᓇᖅᑑᑎᑦᑎᓂᖅ ᐊᒻᒪᓗ ᓴᖅᑭᖅᓯᓂᐊᕐᓂᕋᕋᑎᒃ ᐊᖏᖃᑎᒌᒍᑎᐅᔪᓂᑦ ᒐᕙᒪᒃᑯᑦ 

ᑎᒥᖁᑎᖏᓐᓄᑦ; 

• ᐃᖅᑲᓇᐃᔭᖅᑎᓕᕆᓂᕐᒥ ᐃᖅᑲᓇᐃᔭᖅᑎᓂᓪᓗ ᐱᓕᕆᖃᑎᖃᑦᑎᐊᕋᓱᐊᕐᓂᕐᒥ ᐊᐅᓚᑦᑎᔨᓄᑦ 

ᐃᓱᒫᓘᑎᒋᔭᐅᔪᑦ ᐱᔾᔪᑎᖃᖅᑐᑦ ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ 

ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓂᑦ ᐊᒻᒪᓗ ᐊᐅᓚᑕᐅᓂᖓᓂᑦ ᐃᖅᑲᓇᐃᔭᖅᑎᓄᑦ ᐅᑲᓕᒫᕐᓂ 

ᓈᓴᐅᑎᓕᒃ 1104 − ᓴᖅᑭᖅᓯᓂᐅᔪᑦ ᑐᑭᓯᐅᒪᔾᔪᑎᓂᑦ; 

• ᑲᓐᖑᓇᖅᑐᑦ ᖃᓄᖅ ᐊᒃᑐᖅᑕᐅᒻᒪᖔᑕ ᖃᐅᔨᓴᕐᓃ ᐊᐅᓚᑕᐅᔪᑦ ᒐᕙᒪᒃᑯᓐᓄᑦ ᐱᓪᓗᒋᑦ 

ᐱᓕᕆᔾᔪᑎᖏᑦ ᐱᔨᑦᑎᕋᐅᑎᖏᓪᓗ; 

• ᐊᑐᖅᑕᐅᓂᖏᑦ ᖃᕋᓴᐅᔭᑦ ᐃᒻᒥᓂᒃ ᐋᖅᑭᑦᑎᕆᔪᓐᓇᖅᑐᑦ ᒐᕙᒪᒃᑯᑦ ᑎᒥᖁᑎᖏᓐᓄᑦ ᐱᓪᓗᒋᑦ 

ᐱᓕᕆᐊᕆᒋᐊᖃᓪᓚᕆᑦᑕᖏᑦ ᐊᑖᒍᑦ ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ 

ᑲᓐᖑᓇᖅᑐᓂᑦ ᐱᖁᔭᕐᔪᐊᖓᑕ; 

• ᑐᑭᓯᐅᒪᔾᔪᑎᓂᑦ−ᑲᑐᔾᔨᓂᐊᕐᓂᕋᕐᓂᕐᒧᑦ ᐊᖏᖃᑎᒌᒍᑎᑦ ᓄᓇᕗᑦ ᒐᕙᒪᖓᓄᑦ ᐊᒻᒪᓗ ᓯᓚᑖᓂᒥᐅᓄᑦ 

ᑎᒥᐅᔪᓄᑦ; ᐊᒻᒪᓗ  

• ᐋᖅᑭᑦᑕᐅᓂᖏᑦ ᑕᑯᔪᓐᓇᐅᑎᑦ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᓂᑦ ᐋᖅᑭᑦᑕᐅᓯᒪᔪᓂᑦ 

ᐊᑐᖅᑕᐅᔪᓐᓇᖅᑐᓂᑦ ᓄᓇᕗᒻᒥ ᐃᓄᓐᓄᑦ ᐱᓪᓗᒋᑦ ᑐᑭᓯᐅᒪᔾᔪᑎᑦ ᑎᒍᒥᐊᖅᑕᐅᔪᑦ ᓄᓇᕗᑦ ᑐᓐᖓᕕᒃ 

ᑎᒥᖓᓄᑦ, ᐊᒻᒪᓗ ᕿᑭᖅᑕᓂ, ᑭᕙᓪᓕᕐᒥ ᐊᒻᒪᓗ ᕿᑎᕐᒥᐅᓂ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ. 


